
ОРШИЛ

	Дандаа чинсан буюу Дэмчогдорж бандид бол бараг монголын сүүлчийн бандид. Тэрээр 1863 онд Өвөр Монголын Зостын чуулганы Харчин дунд хошуунд Чимидийн хүү болон бие лагшин мэндэлжээ. Хятад, манж, санскрит, төвөд, монгол 5 хэлийг тэгшхэн сурсан эрдэмтэн. Утга зохиолын нууц нэр нь "Гэмээ мэдсэн хөдөөгийн хүн". 

	1914 онд Монгол улсад ирж, Батсүмбэрт амьдрах болсон. Юань улсын судрыг монгол хэлнээ орчуулсан. Саяхан манай Монгол судлалынхан энэ орчуулгыг эхээр нь хэвлэн гаргасан ч орчуулагчийн тухай ер дурдсангүй. Ингээд энэ хүн Монгол улсад хэрхэн ирсэн тухай аман түүхийг өгүүлсүгэй. Энэхүү түүхийг цэргийн түүхч Б.Цэрэндорж гуай 2008 онд хэлж өгсөн болно.
"... Дандаа чинсан тэр үедээ их алдартай Бээжинд ном эрдмээрээ алдаршсан хүн байжээ. Ингээд Халхаас Хайсан гүн захиа ирүүлж, шинэ тулгар Монгол улсад ирж, бичгийн эрдмээр хүчин зүтгэхийг урьжээ. Ингээд өдөр бүр Чан Миний захаар явах болжээ. Нэг монгол жинчин архи ууж байх юм гэнэ. Эхлээд хомтой тэмээнүүдийг нь худалдаж авч гэнэ. Тэгээд морийг нь, эмээл хазаарыг нь хүртэл авсаар нөгөө жинчин тасралтгүй уусаар л байж. Ингэж ингэж хамаг юм нь дуусаад ухаан ортол, арга нь тасарчээ. Ингээд Дандаа чинсан хэлж дээ. "За би чиний хөсөг, морийг тусгайлан тэжээлгэсэн байгаа. Нэг ачаа ачна. Гэхдээ шөнө ачна. Замдаа зогсохгүй Их хүрээ ор. Хайсан гүнд л хүргэж өгөөрэй" гэж гэнэ. Ингээд бүх номоо баглаад 20 тэмээ ном ачиж хөдөлгөөд, үүр цайхын өмнөхөн гэрээ шатаачихжээ. Ингээд үдийн алдад Бээжингийнхэн их эрдэмтний гэр шатсаныг мэдээд цуглажээ. За танд урьд байснаас тань том байшин барьж өгнө өө. Та энэ болтол уйтгараа сэргээж аялж яваад ирнэ үү? хэмээн хэлж гэнэ. Ингээд Хэрмийн гадуур Өвөр Монгол ноёдынхоор айлчилж, айлаас айлд залагдан явж байгаад, Бэйсийн сүмээс Халхад орж ирээд, Зүүн хараа, Батсүмбэрт очоод суучихсан юм гэнэ билээ. Номын хүний ухаанаар л Бээжингээс гарсан хүн. 

	Дандаа чинсанг Монголд ирснийг сонсоод "Хүний доторх эрдэмтэй хүн, хүлгийн доторх жигүүртэй хүлгээ алдлаа. Ар Халхын төр ийм хүмүүс тулж байхад мандах учиртай төр байх" хэмээн ярилцдаг байсан гэж байгаа. Бид бол Дандаа чинсангийн зохиосон Буддизм болоод Күнзийн сургаалыг хавсруулан зохиосон "Бурхны их хөлгөний номын журмыг бадруулсан ертөнц дахиныг сургах эрдэнэт толь хэмээх судар" буюу төр барих онолын номыг нь яг одоо л судлах ёстой юм байгаа юм.

	 

	Эрхлэн хэвлүүлэгч Г. Ням-Очир

	
НЭГДҮГЭЭР ДЭВТЭР

	СУРГААЛЫГ БАЙГУУЛСАН САНААГ ИЛЭРХИЙЛСЭН НЭГДҮГЭЭР БҮЛЭГ

	Бурхан сургаалын гайхамшигт зорилт нь их болбоос зургаан нийлэлтийн гадна огторгуй түгээмэл дүүрнэ.

	Бага болбоос нэгэн барманусын дотор эс багтахаар үгүй. Илэрхий болбоос зургаан зүйлийн орны амьтан нь хоцролгүй их нигүүлсэхүйн дотор буй амуй. Нууц болбоос нөгчсөн хийгээд өдгөө дэх ба ирээдүйн тэнгэр газар хийгээд хүн амьтнаас хамаг бодолд хүртэл нэгэн мөн чанар нь шууд туулна. Их нигүүлсэхүй, их мэргэн аргаар ямагт зургаан зүйл хамаг амьтныг зовлонгийн далайгаас гэтэлгэхүй, тонилгохуй их таалал нь даруй судруудад номлосон, алиныг алинаар номхотгоно, жолоодно хэмээсэн нь энэ төлөв мөн буюу.

	Үүний дотор эс тогтсон нь нэгээхэн бээр үгүй. Адилтгаваас тэнгэр эс бүрхсэн бээр үгүй, газар эс дагасан бээр үгүй. Наран саран эс гийгүүлсэн бээр үгүй мэт буюу. Бас судруудад анхааран үзвээс, түүнчлэн ирсний номлосон ном судар, нийт бүгд таван зуун зааны ачаа хэмээжээ. Энэ нь судрын үг буюу.

	Жич, бидний дорно зүгт дэлгэрч ирэн чухам Бурханы зарлиг болбоос их савын ганжуурын зуу илүү хэлмэлийн судруудад мөн буюу. Үүний дотор маш олон зүйлийн судруудыг багтаан хураасан тулд, үүний арван зүгийн ертөнцийн зургаан зүйлийн орноос аливаа бүгдэд хүртэл эс багтсан, эс бүрдсэн нь нэгээхэн бээр үгүй. Үзвээс эртний янагш дараа дараа гарсан Богд багш нар бээр, бурхны шашныг тэтгэн зассан нь, ном судрыг тайлбарлан дэлгэрүүлсэн нь, хэдий олон боловч гагцхүү судар тарнийн ёс хийгээд самади суух ба бясалгах бүтээх ба бодь мөрийн хөтөлбөр тэргүүтэн мөн буюу. Жич ертөнцийн ёсонд холбогдсон нэр сургаалын зүйлийг тухайлан дэлгэрүүлж гаргасан нь үгүй ажгуу. Энэ нь шашин төр хоёр салсны учир буюу. Хянаваас, үүний гэм нь сургаал соёл нийтээр тархагдахгүй бөгөөд басхүү Бурханы их таалал бус тулд, үүнд өтгөс би шашин төрийг хамтаар тэтгэх санааг гол барьж, бас их олноор дүрэм адилшаахыг хүсэж, олон улсын ёсыг шинжилбээс, тэдгээрийн язгуурын суртахууны ёсонд болбоос сайтар сахих хийгээд унших орхих ба мөргөх наманчлахыг нэгэн адил үйлдэх бөгөөд бас нэгэн адил дагаж явах сургаал соёлын дүрэм хэмжээ нь тодорхой бөгөөд бас тогтсон дүрэм бүхийн тул, тийнхүү гэрээс гарсан ардаас эрэгтэй, эмэгтэйд хүртэл, их бага нэгэн адил, нэгэн ёс, нэгэн дүрмийг хичээж, журамлан явахын тулд бүгдээр нэгэн ёсон, нэгэн сэтгэлтэй бөгөөд нэгэн нэгэндээ янаг найртай бөгөөд харилцан хор хөнөөлгүйгээс гадна, жич өөр зүйлийн суртахуун дагана. Энэ нь дүрэм чанга тодорхойн учир буюу. Бас хянаваас, тэдгээр суртахууны хуульд болбоос аливаа эрэгтэй, эмэгтэй, эрхэм доордыг ялгахгүй бүрэн багын цагт эрхгүй язгуурын суртахууны сургуульд орж, суртахууны ёс ухсаны хойно, сая төр засгийн сургаал соёл ба цэрэг дайны ёсон ба зурхай, эмч хийгээд жич, аливаа зүйлийн сурлага анхааруулгаас урлах, үйлдэх тэргүүтэн зүйл зүйлийн эрхэм чадал, өөрийн авьяас дурыг дагаж, нэжгээд тухайт эрдмийг сураад, биеэ гайхуулах үндэс болох тул, тийнхүү тэдгээрийн улсын баян чийрэг болсон нь үнэхээр бусдад үгүй. Язгуурын суртахуун, төр засаг харилцан эв найртай бөгөөд хоёр бүр чанга тэгш, бусад дахь хэлбэрэхгүй харилцан туслахын харьяа буюу. Тийнхүү шашин дорой болбоос төр чийрэг болох ёсонгүй. Төр дорой болбоос шашин чийрэг болох хуульгүй.

	Жич, бидний Бурханы суртахууны улс болбоос гагцхүү гэрээс гарсан ардад ёс сургаал тогтсон дүрэм бүхийгээс бус мэхст болбоос нийгэм тухайд сургаал соёл хийгээд тогтсон дүрэм үгүй, ер хүн амьтанд сургаал соёлгүй болбоос, ухаан нээгдэхгүй, тогтсон дүрэмгүй болбоос, журамлан дагах дүрэм хэмжээгүй. Ер хүний ёсонд ухаан нээгдэхгүй болбоос, нэгэн мунхаг хүн бөгөөд дүрэм хэмжээгүй болбоос, бас ч нэгэн балай хүн тул, үүнд баян чийрэг болохыг хаанаас олно. Энэ нь хоёр бүр даруй болох ёс буюу. Энэ мэтс нь эртний цагт болбоос жаргал болно. Өдгөөгийн цагт болбоос, эрхгүй мөхөж сөнөхөд хүрнэ. Юуны тул хэмээвээс, ертөнцөд бүхий түмэн улс бүгдээр цөм элдэв зүйлийн мэргэн чадлыг эрхэлсэн цаг тулд үүнээс зүйл бүрийн сонин гайхамшиг эрдмүүд дэлгэрснээр, тэдгээрийн улс баян чийрэг болсон бөгөөд, басхүү өдөр бүр улам нарийнаас нарийн болгож, шаламгайлан хичээнэ. Аяа хэрвээ бидний суртахууны улс үүнийг мэдэхгүй, хуучин хэвийг баримтлан сахиж, цаг учралд нийлүүлэн зүтгэлийг үзэж, сайн болгож халах ба шинэтгэж засахыг мэдэхгүй болбоос, мөхөж сөнөх нь нүдний өмнө болсон тул, өтгөс би үүнд тэсгэл үгүй айж, өөрийн мунхгаа огт үл бодон шашин төр хоёрыг хамтаар тэтгэж, хамаг бүгдийг ангижруулан сайнд хүргүүлсүгэй хэмээн санаж, хичээнгүйлэн Бурханы номоос аль ертөнцийн ёсонд холбогдсон эл зарлигуудыг эш татаж тус тус дэлгэрүүлж ангид ангид сургаал болгож зохиогоод бас тогтсон дүрэмтэй бүгд хэдэн түмэн үсэг болгон бичээд, бас нэр журмыг харилцан нийлүүлэхийг санаж тийнхүү судруудаас хэдэн зүйлийн чухал номлолыг ялгаж авав. Түүний уг нь түүнчлэн ирэгсэд огторгуйн үнэн эзэн хэмээжээ. Огторгуй хэмээсэн нь огторгуй хязгааргүйн тул арван зүгийн тэнгэр газар хийгээд хамаг бүтээлийг төрүүлнэ. Үүнээс эс гарах нь нэгээхэн бээр үгүй хэмээх утга буюу. Үнэн эзэн хэмээсэн нь арван зүгийн ертөнцөд хэн бээр адилтгашгүй их эрхт хэмээх утга буюу.

	Бас тэнгэр хүний багш хэмээжээ. Энэ нь тэнгэр хүн хамаг бүгдийг зовлонгийн далайгаас гэтэлгэгч бэлэг билгийн их онгоц мөн бөгөөд чухал авралын орон жич үгүй хэмээх утга буюу.

	Бас хамаг номын эзэн хэмээжээ. Энэ нь ер түүнчлэн ирэгсэд хэмээгч хамгийг айлдагч бэлэг билгийн далай мөн бүхийн тулд аливаа сайн эрдэм бүгд түүнээс эс гарах нь нэгээхэн бээр үгүй хэмээх утга буюу.

	Бас их баатар хэмээжээ. Энэ нь биеийн хамаг нисваанисыг ялгаж цаглашгүй галавт бодь явдлаар явж, хамаг амьтны тусыг үйлдэхдээ тээхгүй бэрх зовлон хөнөөлийг хүлцэн дааж, ер хамаг амьтныг хоцролгүй зовлонгийн далайгаас гэтэлгэж, дээргүй бодь хутагт хүрүүлэхүй, засрахуй, нигүүлсэхүй их үүргийг шантралгүй үүрч чадаад үүний хүчээр гурван ертөнцөд адилтгашгүй, дээргүй илтэд туулсан Бурханы хутгийг олсны тул, тийнхүү их баатар хэмээжээ.

	Өтгөс би мөнхүү эдгээр санааг үндэс болгож, хамаг буй бүхий цөм огторгуйгаас гарах мэт Түүнчлэн ирснээс үлэмж Богд жич үгүй бөгөөд шашин төрийн аль нэгэн ёс боловч цөм Түүнчлэн ирсний номд багтахыг ухаж, атгаггүй сэтгэлийн үүднээс, аливаа сайн явдал бүхнийг агуу өршөөнгүй, хүлцэнгүйгээр биедээ дааж, баатарлан явах их эргэлийн хүнд үүргийг үүрч, хамаг амьтны сайн тусыг үйлдэхүйг шаардахын тул, ийнхүү энэ шастирыг, мөнхүү огторгуйн хаан, тэнгэр хүний багш, хамаг номын суртахууны ач их баатар, ялж төгс нөгчсөн, Түүнчлэн ирсний, их хөлгөн номын журмыг бадруулсан, ертөнц дахиныг сургах, эрдэнэт толь хэмээн нэрийдэж, үүгээр өтгөс миний сургаалыг байгуулсан санааг илтгэв. Үүнд Бурханы номоос огт сөрсөн явдалгүй бөгөөд бас ч ертөнцийн ёсонд тавтайяа нийлэлцэнэ. Үнэхээр шашин төрийг хамтаар тэтгэх чухал сургаал тул аливаа лам хар, эрэгтэй, эмэгтэй ч ялгахгүй бүгдээр уншваас зохино.

	ТӨР ХИЙГЭЭД ШАШНЫ УГ ЭХИЙН ХОЁРДУГААР БҮЛЭГ

	Лав мунхаг балрын цагт аливаа хүн амьтны анхан төрж ирсэн цагт нь чухам нялх хүүхдийн мэт тийн мэдэхгүй шулуун найрах, амарлингуй найрамдах амьсгал, би чи хэмээх атгаг ялгалгүй, язгуурын төрөлх бүрэн бүтэн, өв тэгш цаг асан тулд, тийнхүү аливаа амьтан нэгэн нэгэндээ харилцан сайн хийгээд муу ба тус хийгээд хор нь алин ч үгүй асан ажгуу. Хойно байн байсаар мэдэхүй ухахуй нь улам нээгдээд, шулуун төрөлх нь эвдэрч, мэдэлт сэтгэл болон хувилаад, үүнээс даруй мэргэн мунхаг хийгээд сайн муугийн зүйл ялгарсны тулд, тийнхүү долоон тийн мэдэхүй зэргээр бололцоод, янаг дайсан хийгээд хол ойр ба дээр доордын зэрэг дэсэд хүртэл, зүйл зүйлээр дагалданыг гарч ирээд, дэс дараалан тасраад, харилцан эсэргүү тэсэргүү солилдон, ээрч харгалцалдахуйд бүрхэж, самуунд хүрэх нь бас ч байдалд эрхгүй болох тулд, үүнээс Богд хүн гарч сайн мууг ялгаж, зөв бурууг тодорхойлон, төв шударгууг тэтгэн, муу гажууг дарж, олонд тусалсны учраар, үүнээс даруй олон сүрэг аймагт төрүүлж, тэргүүлэгч дарга болоод хэлхээ ашдын ёсныг тогтоон засаг соёлыг тархааж, хамаг амьтныг энхшүүлэн амаржуулан зассаны тулд, үүнээс сая ертөнцийн төр ёсон ихэд бадарваас, уг эхийн шулуун үнэн нь эрхгүй түрдэхүйд хүрнэ. Иймийн тул Богд гэгээн хүн бас ертөнцөд төрж, ариун үнэн, шулуун сайныг эрхэлж сургаалыг байгуулж, хамаг амьтныг соён сургахуйд, түүний санаа зорилт нь зарим нэгэн газарт хэдий адилгүй боловч амьтны тулд үнэн сэтгэлийг гүйцэтгэн, мууг цээрлүүлж, сайнд жолоодох нь цөм нэгэн адил буюу. Тийнхүү аливаа газрын өөр өөрийн аймгийн язгуураас уламжлан ирсэн сургаалыг бүгдээр эрхэмлэж, чин үнэнчээр дагаж явах нь язгуурын суртахуун хэмээнэ. Бас ёсны сургаал хэмээнэ.

	Жич, өтгөс би бээр хэдий ухваргүй боловч бяцханы цагаас ёсны сургаалыг сурахуйд дуртайн тул, аливаа язгуурын суртахууны ёсны санаа журмыг нь хянаж үзвээс, мууг цээрлүүлэн, сайн жолоодох нь үнэхээр нэгэн адил бөгөөд муугаар явбаас нүгэл хилэнц болоод зовлонт муу заяанд төрөх ба сайнаар явбаас, сайн буяныг хураагаад, жаргалант орон хийгээд тэнгэрийн оронд төрөхүйд хүртэл зүйл зүйлээр соён жолоодсон нь үнэхээр туйлд хүрэв хэмээвээс болно. Тийн атал бас хянаваас, маш агуу, их туйлын, түгээмэл ариун, зүйлийн оронд оршсон бүгдийн аврал, итгэлийн орон болж чадсангүйгээс гадна, жич дөрвөн үнэний ёсыг олон хийгээд дээргүй бодь хутагт илт туулж Бурхан болох ёсон болбоос, гагцхүү Бурханы суртахууны ёсонд бүхийгээс өөр зүйлийн суртахууны ёсонд болбоос үгүй буюу. Үүгээр үзвээс, Бурханы суртахуун хэмээгч чухам бэлгэ билгийн үнэн магад төв ёсон мөн тул, лав олон суртахууны уг эхийн газар мөн бөгөөд нэгэн их ерөнхийлөн баригч эрхлэн тэргүүлэгч болой.

	ЯЗГУУРЫН СУРТАХУУНЫГ ДЭЭДЛЭН ДАГАХ ГУРАВДУГААР БҮЛЭГ

	Шулуун онолт судар хийгээд бус олон сударт номлосон, түүнчлэн ирсний урьдын олон төрлийн домогт үзвээс, цаглашгүй, тоо томшгүй олон галавт хир үгүй биндэрьяа мэт ариун дөрвөн цаглашгүй огторгуй мэт бодь сэтгэлийг бясалгаж, зургаан зүйл хамаг амьтны тусын тул дотоод гадаад хоёр зүйлийн өглөгийг өгсөн хийгээд тэсэшгүй бэрх хатуужлаар элдэв зүйлийн олон зовлонг хүлцэж, ер бүх хамаг амьтныг ганц хөвүүнт эх мэт нигүүлсэн өршөөж, ямагт мэргэн аргын үүднээс, алиныг алинаар номхотгож, нисваанисын зовлонд нэрвэгдсэн амьтныг зовлонгийн далайгаас гэтэлгэж, улам жолоодсоор, дээд эртний хутагт хүрүүлэн, цаглашгүй, тоо томшгүй зургаан зүйлийн амьтан тонилгосон гайхамшиг эрдмийн хүчинд далай мэт буяны чуулганыг хурааж, цаглашгүй далай мэт бэлгэ, билгийг олоод, цаглашгүй далай мэт гайхамшиг эрдэм лүгээ төгсөөд, цаглашгүй далай мэт манлай дээд хамаг сайн эрдмийн чанад хязгаар хүрсний тулд тийнхүү зуун насны цагт Энэтхэгийн дундад орны Судадани хааны хан хөвүүн болон төрсөн ажгуу. Дээд Богд тэр бээр төрөөд сац гучин хоёр лагшин хийгээд наян сайн найраг ба гарын алганд мянган хээт хүрдний бэлгэс хийгээд хөлийн уланд найман тахилын бэлгэс лүгээ төгсжээ. Гайхамшигт тэр Богд хойно эрхт бодь мод хааны дэргэд илтэд туулсан Бурхан болоод, бум нарны гэрэл лүгээ төгөлдөр болж, цаглашгүй их рид хувилгаанаар, тоо томшгүй шимнус хийгээд тэрсүүдийг номхотгон, олон зүйлийн номын хүрднийг учруулан, амьтны тусыг агуу ихэд үйлдсэн ажгуу. Үнэхээр арван зүйлийн ертөнцөд адилтгашгүй, зүйрлэшгүй манлай дээд, очир дара тэр бээр зургаан зүйл хамаг амьтны оройн дээд чимэг бөгөөд хамаг бүгдийн итгэл авралын орон мөн тул тийнхүү Түүнчлэн ирсэн, дайныг дарсан тэр бээр үнэхээр туулсан Бурхан ухаан хийгээд гүн төгссөн ертөнцийг мэдэгч, төрөлхтнийг номхотгон жолоодогч тэнсэлгүй тэнгэр хүний багш, ялж төгс нөгчсөн Бурхан хэмээгджээ. Итгэл Очир дара бээр шашны дуазыг сайтар байгуулсны тулд нигүүлсэхүйн үйл арван зүгт түгээд, номын хур орсон эл газрын амьтан рашааныг хүртсэн бүгдийг Бурханы суртахуунд багтсан хүн хэмээнэ. Иймийн тул бидний Бурхан суртахууны аливаа орны улс, язгуурын ёсныг ялангуяа хичээнгүйлж, үл мэдэхийн хэрээр доромжлохыг болгоомжилбоос зохихоос гадна, жич, аливаа өөр суртахууны ёсныг цөм нэгэн бүгд, хоёргүй гэж, хүнд хөнгөн, гүн нарийныг ялгаж чадахгүйгээр, нэгэн адил болгож, хольцуулан шүүмжилбээс үл болно. Юуны тул хэмээвээс, өдгөө өөр зүйлийн суртахуун маш олон дэлгэрсний тул буюу.

	БУРХАНЫ ТААЛЛЫГ ТОДОРХОЙЛЖ, МӨРИЙГ ДАГАХЫГ УХУУЛСАН ДӨРӨВДҮГЭЭР БҮЛЭГ

	Бидний Бурханы суртахууны уг дохион их төлөв нь, хэдий ертөнцийн тоосноос зайлж, дөрвөн цаглашгүйг бясалгаж, хоосон чанарыг олох хийгээд дөрвөн даянд тэгш агуулж, тээргүй бодь хутгийг бүтээн, гурван орны амьтны үндсийг боловсруулах ба аливаа урих, унших хийгээд хилэнцийг арилгах ба гамшиг зэтгэрийг хариулах ба муу ёрыг хариулах ба нөгчсөнийг тонилгож, сайн оронд төрүүлэх тэргүүтэн энэ нь, гэрээс гарсан ардын тухайд хичээх ёсон мөн буюу.

	Жич ертөнцийн ёсон хийгээд ертөнцөд зүтгэх ёсныг огт эс гаргав хэмээсэн нь үгүй. Тэр ч байтугай, Бурханы ёсонд болбоос, их мэргэн, их нигүүлсэхүй, их баатар, их тэгшийг үндэс болгосон бөгөөд үүнийг хайхраад, түүнийг үл хайхрах ба үүнийг нигүүлсээд, түүнийг үл нигүүлсэх ба үүнийг яваад, түүнийг үл явах ба энэ нь ойр тэр нь хол хэмээх ба ямагт нэгэн зүгийг баримтлаад, бусдад тун үл хамаарна хэмээх ёсон үгүй.

	Тиймийн тул өтгөс би элдэв зүйл хэмээх сударт номлосон, Түүнчлэн ирсэн нигүүлсэхүй бээр, гурван орны хамаг амьтныг айлтгасан тааллыг хичээнгүйлэн авч, эш татаж тэмдэг болгов. Сударт номлосон нь ялж төгс нөгчсөн, нэгэн, мөрөөр явахыг номлоно. Хоёр, зүйл мэдэгдэх хийгээд бэлгэ билигт утга олсон, эс хольцолдсон, гурван, дурдах ойр агуулахуйд мэргэн, дөрвөн, аюулгүйгээр үл аюугч, таван, заяаны амьтнаас тийн бүгд тонилсон, зургаан, төрөл түгэхүйд мэргэн, долоон, бодь явах бишид, тийн бөгөөд найман, тонилохуйн даяанд зэргээр оршсон, ес тэгш оролдохуйд тэгшээр оролдогч, арав, хүчний хүчин лүгээ төгссөн үнэн арслангийн их дуунаар дуурьсагч нугууд хэмээвээс, номын чанараар өдөр гурван цаг, шөнө гурван цаг лугаа өдөр шөнийн зургаан цагт Бурханы нүдээр ертөнцийг үзэж, хэн нь сайжрав, хэн нь шантрав, хэн нь өнгөрч, аль хэн нь аюулт болов, хэн нь хор түгээв, хэн нь өнгөрөөд аюулт хор түгээв, хэн нь муу заяанд оржээ, хэн нь муу заяанд орох болсон, хэн нь муу заяанаас гаргаж би дээд төрөл хийгээд тонилгохын үрт агуулсугай. Хэн нь эргүү явдалд багтсан бөгөөс гараас татсугай. Хэн нь хутагтын долоон эдгүй болбоос хутагтан долоон эдийн эрхэнд эрхшээлгэсүгэй. Хэн нь буяны үндсийг эс үүсгэсэн бөгөөс үүсгүүлсүгэй. Хэн нь буяны үндсийг үүсгэн бадраасан бөгөөс огоот боловсруулсугай. Хэн нь буяны үндэснүүдийг огоот боловсон барсан бөгөөс бэлгэ билгийн мэтээс тэмдэглэсүгэй. Хэн нь Бурханы ирснээр чимэгдсэн ертөнцийн үр лүгээ нэгэн болгосугай хэмээн сэвхийж, бэлгэ билгийг үзэх ба орондож, матруудын орон, далайн долгион цагаас өнгөрүүлэхүй болохоор болохыг номхотгон үйлдэгч хөвүүдэд Бурхан цагаас өнгөрөхгүй хэмээжээ.

	Аяа ер түүнчлэн ирсэн хэмээгч огторгуй түгээмэл ирэхгүй, одоогүй бөгөөд түүний гэгээн нь арван зүгийн ертөнцийн хамаг амьтан хэдий эс бөгөөс, тэд бүгдийн бие хэл сэтгэлийн үйлийг угаас эцэст хүртэл хоцроогүй бодох үзэхийг хэрэгсэхгүй айлдахаас гадна жич, алиныг алинаар туслахуйд, хөдлөх явахыг хэрэгсэхгүй, гайхамшиг рид хувилгаан агшин зуур нийгмээр чадах бөгөөтөл өдөр шөнийн зургаан цагт Бурханы нүдээр ертөнцийг үзнэ хэмээхээс дараалан олон зүйлээр амьтны тусыг үйлдэхүйг тодорхойлон гаргасан нь, чухам их нигүүлсэхүй бээр цаггүй амьтныг тэгш энэрч, аливаа их бага, нарийн бүдүүн, ил далдад хүртэл хоцролгүй нийтээр өршөөж, тэтгэх агуу их таалал мөн буюу. Нэгэн мөрөөр явахыг номлоно хэмээсэн нь, эртний гэгээн Богдсын сайн явдал журмыг журамлан дагаж, амьтны тусыг үйлдэхийг буюу.

	Түүнчлэн ирсний хөлийн уланд долоон эрдэнэ, найман тахилын зураг бэлгэс бүхий энэ нь, чухам эрт тэргүүлшгүйгээс сайн явдлыг явж хураасан их буяны ач үрээс боловсорсон гайхамшиг бэлгэс мөн бөгөөд бас хамаг амьтанд сайн явдлыг эрдэнэ мэт хүндэтгэн журамлан дагаж явахыг үзүүлсэн бэлгэ буюу. Хүрдний бэлгэс нь сайн явдлыг явахуйд хүнд бэрх, аюулгүй, шантралгүй, хол удаанд уйтгаргүйеэ үйлдэхийг үзүүлсэн бэлгэ буюу.

	Гэтэлгэгч дара эхийн хөлийн уланд нүдэн бүхий нь ер ертөнцийн харанхуйд төөрөхүйеэ хялбар бөгөөд сайн муу хоёр занг ухаж, мууг огоорч, сайнд давшихыг үзүүлсэн бэлгэ буюу. Бидний Бурханы суртахууны шавь нар лам, хар, эрэгтэй, эмэгтэйг ялгалгүй үнэн магад сэтгэлийн үүднээс хичээнгүйлэн журамлан дагаж өөр өөрийн явцаас зохих явдал хийгээд аливаа сайн явдалд хичээн зүтгэвээс хэн биднийг Бурханы шавь бус хэмээн өгүүлнэ. Аяа илэрхий нууц дотоод гадаад төгсгөлт дүрс их хэрэглэл нь мөн бүрдсэн бөгөөтөл, Сүн улсын бичгийн ард харин Бурханы суртахуунд тэнгэр, газар дөрвөн зүгийг тун үл хамааран ямагт гагцхүү сэтгэлийг нягтална хэмээсэн нь ташаарсан болой.

	ТАВДУГААР БҮЛЭГ

	Ачлал хэмээгч хөвүүн үр болсон хүний эцэг эхийн ач мэх их үнэн санаанаас дуртган санах эн тэргүүний нэгэн чухал ёсон буюу. Санаваас, эцэг эх болсон хүн, үр хөвүүнийг төрсөн цагаас өдөр шөнө тасралгүй хичээн, сэтгэл хүчин хамтаар зовон зүдэж, тэжээж хүмүүжүүлэхүйд нь өвдөх дуулах хийгээд өлсөх хийгээд хэлэх өчих ба идэх уух хийгээд өмсөх зүүх ба наадах тоглох хийгээд үсрэх харайлгах ба жич мэдэх чадах нь өчүүхэн нээгдээд яс шөрмөс баахан чангарваас бичиг үсэг сургахаас гадна аливаа сурваас зохих эрийн эрдмийг чадах чинээгээр сургаад аль сайн болох зүгт жолоодож, эр болсны хойно бэр (гэргий) авч өгөн, бас аж төрөхийн тул бодож зуун зүйлээр чармайсаар сэтгэл зүтгэл цөм мохно. Явдал мөрд гарах болбоос хөвүүн мянганы газар явбаас эцэг, эхийн сэтгэл мөнхүү мянган газар дагалдана. Хэрвээ хөвүүний учрал сайн болбоос түүний тул баярлана. Эевэргүү болбоос түүний тул зовнино. Жич хүний амьдрах ёсонд холбогдсон эл үйлст ил далд нарийн, бүдүүн их бага зүйл зүйлд хүртэл нэгэн цаг ч хагацалгүй өршөөж хамгаалахуйд түүний тул бодсон санаа нь магад санаанаас эс гарсан нь нэгээхэн бээр үгүй. Тиймийн тул, хөвүүн үр болсон хүн эцэг эхийн ачид түмэнд нэгэнтээ хариулсугай хэмээвээс, бидний хөвүүн үрийн өршөөх энэ санааг нэхэн санаваас лав элбэрэлт санаа нь хавар цагийн өвс модны мэт өөрөө хөвөрч гарч ирнэ буй за. Шулуун онолт сударт номлосон нь Ананд тойн ба гэргий хийгээд аль хэн болбоос эцэг эх юүгээн хүндлэн тахихаас, үүний буян нь дээд манлай болоод олохуйяа бэрх болой. Тэр юуны тул хэмээвээс би урьд дүрмээ дурдваас, эрт нөгчсөн цагт асрахуй сэтгэлээр эцэг эх юүгээн хүндлэн, өөрийн махаа өгч тэжээсэн тул тотгороос тонилоод, тэр буяны үндсээр журмаст ба Чахравад хааны төрлөөс гурван ертөнцийн манлай Бурханы хутгийг түүгээр олсон бөлгөө хэмээжээ. Аяа ачлал хэмээгч үр хөвүүн болсон хүний эцэг эхийн ачид хариулах тухайт хэрэг мөн болой. Үүнээс гавьяа нэр хийгээд ач тус болохыг өчүүхэн төдий эрхэмжлэн санаваас үл болмуу. Тийн атал чин үнэнийг гүйцэтгэж хичээн явбаас, энэ насанд болбоос элбэрэлт хөвүүн, сайн хөвүүн хэмээх нэрийг олоод, эрдэм явдал өв тэгш болон гэр өргөөг мандуулаад, хойч үеийн үр ач нарт болбоос, сайныг уламжлаад, бас буяны хөрөнгийн үндсийг үүрд бататгахаас гадна олохуйяа бэрх тээргүй бодь хутгийн үр боловсрох нь эрдэм нь юунд тийм их бөгөөд ач тус нь юунд тийм үлэмж цаглашгүй мохошгүй буй аж. Юутай гайхамшиг, юутай өвтэгш аж. Элдэвчилбээс, энэ элбэрэл хэмээгч үлэмж гайхамшиг агуу их хамаг сайн, эрдмийн үр дэлгэрэх нэгэн хишиг сайн буяны тариалан мөн тулд, хамгаар энэ сайн тариаланг тарихыг хичээтүгэй.

	Ер ачлахын ёсонд болбоос, лам хар, эрэгтэй, эмэгтэй, эрхэм, доорд, хөгшин залууг ялгалгүй биеэ засахыг урьдал болгон санааг баясуулан тэжээхийг эрхэм болгоно. Тиймийн тул аливаа хөвүүн болсон хүн биеэ сэрэмжилж, эдийн хэрэглэлийг хэмнэгтүн. Ах ихсээ хүндэлж, дүү нар хөвүүнээ сургагтун. Ах дүүдээ янаглаж, нөхөр ханьд итгэмжтэй бологтун. Төрөл удамдаа дотнолж, айл хүйдээ найртай бологтун. Архи дарсыг хэмжээтэй ууж, бархирах агсамнахыг болгоомжлогтун. Хэрүүл баруулыг устгаж, найртай түвшнийг эрхэмлэгтүн. Муу ардаас зайлж, сайн хүнд янаглагтун. Ямагт өөрийн хэрээ сахиж, бусдын өнгө хийгээд эд таваарт бүү шунахайрагтун.

	Зоос наадах хийгээд эм зүйлийн наадмыг бүү наадагтун. Аж төрөх саатахаас гадна нэр цаг гутагдаж, эд таваарыг бүрэлгэнэ. Тийнхүү элбэрэлт хөвүүний ёсон нь товчилбоос, хамаг сайн явдлыг хичээн явж хамаг муу явдлыг тэвчих болно. Бас тус тулд ялгаж тайлбарлах нь, хэрвээ түшмэл сууж иргэнийг засах болбоос тушаалын доторх аливаа хэрэгт хичээж, иргэнийг өршөөгтүн. Гажуу мууг арилгаж, номхон сайныг тэтгэгтүн. Хорт хөнөөлийг тасалж, ашиг тусыг мандуулагтун. Хэрвээ гэрээс гарч хувраг болох болбоос, ном эрдмийг гүнээс гүнд хүртэл хичээн сурч унших бясалгахыг ёсчлон үйлдэж, тангараг санваар хийгээд шашны ёсыг амь мэт сахиж, мунхаг ухваргүй ардыг соён сургаж, аль сайн зүгт удирдан, цаггүй энэ насны эцэг эхийн их ачийг дурдан санаж, үүгээр урьд төрлийн эцэг эхийн ачийг нэхэн санаж, эх болсон хамаг амьтныг түгээмлээр асрах бодь сэтгэлийг бясалгаж, ялгуусан хөвүүнийг даган суралцаж, цаглашгүй амьтан тус үйлдэхийн тул дээргүй бодь хутгийг бүтээхийг шимтэн хичээгтүн. Жич, охин хүний ёсон болбоос, эрхбиш гэртээ үүрд суух тийм эрхгүй тул, эрд одох нь эрт ба өдгөөгийн халж үл болох ашдын ёсон буюу. Тиймийн тулд, аливаа эхнэр хүн эрхгүй сэтгэл зоригийг нэгэн болгож, эрдээ хичээнгүйлэн тусалж, хадам эцэг эх юүгээн ачлагтун. Жич их бага, аливаа ах ихэс ба бага авга эгч ба их бага авга бэргэн хийгээд бэр хийгээд төрөл ургийн ах ихэст хүртэл ёсчлон хүндэлж, жич авсан ижий ба энгийн эгч, охин дүүг ч ямагт найртай зөөлөн эелдгээр үзвээс зохихоос гадна, ер эхнэр хүний ёсон сахиж, гэр буурийг цэвэрлэн, сав зэвсгийг арчиж, дээл хувцасны хирийг угаагтун. Тэргүүн үсээ сайхан самнан шүүрдэж, цэвэрхэн болговоос барав. Дэмий битгий оо энгэсэг түрхэж, хээтэй сайхан хувцас өмсөөд, алт, мөнгөн эрдэнийн заслага зүүж, хээнцэрлэн засаж, хэрэггүй газарт эм таваарыг сүйтгэж, төрөлхийн буянаа бууруулж, нүглийн тулмыг үүтгэх, хурьцахуйн зууч ирэхүйд хүрүүлэгтүн. Ямагт шулуун төвийг сахиж, хөвүүн охиноо сургаж, хүмүүжүүлэн хэзээ болбоос эхнэрийн ёсыг бүү гутаагтун. Эдгээр нь аливаа үр хөвүүн болсон хүний өөр өөрийн явбаас зохих явдлыг өгүүлж, биеийн сайн эрхэм явдлыг хичээж, эцэг эхээ ачлахыг илтгэсэн нь буюу. Жич, ачлах, тэжээх ёсон нь эрхэм доорд биеэ өгөхийг ялгахгүй, эрхгүй хичээнгүй дөлгөөнийг эрхэлж, дээл малгайг тэгшлэн засаж, суух зогсохыг төв болгон алхах гишгэхүйд, алгуур аажим бөгөөд доор бологтун. Хэзээ ч болов зовних, унтах, гангалах, хорсох хийгээд номорхон бардан, хөнгөн, дөлгөөн амьсгал байдлыг дарж, ямагт амарлингуй баясгалан царайг гарган, хошин наадам хийгээд зүйл зүйлийн хичээнгүй бусын үгийг сайтар болгоож, хэлэх өчихүйд ер зөөлөн, дөлгөөнийг хичээгтүн. Цаг улирлыг дагаж, халуун хүйтнийг тэнцүүлэн, суух гэр буурийг ус үсэргэн шүүрдэж, авдар бараа ба хорго ширээний тоосыг арчин зүлгэж аяга хундага, халбага сав тэргүүтэн аливаа хэрэгсэх сав зэвсэг бүхнийг цэвэрлэн арчиж, жич будаа цай ногоо зууш болбоос хэдий энгийн бүдүүн юм боловч эрхгүй ерийн учир аль санаанд дуртай тааламжтайг ухаж, хэр чадахаар бэлтгэж ариун цэвэр, амт шимтэй найруулан санааг гүйцэтгэж зохистойёо базааж өргө. Ер аливаа насажсан хүн нь архи дарс хийгээд мах тосгүй болбоос гэдэс цадахгүй бөгөөд шөнө басхүү найргүйн тулд тийнхүү хэдий үгээгүй гэр боловч эрхгүй хэр чадахын дотор бэлтгэвээс зохино. Өмсөхүйд болбоос хүн насажваас тамир хүчин доройтож буурахын тулд эрхгүй шинэ бөгөөд дулаан нь эрхэм буюу. Жич өвчин зовлон хэмээгч ер ямар ч хүнд ирэх атал, ялангуяа настай хүнд болбоос илүү болохын тулд, хэрвээр хуучин өвчин хөдлөх хийгээд гэнэтийн цагийн өвчин тусах болбоос хэдий чийрэг залуу хүн боловч цөм хүний асрах, сувилахуйд итгэх атал насажсан хүнийг юун өгүүлэлтэй.

	Тиймийн тул үр хөвүүн болсон хүн энгийн цагаас хувь илүү хичээн, шөнө тасралтгүй дэргэд аж, эм тан хийгээд цай шөлийг аль зохистойгоор асарч сувилахаас гадна, жич цэр нулимс хийгээд шээс баас ба идээ цус тэргүүтэн аливаа бузар буртгийг цөм хөвүүн болсон хүн өөрөө бусад хийгээд эцэг эхдээ мэдэгдэхгүй сэмээр нууж цэвэрлэн, арилгаваас зохино. Хэрвээ үүнд зэвүүцэж жигших ба эс бөгөөс бусад хүнийг хөлслөн асруулаад, өөрөө бус хэрэгт шалтаглан хөндий зайлбаас үр хөвүүн болсон хүний ачлах ёсон бус бөгөөд элбэрэлгүй нь үүнээс их нь үгүй болой. Жич хэрвээ хишиг үгүй наснаас нөгчвөөс бэлэвсрэх, гашуудах ёсыг ёсчлон гүйцэтгэж, ном буяныг чадах чинээгээр үйлдэн, аль сайн зохистойгоор эцсийн их хэргийг гүйцэтгэж, оршуулан талбитугай. Үүнээс хойшийн бүр эцэг эхийн төрсөн өдөр ба жич нөгчсөн өдөр тохиолдох бүр эрхгүй нэгэн өдрийн бацаг санваарыг сахиж, дээш болбоос гурван эрдэнэд, тахил бэлгэ ба хүж зул өргө. Дорогш болбоос үгээгүй гуйлгачид өглөг өгч, ном уншиж мөргөл мөргөтүгэй.

	Аяа элбэрэл хэмээгч хүний эн тэргүүн нэгэн зүйл чухал хэрэг тул хамаг бүгдээр хүндэтгэж эрхэмлэн явбаас зохино.

	АЧЛАЛЫН ДОТОРХ ЧУХАЛ ЭРДМИЙН ЗУРГААДУГААР БҮЛЭГ

	Ер аливаа хүний төрөлх зан нь тус тус өөр нэгэн адилгүйн тул, тийнхүү хүсэх дурлах, жигших, шоодох нь мөнхүү тус тус адилгүй буюу. Иймийн тул эрдмийг засах, гэгээн ард уудам хүлцэхүйг үндэс болгож бусдын хөдлөх, аашлах, хэлэх, өчих нь хэдий ёс дүрэмд нийлэлцэхгүй боловч бүрнээ багтааж аваачихыг чухал болгоно. Шинжилбээс, эцэг эх болсон хүн хөвүүн охиныг алиныг боловч нэгэн адил өршөөх атал, зарим нэгэн нь, эс бөгөөс хөвүүн, эс бөгөөс охиныг, эс бөгөөс ах, эс бөгөөс дүүг нь бусдаас илүү хайрлах нь нэгэн буй бөлгөө. Үүнд бусад нь нэгэн адил үр хөвүүн атал биднийг өршөөхгүй, түүнийг хэлбэржиж илүү өршөөв хэмээн дур гутаж ачлах санааг бууруулж үл болохоос гадна нэгний эцэг эхийн санаанд нь нийлүүлж түүнийг өршөөвөөс зохино. Ер хүн төрөлх Богд мэргэн бус боловч хэн хэм алдалгүй болж чадна. Их багыг хэлэх бага. Иймийн тул аливаа хөвүүн болсон хүн эцэг эхийн аливаа зүйлийн төвгүй осол цалгай явдлыг гэм болгон үзвээс үл болно. Хэрвээ хоригловоос болохыг нь дөлгөөн царайгаар хориглож ятга. Болохгүй болбоос бүү уурла. Хожим нэгэн баясгалант цагийг хүлээж дахиж ятга. Жич төрөлх мунхаг муу эцэг эх бас ч хааяа нэгэн буй бөлгөө. Ямагт зөв буруу, сайн мууг үл ялган нэгэн тийш хэлбэрнэ. Эс бөгөөс өөрийн мунхаг ухваргүйдээ өргөгдөх ба эс бөгөөс бусдыг муутган ховлосон худал үгэнд нэгмөсөн хэлбэрж итгээд, өдөр бүр хараан хэрэлдэгчилдэн зодож халдан зовоох нь буй тул, хэрвээ иймд учралдваас, гагцхүү хичээнгүйгээр биеэ сахиж баясгалант царайгаар хүлцэж, хөнгөн болбоос хүлээж авагтун. Хүнд бөгөөс түр зайлагтун. Бас зарим нэгэн нь төрөлх догшин харгис ёс бусаад өөр бусдыг дарлан түрэмгий мушгихаар явж, цааз хуулийг харшлах тэргүүтэн явдал бас ч буй бөлгөө. Хэрвээ иймд тохиолдвоос ямагт өөрийн биеийн эрдмийг зааж, ёс журмыг барьж дахин давтмаар гуйн хоригловоос зохино. Ер аливаа үр хөвүүн болсон хүн үнэн санаанаас эрдмийг засаж, эцэг эхийн санааг баясуулан ачлах ба эцэг эхийн гажуу санааг тотгороор гишгэж, сайнд улируулах зовлон гамшигт болбоос хэдий амь биед хүрэвч хайрлалгүй зовлон гамшгаас гэтэлж чадваас, сая элбэрэлт хөвүүний туйлын эрдмийн манлай болоод, алтны доторх шижир алт ба сувдын доторх гэрэлт сувдын мэт лав луу барсад бишрэгдэх, чөтгөр хувилгаадад хичээнгүйлэгдэх, өвтэгш эрдэм болно буй за. Эрт нэгэн цагт хутагт Ананда, балай эр эм гуйланчин нэгэн долоон настай хөвүүн бээр гуйж олсон идээний аль сайныг нь эцэг эхдээ өргөж аль мууг нь өөрөө идэхийг хутагтаар үзэж маш баясаад, Бурханд айлтгаснаа, Бурхан мишээж, урьд төрлийн домгоо дурдаж, сайн төрөлт хэмээх хан хөвүүний эцэг эхдээ махаа идүүлж зовлонгоос гэтэлгэсэн сайн явдлыг номложээ. Жич бас өмнө далай, Баталагийн ууланд нэгэн хүүхэд дүрт Бодисадва оршин бөлгөө. Тэр Богд бодь хутгийг бясалгахдаа хан эцэгтээ гар, нүдээ өгөөд орчлонгоос тонилох үрийг олгуулжээ. Өдгөө Хятадын оронд гэтэлгэгч их нигүүлсэгч Хонсинбодисадва хэмээн маш алдаршжээ.

	АХ ДҮҮГИЙН ЯНАГ НАЙРТАЙГ ИЛТГЭСЭН ДОЛООДУГААР БҮЛЭГ

	Санаваас, ах дүү хэмээгч нэгэн эцэг эхийн цусыг авч төрсний тулд, чухам нэгэн биеийн гар хөлийн мэт буюу. Тиймийн тулд ах болбоос дүү юүгээн өршөөн, дүү болбоос ахаа хүндэлж, ямагт яс махны янаг амрагийг санаж, харилцан янаглаж, хэрхэвч сэцэн мунхаг, хүчирхэг буурайн учирт нэгэн нэгнээ хөнгөлөн яс махны янаг амрагийг хохируулахуйд хүрүүлбээс үл болно.

	Зарим нэгэн ах дүү нь харилцан янаггүй бүхүй учир юун хэмээвээс, эс бөгөөс тэнэг мунхаг, эс бөгөөс осол цалгай, эс бөгөөс худал хуумгай, эс бөгөөс хэрж яван, зүйл зүйлийн өөдөлшгүй учирт, ах дүүгийн янаг журмыг гүйцэтгэж, атгаг сануулж, өөрөө гэмшиж, халах сэтгэлийг өдүүлж чадахыг урьд эгнэгт уурдаг царай, ширүүн үгсээр ичээн зэмлэх ба эс бөгөөс шууд гутаан харах тул, үүнд түүний муу цалгайг байлган чадахгүй хэмээх ч байтугай, ашид түүний хэдэр догшныг өрнүүлж, өстөн дайсан мэт болоод яс мах харилцан хохирч эвдрэхүйд хүрүүлэхээс гадна бас хэтэрсэн нь үүнээс улам ёс бусаар явж цаазыг халдахуйд хүрүүлнэ. Тиймийн тулд аливаа зүйлд ямагт хичээнгүй хүлцэнгүйг үндэс болгож, уудамч, төвшнөөр холыг бодож, гагцхүү биеийн мэргэн эрдэм нь аль нэгэн зүйлд үл хүрээд осолдоо болуузай хэмээн хичээхээс, жич аливаа зөв бурууг ялгаж баримталбаас үл болно. Тийнхүү аливаа хүний муу эндэгдлийг хорих чухал арга нь түүний учрыг хянаж, хэрвээ түүний эндэгдэл нь дэмий их цааз хуулийг харшлах явдалгүй болбоос даруй эрхсийг үзэж, түүнийг санаанд нийлүүлж, улам алгуур удирдаж сэтгэлийг алгуулаад өөрөө гэмшин халахуйд хүрүүлэх нэгэн хэсэг халуун сэтгэл нь маш эрхэм буюу. Шулуун онолт сударт Түүнчлэн ирсэн эртний домгоо дурдаж номлосон нь, дүү нь муу сэтгэл гаргаж, ахын нүдийг сохолж, түүний эрдэнийг аваад, хол газар орхиж удсан бөгөөтөл ах нь хожим учраад, дүү юүгээн мууг үл санахаар үл баран, Ананд дүү юүгээн тэвэрч уйлсан тулд сохорсон нүдэн нь даруй дахиж уг хэвээр нүдэн ургав хэмээжээ. Энэ нь бидний Бурхан багшийн ах дүүдээ янагласан өвтэгш эрдэм мөн бөгөөд манай хойч хүний ах дүүдээ янаглах сайн журам үлэмж дүрэм мөн буюу. 

	ШУДАРГЫГ ГҮЙЦЭТГЭХ ЁСНЫГ ТОДОРХОЙЛСОН НАЙМДУГААР БҮЛЭГ

	Эзэн хаан хэмээгч тэнгэрийн бошгот цагийг эзлэн, олон түмэнд налайж, өршөөлөөр түмэн бодсыг хүмүүжүүлэн, журмаар хамаг улсыг залруулан, тэнгэр газрын хувь зохиолд тусалж төрүүлэн хүмүүжүүлэх эрдмийг бадруулж, ертөнцийн ёсыг сахин, төв шударгыг тэтгэж, тэрслүү догшныг арилган, төвөөр товчоо, ашдыг хамгаалан, сургаал соёлыг тархааж, улс иргэнийг засахын тулд тийнхүү хүний эрхт эзэн хаан хэмээнэ. Эзэн хааны зарлигт аливаа их бага зэрэг тушаалыг дааж түшмэл суугчид бүхийн зуун зүйлийн тушаал хэдий тус тусдаа адилгүй боловч, мөнхүү тус тусдаа өөрөө тодорхой буй бөлгөө. Тиймийн тул өөр өөрийн тушаалын доторх хүчнээ гүйцэтгэхийг шударга хэмээнэ. Журам хэмээнэ. Шулуун онолт сударт номлосон нь, эзний зарлигаас давж үл болно хэмээжээ. Энэ нь бидний Бурхан багш аливаа түшмэл болсон ардад өөр өөрийн тушаалыг бүү зөрч хэмээн сургасан нь буюу. Иймийн тул аливаа газар орныг засах тушаал бүхий ард адилтгаваас, эцэг эх болсон хүн хөвүүн ач нар өршөөх мэт ямагт олон иргэнийг өршөөж, цаг бүр тахимдаа дүүч, шударга итгэмж ёслол журам, цээр, ичимтгий сургаалыг тархаан, гажуу мууг арилган, номхон сайныг тэтгэж, жич аливаа олонд хор хөнөөл болох явдал бүхнийг устгаж, аливаа сайн ашиг туст явдал бүхнийг мандуулагтун. Заргыг ялгагч тушаалд бүхий ард нь аль болгоомжлох нарийвчлах мэргэн аргаар зөв бурууг ташааралгүй, шударгыг барьж, эс тасархай шүүж тасалтугай. Жич, аливаа гоёчийг явах хийгээд нүүр тал харахыг сайтар тэвчигтүн. Цэргийн тушаалд бүхий ард нь олон цэрэгт үргэлж эзэндээ шударгыг гүйцэтгэж, улсыг хайрлах, шударга баатрын ёсныг сургахаас гадна цаг бүр морилох, явах хийгээд зогсох, тэгшлэх ба харвах намнах хийгээд давших, эгэх ба байлдах дайлах хийгээд сахих сэргийлэх ба сүвэгчлэн сураглах хийгээд цагдах манахыг сайтар боловсруулан, хороо ангийг чанга тэгшилж зэр зэвсгийг хурц болгон, хорооны доторх хэрэглэл сав зэвсгийг тэгш бэлтгэж, амуу хүнсийг ёсоор талбин, шан хорыг тодорхой чанга болготугай. 

	Жич дайсанд тулах болбоос, урьд тэнгэрийн цаг хийгээд газрын бэрх чухал ёсыг олох хийгээд дайсны хүчирхэг буурай ба олон цөөний төлөвийг хянаж, эрхбиш үл дагалдах бодлогыг урьд тогтоож, шаламгайлан баатарлаж, дайлах хийгээд дагуулахын зохисыг үзэж явуултугай.

	Жич, аливаа дээр тушаалд бүхий ард нь доорд тушаалын ардыг сонгохуйд гоёч хүнийг хэрэглэх хийгээд нүүр тал харахыг сайтар тэвчиж, эрхэм доордыг ялгахгүй, эрхгүй шударга мэргэн эрдэмтэн баатар гавьяа зүтгэл бүхий ардыг хэрэглэтүгэй. Аяа түшмэл болсон ард гагцхүү шударга, гэгээн, цээр хэмээх энэ гурван үгсийг сахиж чадваас тушаалын доторх аливаа явдал өөрөө тодорхой болж засагдана буй за. Энэ нь үзэлд хэдий өөрийн тушаалыг гүйцэтгэх явдал болбоос түүний магад болбоос дээшид болбоос, эзэн хаандаа шударга болоод дорогшид болбоос олон иргэнд туслах болно.

	Энэ биед болбоос урьд өвгөсийн гийгүүлж, гэр өргөөгөө мандуулна. Хойч үр ач нарт болбоос буяны хөрөнгийг хоцруулна. Ертөнцөд болбоос гавьяа нэр алдаршиж, түмэн үед хүртэл сайхан судар бичигт үлдээнэ. Үнэхээр олохуйяа бэрх энэ насны сайн учрал болой. Эс хичээвээс болно уу. 

	Жич бидний суртахууны ард олонх нь Бурхан ёсонд болбоос нигүүлсэхээс бус хор хийхгүй. Хүлцэхээс бус өшөөд хариулахгүй хэмээснийг сонсож, дасаад баримталж, шинжлэх нь олон бөлгөө. Энэ нь нэгэн биеийн явдалд хэлснээс бус огт эзэн хааны зарлиг хийгээд жич олонд холбогдсон явдлыг өгүүлсэн нь бус. Эрт нэгэн цагт заргыг ялагч нэгэн түшмэл нь ер явдал ариун бөгөөтөл нэгэн удаа хахууль идэж нэгэн хэргийг буруу шийтгэсний үйлийн үрээр маш олон төрөлд эрийн бэлгэсээс бус өөр эрхтэн дутуу болон төрөв хэмээн номложээ. Бас нэгэн цагт хүчин зүрхт хэмээх Бодисадва далай дээр онгоцны нэгэн луу дараад, таван зуун худалдаачин хүний амийг аврав хэмээн сударт номложээ. 

	Шинжилбээс, нүдээр үзэгч, эрхт их нигүүлсэгч хэмээгч үлэмж их өршөөнгүй их нигүүлсэхүй Бурхан мөн бөгөөтөл арван нэгэн нүүрийн дотор өчүүхэн хилэгнэсэн нүүр бүхий нь энэ даруй чанга сүрийг үзүүлсэн бэлгэ буюу. Маш хилэгнэсэн нүүр бүхий нь энэ даруй их нигүүлсэхүй дотор баатар сүрийг үзүүлсэн бэлгэ буюу. 

	ТӨРӨЛ УРГАА ДОТНОЛОХУЙ ХЭМЭЭХ ЕСДҮГЭЭР БҮЛЭГ

	Нэгэн удам, нэгэн овгийг төрөл төрөгсөд хэмээмүү. Энэ нь цөөн нэгэн өвгөсийн биеийн судал сүлбээгээс салж, үржсэн нь буюу. Үлгэрлэвээс, модны салаа навч хэдий олон боловч түүний үндэс болбоос нэгэн мэт буюу. Тиймийн тул, аливаа хүн өөр өөрийн өвгөсөө нэхэн санаж, өөр өөрийн ураг төрлөө хичээнгүйлж, хөнгөмсөг найртайгаар янаглаваас зохино. Хэрвээ баян эрхэм ард аргацаан тэтгэх асралгүй бөгөөд ямагт одоо бүхий сүр хүчиндээ эрэмшиж, үгээгүй доорд ардыг доромжлон дарлах ба эс бөгөөс үгүй доорд ард өөрөө чармайж хичээхүйг үл мэдэн ямагт бусдын бүхийг хомхолзон горилох ба эс бөгөөс өчүүхэн яльгүй хэрэг явдалд сэв санаж, уу бололцон хилэн хорслыг өвөрлөж харилцан тэмцэлдэн сүр хүч бүхий ард нь үхээнц чадалгүй ардыг унагаахуйд хүрүүлбээс аяа янаг амраг нь үүнээс даруй өстөн дайсан бололцоод, үүнд өвгөсийн нэгэн адил өршөөх ачийг өтөөрөн, төрсөн ургаа бэртээвээс хүний эшлэлийг гутааж, ёсыг хохируулах нь үүнээс их нь үгүйн тулд, тийнхүү аливаа хүн энгийн учраа ямагт уудамч хүлцэнгүй, хөнгөмсөг найртай санааг үг болгож, нэгэн өвгөсийн биеэс үржсэн яс махны салбар төрөл удмын эв найр хөндийг бодох баахан. Бусдын санамсаргүйгээс болсон өчүүхэн оморхог байдал залчигир зан хийгээд бага эндэгдэл алдлыг бүрнээ гээж аваачваас зохино. 

	Жич өөр овог, өөр төрлийн ойр ураг болохыг ураг элгэн хэмээнэ. Энэ даруй өвөг хийгээд эцгийн нагац нар ба гагай эгч нараас гарсан бөл ах дүү нар ба эгч охин дүү нараас зээ нар хийгээд, жичинцэр мөн буюу. Мөнхүү ураг элгэний журмыг санаж, зүй зохистойгоор үзэж, эв найртайгаар харилцан янаглаж, аливаа баяр зовлонгийн хэрэг хийгээд гачигдах мухардахуйд тус хүргэн тэтгэж, хүний ёсыг хүнд болговоос зохино. Ялангуяа бидний Бурхан ёсонд болбоос, хүний аливаа сайнд баясан, мууд энэрч өршөөх бөгөөтөл төрөл ургаа хайрлаж өршөөхийг юун өгүүлжээ.

	ГАЦАА ХҮЙ ХАРИЛЦАН НАЙРАМДАХ АРАВДУГААР БҮЛЭГ

	Нам адил харилцан дагах нь энэ нь бас ч өөрөө болсон ёсон буюу. Үзвээс, хүн амьтнаас тархлан аливаа явах ба нисэх амьтан хийгээд жич маш өчүүхэн амьтанд хүртэл аль нэгэн болбоос нам даган эс нийлж сүрэглэхээр үгүй. 

	Иймийн тул хүн амьтны хамтаар нийлж нутаглан суусан нь эс бөгөөс хэдэн өрх ба эс бөгөөс арваад хориод өрх ба эс бөгөөс хэдэн зуун өрхөд хүртэл олон цөөн адилгүй. Үүний дотор нь эс бөгөөс нэгэн төрөл, хэдэн овгийн хүн нийлж зэргэлдээ суусныг нь айл хэмээнэ. Арван өрхийг хүй хэмээн, арван хүйг гацаа хэмээнэ. Үүнээс олон гацаа хүй нийлбээс хошуу, сум болно. Олон хошуу сум нэгэн нийлбээс аймаг, чуулган болно. Олон аймаг чуулган нэгэн нийлбээс улс болно. Үүнд өтгөс би хотол улсын энх, самууны тухай ба зовох жаргахын учрыг хянаваас ямагт гацаа хүйн найртай ба найргүй хоёрт холбогдсон нь хүнд тулд эс болгоомжилбоос үл болно. Гагцхүү зовних нь аливаа хүн төрөлхийн мэргэн мунхаг хийгээд зөөлөн ширүүн нь бас ч өөр тул, тийнхүү бага сага явдалд уу бодолцон сэв санана. Үүнд даруй гацаа хүйн эв найрыг эвдэж, харилцан тэмцэлдэхүйд хүрнэ. Бага болбоос хэл ам дэгдэж, хэрүүл баруул болно. Үүнд хоёр этгээдэд цөм хохирол болно хэмээгч байтугай бас өс хорсол гүн болоод харилцан хөнөөхийг хичээнэ. Хэтэрсэн нь үүнээс даруй дагасаар гаслан зовлонг өдүүлж, нэгэн өрхийг цочирдуулж сарниулахад хүрүүлнэ. Тиймийн тул аливаа нэгэн гацаа хүйд суусан хүн ямагт айл гацааны эв найрыг хүнд болгон санаж, уудам хүлцэнгүйгээр биеэ сахиж, хөнгөмсөн найртайгаар хүнийг үзэж, өөрийн хэр чинээ дотор бусдын баяр зовлонгийн их бага хэрэг ба өвчин зовлон ба гачигдах мухардах цагт аль буй бүхийгээр аргацаан туслах болбоос, үүнээс өөр бусдын үйлс явдал цөм амар хялбар бүтэхээс гадна бас айл гацааны эв найр улам зузаан сайн болоод гэр бүр амар цэнгэлээр аж төрөхөөс энэхүү сайн суртал басхүү энэ гацаанаас нөгөө гацаанд улам тархагдсаар хотол улсад нийтээр туулж, үүнээс хамаг улсын дээр доор бүгдээр энх төвшнөөр цэнгэлдэн жаргахуйд хүрэх болбоос гацаа хүйн эв найрын холбогдсон нь өнөр хүндгүй хэмээнэ үү. Элдэвчилбээс, энэ гацаа айлын эв найрыг эвдэх нь зөлчигэр харгис бөгөөд ямагт өөрийн биеэ би хэмээн таниад бусдын амьдрах үхэхийг үл хамаарах учраас болно.

	Хичээнгүйлэн санаваас, бидний Бурханы суртахуунд би чи хэмээх үзлийг ялангуяа маш цээрлүүлсэн тул эс хичээвээс болно уу. Жич буга гөрөөс сайн өвсийг үзвээс, өөрөө дуугарч бусдаа дуудаад хамтаар идэлцэнэ. Энэ нь адгуусан бөгөөтөл басхүү өөрийн нам сүрэгтээ харилцан найрамдахыг мэднэ. Чоно хэмээгч догшин муу араатан бөгөөтөл нэгэн намаа үл хөнөөх бөгөөд бас харилцан нийлж сүрэглэн өөрийн намаа өмгөөлж хамгаална. Бидний хүний нам болбоос хамаг бодлын дотор ялангуяа гайхамшиг манлай хэмээгдсэн бөгөөд хүний ёсны эв найрыг эвдэж, харилцан хөнөөвөөс тэрхүү адгуусны намд харин ичгүүр болохгүй хэмээнэ үү. 

	НӨХӨР ХАНИЙН АРВАН НЭГДҮГЭЭР БҮЛЭГ

	Ёс адил харилцан санаа сэтгэлээ мэдэлцэж, ханилахыг нөхөр хань хэмээнэ. Энэ нь эртнээс янагш хүний эшлэлийн доторх нэвтэрхий журам мөн тул үүнд хэрхэвч омтгойлж үл болно. Нэхэж санаваас, эртнээс янагш олноос гарсан аливаа их эрс баатар, сайдууд аль нэгэн боловч нөхөр ханийн харилцан туслах хүчнийг олохгүйгээр ганцаар гавьяа нэрийг бүтээсэн нь нэгээхэн бээр үгүй. Тиймийн тул ураг төрлөөс гадна энгийн хүн доторх энэ нөхөр ханийн журам нь маш агуу хүнд бөгөөд хүний аливаа үйлс явдалд тус холбогдсон нь маш хүнд бүхийн тулд, тийнхүү аливаа хүн хэзээ боловч эрхэм, доорд хийгээд баян, үгээгүй ба хүчирхэг буурай хийгээд мандах буурахын тухай учрал адилгүйн учирт сэтгэл үл хувьсан угаас эцэст хүртэл ямагт ёс адил, санаа адил харилцан нөхөрлөсөн бат журмыг алдахгүй анхан учирсан цагийн адил хичээнгүйлбээс зохихоос гадна нүүрт болбоос түүний эндэгдэл алдлыг ятган байлгаж журам сайныг дуртган санаад, эчнээ болбоос, түүний охор явдал хийгээд гоёнч сайнгүйг халхалж, түүний илүү явдал хийгээд мэргэн сайныг нь алдаршуулан, баяр цэнгэлийн үйлд болбоос харилцан баясалцан, зовлон гамшгийн явдалд болбоос харилцан туслалцан ямагт элэгсэг найртайгаар ханилж, журам сайныг гүйцэтгэвээс энэ даруй нөхөр ханийн чухам ёсон мөн болой.

	Бурхан багшийн үед их Бодисадва нар тус тусдаа өөрийн биедээ цөм цаглашгүй далай мэт бэлгэ билиг хийгээд агуу хүчин ба гайхамшиг рид хувилгаан хийгээд үлэмж эрдэм ба агуу их буяны үндэс лүгээ төгслөн бөгөөтөл, өөрийн биеийг хөнгөмсөглөн дурдахгүй эрхгүй өөр Бодисадва нарыг айлтгал асууж, түүний билгэ билиг хийгээд эрдэм чадлыг номнуулах төдийгүй, өөрөө ч маш үлэмж баясах, бишрэх, магтах, мөргөх тэргүүтэн нь үүнд ихэс Бодисадва хэдий атгаггүй сэтгэлийн үүднээс хамаг амьтны тусын тул номыг дэлгэрүүлэхийн учир мөн боловч үүний дотроос басхүү нөхөр ханийн сайн журмыг олж мэдвээс болно. 

	Бас эрт нэгэн цагт нэгэн бэмин шувуу, нэгэн туулай, нэгэн бичин, нэгэн заан дөрвүүл модны гарсан цаг хийгээд өссөн хэмжээгээр алин нь ах болох, алин нь дүү болохоо ухаж мэдээд, үүнээс ах дүү бололцоод, дүү нь ахаа хүндэлж харилцан найрамдаж нөхөрлөсний тулд тэр улсад хур усан тэгш болоод тариа төмс нь элбэг дэлбэг боловсорч, хамаг амьтан бээр энх амар жаргалант болсныг сударт номложээ. Эс хичээвээс болно уу. 

	ЭР, ЭМИЙН САЦУУ ЁСНЫГ ИЛТГЭСЭН АРВАН ХОЁРДУГААР БҮЛЭГ

	Судруудад арга билиг сацуу төгссөн хэмээн номлосон нь, лав эр, эм хэмээгч арга билгийн ёсон буюу. Эрт мунхаг балрын цагт болбоос аливаа хүн амьтан, шувуу гөрөөс хамтаар сүрэглэн явах цагт болбоос тухайт эр, эмийн ёсон үгүй асан тулд, тийнхүү товчоо ашдын ёсон үгүй тул, мөнхүү шувуу гөрөөснөөс ялгалгүй асан ажгуу. Хойно Богд хүн гараад зууч явж харилцан ураг бололцох ёсон тогтсоны тулд үүнээс сая эр, эмийн ёсыг тогтоогоод, дараа нь эцэг хөвүүн хийгээд эзэн түшмэл ба ах ихэс залуус хийгээд нөхөр хань тэргүүтний ёсон зэргээр тогтоод сургаал үүнээс сая дэлгэрч бадраад, товчоо ашдын ёсон тогтсоны тул тийнхүү хүн түмэн бодсоос хэтийдэж гараад гайхамшиг болжээ. Тиймийн тул энэ эр эмийн ёс хэмээгч соёл дахь үндэс болохыг үүнд олж мэдвээс зохино. Үүний дотор гүн нарийн учрыг хянаж болгоомжилбоос зохино. Юуны тул хэмээвээс, их болбоос тэр газрын ёсон буюу, байдал буюу.

	Жич наран саран хийгээд од гараг ба эш эрхтэн хийгээд таван махбод ба найман хүчил хийгээд есөн мэнгэ ба өдөр шөнийн ёсон хийгээд чөтгөр сахиулсны хувилгах улирах ба уул нуур хийгээд загас мэлхий ба хорхой шоргоолжноос аливаа өвс модонд хүртэл энэ арга билгийн ёсон үгүй нь үгүй. Энэ нь цөм өөрөө болсон, илүү дутуугүй, хослон барилдсан, ёсон мөн тул хэн бээр засах эвдэх хийгээд нэмж бууруулж үл чадна. Арга билгийн ёсон, түүний үндэс нь нэгэн бөгөөд аргын ёсон хөдлөн буюу. Билгийн ёсон нам буюу. Нэгэнт хөдлөх, нэгэнт нам болох нь арга билгийг түшиж нам болно. Билиг аргыг дагаж хөдөлнө. Эр нь эмийг гэр болгоно. Эм нь эрийг дагаж тогтоно. Нягтлан шинжилбээс эр нь эмээс илүү болсон ёсонгүй бөгөөд эм нь эрээс дутуу болсон учиргүй сацуу буюу. Тиймийн тул, аливаа эр, эм болсон хүн хэзээд нэгэн сэтгэлээр эевэргүү найртай нь төв ёсон мөн тул, эм нь эрээ хичээнгүйлбээс, эр нь эмдээ хөнгөмсөглөх нь ёслол мөн буюу. Хэрвээ эр болсон хүн ёс журмыг үл санан, эс бөгөөс өнгө зүсийг голох ба эс бөгөөс өвчин эмгэгтэй хэмээн жигшиж, хүний тоонд үл тооцох ба, эс бөгөөс гээж хариулах ба жич эм болсон чин зоригийг үл санан, эс бөгөөс үгээгүй доорд хэмээн голох ба эс бөгөөс үхээнц буурай хэмээн даршааж үзэх ба эс бөгөөс огоорч одох болбоос цөм ёсон бус болно. Хүн үнэхээр энэ ёсны хүндийг мэдээд болгоомжлон чадваас, өөр ёсон үл засагдахын тул яахин зовнино. Тиймийн тул эр хүн гэгч гэрийн товчоо мөн бүхийн тул эр хүний анхан ирснээс төв ёсыг барьж, эмээ үзэх болбоос эм хүн мөнхүү аймшиггүй өөр сэтгэлийг үл барина. Жич эм хүний осол цалгай болох хийгээд ёс бусаар явах ба эрээ тэвчиж одох нь цөм эр болсон хүн өөрөө цалгай ёс бусаар явах хийгээд жич эмээ дарангуйлсугай хэмээсээр үүнээс найр эвдэрч эвгүй болохуйд хүрнэ. Бас хэтэрсэн нь ёс бусаар ичээн хараах хийгээд үсдэн зодож, түүнд хэдэр занг өрнүүлж, өстөн дайсан мэт бололцоод зуурам хагацахуйд хүрэх нь энэ нь чухам буруу хэнд болохыг нарийн шинжилтүгэй. Тийнхүү эр хүн нэн урьд өөрийн биеэ ёсоор сахиж дараа нь түүний эцэг эх хийгээд ах дүүгийн янаг амрагаа тэвчиж, төрсөн гэр нутгаа орхиж бидний гэрийг гэр болгож, бидний эцэг эхийг эх болгон, бидний ах ихсийг ах ихэс болгон, бидний ах дүүг ах дүү болгон, бидний халуун хүйтнийг дааж, бидний аж ахуйд чармайн, бидний царайг харж дагасныг санаанд яахин түвдэж, түүнийг өдөөрч дарлаваас болох уу.

	Шинжилбээс, зарим нэгэн дүрсгүй эр хүн ямагт өөрийн буруугаа засварлаж, хүчиндээ эрэмшиж, давхийн урьд хараах зүхэх ба эс бөгөөс түүний язгуур овгийг уудлан, эцэг эхийг дуудаж, ичээхээр үл баран, элдэн зодож зовооно. Үүнд хилэн хэцүүрхэж, нэгэнт ахар санаа барив хэмээсэнд даруй цаг бусаар үхэхүйд хүрэх нь бас ч буй бөлгөө. Аяа юутай хөөрхий хор. Энэ нь бидний гэрт ирсэн нь төр ёсныг дагасан байна. Огт бидний гэрт боол шивэгчин болохоор ирсэн нь бус. Бас зарим нэгэн дүрсгүй эрс наст эхнэр хүнийг доромжлогчид басхүү буй бөлгөө. Аяа өөр эх хийгээд эгч, охин дүүг санасанд яахин түвдэнэ. Үүнээс хойш аливаа эр тоотон хүн энэ мэт муу ан занг халж гээгээд төр ёсыг хүндэтгэвээс зохино.

	Жич нууц тарнийн ёсны Бурхан эцэг эх хоёр эвэлцсэн дүрийг үзүүлсэн нь энэ нь арга билгийн ёсон буюу. Бусад өгүүлрүүн, Бурханы дотоод шавь нар эр нь эм үл авах ба, эм нь эрд үл одох юун буй. Учир ийн, Бурханы ёсонд хэдий олон зүйл буй боловч их төлөв нь хоёр зүйлээс гарахгүй. Винайн ёсонд болбоос, санваар сахиж, ариунаар явж, ямагт сэтгэлээ нягталж, мөн чанарыг үзэх ба эс бөгөөс Бурханы нүүрийг үзсүгэй хэмээн бясалгагчид гэргий үл авна. Егүзэрийн ёсонд болбоос, гэргий авна. Өдгөө цагт гагцхүү винайн ёсон үлэмж дэлгэрсэн тул хамгаар үүнийг үзэж дасаад, тийнхүү гэрээс гарсан хүний гэргий авахыг доромжилно буй за. Энэ нь олны үл мэдэх энгийн зан болой. Өтгөс би төрөлх аливаа үйлс явдалд төвшингүйг үзэхийг зэвүүрхэх тул ерөнхий дээгүүр ямагт эрэгтэйг хүндэтгэн, эмэгтэйг хөнгөлөх муу сургамжийг залруулан хэлэлцвээс, бүрнээ энгийн дассан зангаа баримталж, түүний муу учрыг огт хянахгүйгээр, эрэгтэй нь эрхэм, эмэгтэй нь доорд хэмээн булаалдах нь олон тул, үүнд сэжиглэж зурхайд номын төлгө үзвээс, сэжиглэж, үзвээс, нэвтэрхий хэмээх хүлил буужээ. Хүллийн үг нь, тэнгэр газар нийлбээс, түмэн бодос нэвтэрнэ хэмээжээ. Энэ нь арга билиг найралдваас, сая түмэн бодос хүмүүжихийн бэлгэ мөн бөгөөд хүллийн байдал басхүү арга билиг тэгш сацуу тул өтгөс миний сэжиг алдраад энэ нэгэн бүлгийг зохион бичихүйд нэгэн шөнийн зүүдэнд огторгуйн дүүрэн саран мандсаныг нүүх үүл хэлхсэнийг салхиар хийсгэхийг зүүдлэв. Энэ нь гэгээн саран үүлнээс гараад, тунгалаг болохын билиг буюу. Олон сар хэмээгч даруй хамаг эхнэр төрөлхтний бэлгэ мөн буюу. Нүүх үүл хэмээгч даруй доромжлох муу ан зан мөн буюу. Их салхи хэмээгч даруй өтгөс миний энэ зохиол мөн буюу. Тиймийн тул хойч сурах ард намайг язгуур болгон миний ёсыг эрхлэх болбоос эхнэр төрөлхтнийг доромжлох энэхүү муу сурамгайг халж залруулбаас зохино.

	ЭХНЭР ХҮНИЙ САЙН МУУД НЭГЭН ГЭРИЙН ТЭЖЭЭХ ДОРОЙД ХОЛБОГДСОН АРВАН ГУРАВДУГААР БҮЛЭГ

	Аливаа хүн бодост тус тусдаа тогтсон дүрэм хэмжээ буйн тулд хамаг бүгдээр журамлан дагаж, хэрхэвч халж үл болохыг ёс хэмээнэ. Хүний ёсонд болбоос хөвүүн төрвөөс бэр авч өгөн гэрээс хол суулгах нь өвгөсийн язгуур үндэс судал сүлбээ улам дараа залгалдах уламжлах учир буюу. Энэ нь мөнхийн ёс, аргын чанар бөлгөө. Үүнд эртний Богд хүн эр эмийг ёсыг тогтоохуйд хөвүүнээ илүү хайрлаж гэртээ үлдээн охиныг даршаан үзэж бусдад өгсөн хэлбэргүй санаа бус. Үүнийг эхнэр төрөлхтөн бүгдээр мэдвээс зохино. Ер эхнэр хүн гэгч эевэргүү ёс билгийн чанар тул ямагт зөөлөн эевэргүүг үндэс болгож эрийг түшиж, гэрийн аливаа их бага үйлст нэгэн сэтгэлээр тусалж, хадам эцэг эх хийгээд ах ихсийн хүндэлж, жич ах дүү хийгээд авсан ажин ба эгч охин дүү ба төрөл удам ба айл хүй ба ураг элгэнээс энгийн ах дүүд хүртэл найдвар зөөлөн зан, найртай байдлаар үзэж, эрхгүй эхнэр хүний ёс, ариун цэвэр, чин зоригийг сахиж, мэргэн сайн эхнэрийн журам явдлыг дуурайж, хөвүүн охиноо сайхан хүмүүжүүлэн сургах болбоос даруй эхнэр хүний төв ёсон болой. Шулуун онолт сударт, эхнэр хүний цэвэр ариун хувцас өмсөх хийгээд гэр барааг ариун цэвэрлэх ба идэх уух тэргүүтнийг номлосон нэгэн бүлэг бүхүй нь, энэ нь мэргэн эхнэрийн эрдмийг илтгэж хойч эхнэрүүдэд сайн дүрмийг хоцроосон буюу. Жич эхнэрийн дүрсгүй явдлын их төлөв нь зарим нэгэн нүүртээ оо энгэсэг түрхэж, үсээ чимж, өнгөтэй хээтэй дээл хувцас өмсөөд, архи тамхи ууж, оёдол үйлс хийгээд жич дотоод гадаад аж ахуйг нэгмөсөн орхиж ямагт жаргах цэнгэлдэхийг хэрэг болгох ба зарим нэгэн нь эхнэрийн дүрэм ёсыг ч үл мэдэхээс оёдол үйлс хийгээд, жич дотоод гадаад аж ахуйг үл хамааран ямагшид хөнгөн долгин аашилж, хадам эцэг эх хийгээд ах ихсийг ч үл хүндлэн ах дүү хийгээд авсан ажин ба эгч охин дүү ба төрөл удам, айл хүй, ураг элгэнд хүртэл эв найргүй, үр зүсийг үл хэрэгсэн, дээл хувцсыг үл цэвэрлэн, ямагт идэх уух хийгээд унтах хэвтэхийг хэрэг болгох ба зарим нэгэн нь зальхай зусар аргыг дотроо нууж, түүгээр болбоос зөөлөн зан гарган, эр хийгээд дээр доорыг мэхэлж, гэрийн ёсыг дэмий самууруулах ба эс бөгөөс эр юүгээн үхээнц дорой ба овор шинж ба үгээгүй доорд хэмээн голж, гадагш бусдад янаглах ба зарим нэгэн нь ямагт худал хуурмаг хов үгээр эрээ хатгаж, эцэг хөвүүн хийгээд ах дүүг завсардуулж салгаад, нэгэн гарийн эв найрамдлыг эвдэж, өмч хувааж, өөр гарч тусдаа суух ба зарим нэгэн нь тогтворгүй санаа барьж өөрийн хэр заяагаа үл бодон ямагт хэтэрхий эрмэлзэж, биеэс дээр хүн лүгээ атаархан, эрээ голж гээн одох ба зарим нэгэн нь үргэлж хэдэр догшноор авирлан, сайн муу, зөв бурууг үл ялган эрээ мэхэлж, дарлах ба хадам эцэг эх хийгээд ах ихсээ дарлах ба ах дүү, авсан ажин ба төрөл удам ба ураг элгэнд хүртэл нүдэндээ үл үзэн, мал мэт хөнгөлөн доромжилж, аашлагчид бас ч буй бөлгөө. Аяа энэ гэрийн хөгшин залуу бүгдийн уг санаа нь бэр авч үр хөвүүн жаргаж, гэрийн хотлоор итгэж, амар тэгшээр амьдарсугай хэмээн эрмэлзсэн нь харин нэгэн хүний хоорондоос самуурлын түйвээх учирт их бага бүгдээр санаа амаргүй гасалж, уйдан зовохоос гадна бас хэтэрсэн нь аж ахуй алдаж, гэр өрх цочрон, эцэг хөвүүн ах дүү харилцан хагацан сарнихад хүрнэ. Хөгшчүүлийн сургах нь аливаа эхнэр төрөлхтөн хүн, биедээ эргэцүүлэн хянаж, эдгээр зүйлийн гэмүүд байваас ухаанаа тэсгэн сэрүүлж, нүгэлт мунхаг муу сэтгэлийг цэвэрлэн арилгаж, үйлийн үрээ хэзээ боловч үл хоосрон эцэстээ эрхгүй боловсрохыг санаж, энэ ба хойшдын биеэ хайрлаваас зохино. 

	ХӨВҮҮНИЙГ СУРГАХ АРВАН ДӨРӨВДҮГЭЭР БҮЛЭГ

	Эцэг эх болсон хүн үр хөвүүнээ сайн болтугай, эрхэм болтугай, баян болтугай, амар болтугай хэмээх нь хүн бүгдийн нийгмийн зан бөлгөө. Тийн бөгөөс сургасугай хэмээвээс, багшид өгч сургахыг мэдэх байна. Гэрийн сургаалыг болбоос сургах чухал нь энгийн учир жич эцэг хөвүүнд янаг бүхий ба эзэн түшмэлд журам бүхий ба эр эмд ялгал бүхий ба ах дүүд элэгсэг бүхий ба ах ихэс залууст зэрэг дэс бүхий ба нөхөр ханьд итгэмж бүхий ба төрөл удамд элэгсэг найзтай бүхий ба айл хүйд найртай бүхий ба энгийн хүнд хөнгөмсөг шударга бүхий ба насажсан өтгөс хүнийг хүндлэх ба өнчин бэлэвснийг өршөөх ба гачигдсан мухардсанд туслах ба үгээгүй гуйланчид өглөг өгөх ба аливаа сайны зүйлд даган баясалцах ба сайн нөхөрт ханилан, муу нөхрийг болгоох ба хичээнгүйгээр биеэ сахиж, аж төрөхийг хичээх ба эд таваарыг хайрлаж арвилах хураахыг эрхлэх ба архи дарс уухыг цээрлэх ба эл зүйлийн наадмыг цаазлах ба бусдын өнгө хүсэл хийгээд эд таваарт горилохоос дараалан зүйл зүйлийн осол цалгай тэргүүтэн явдлыг хөвүүн охиныг ялгалгүй, цаг бүр ялгалгүй алдсаныг дагаж, өөрийн биеэр цээрлүүлэн жолоодох нь эрхэм буюу. Энэ нь аливаа эцэг эх болсон хүний хэрхэвч осолдвоос үл болох чухал гэрийн сургаал болой. Хянаваас, зарим нэгэн эцэг эх нь ямагт зөөлдөн хайрлаж аливаа сайн муугийн ялгалыг сургахгүй, түүний дураар эрхлүүлэн тэжээж зоригоор болон сургаад, үүнээс эцэг эх хийгээд аливаа ах ихсийг хүндлэх, хичээнгүйлэх хийгээд эмээх болгоныг мэдэхгүй хэмээх ч байтугай эгнэгт үүний гэмээр олон цалгай болгон сургасаар зэрлэг хүний мэт зүйл зүйлийн өөдөлшгүйгээр явна. Бас хэтэрсэн нь, ёс бусаар цааз хуулийг халдахуйд хүрнэ. Зарим нэгэн эцэг эх нь ямагт догшин ширүүн авир гарган, зөв бурууг ялгахгүй амны зууш болгон цаггүй яриглан донгодох ба жич, зүй бусаар хараан занчина. Үүнд хөвүүний сэтгэл гомдоно хэмээх ч байтугай энэ даруй ёс бусдын тулд үүний алдсаар даруй эцэг хөвүүн харилцан эвдэрч, ашид товчоо алдагдаж, дайсан бололцохуйд хүрнэ. Тиймийн тул аливаа эцэг эх болсон хүн энэ хоёр зүйлийн гэмийг сэргийлж, ямагт төв царай, амарлингуй байдал, зүйтэй үгсээр сургаж хүмүүжүүлэн, зөөлөн байдал хийгээд хошин инээдэм үг ба догшин ширүүн царай хийгээд дэмий яриа үг ба жич, хараах, жанчихыг цээрлүүлэхээс гадна сургах ёсон нь хөвүүдийн сэцэн мунхаг хийгээд чийрэг буурай ба хурц мохдог хийгээд чадалтай, үхээнц, жич түүний авьяасыг шинжлэн савыг үзэж сургаваас зохино. Хэрэв сэцэн сэргэлэн бөгөөд ертөнцөд дуртай болбоос төр засгийн эрдэм хийгээд зүйл бүрийн ухааны шастирыг сурга.

	Сэцэн сэргэлэн бөгөөд ертөнцөд үл дурлан сүсэгтэй болбоос хувраг талбиж, хоосон чанарын ном хийгээд бодь мөрийн хөтөлбөр, тарнийн судар тэргүүтнийг сурга.

	Сэцэн сэргэлэн болбоос оюун билиг зэрэг болбоос, язгуурын суртахууны ёсыг түүний чадах чинээгээр сургаж, үсэг тодорхой таниулаад, эс бөгөөс урлах эрдэм, эс бөгөөс худалдаа хийх, арилжаа гүйлгэх тэргүүтнийг сурга. Сэцэн сэргэлэн болбоос цэргийн эрдмийг сурга. Ухаан мохдог болоод билиггүй болбоос аж төрөхийн ёсыг сурга. Ер аливаа хүн хөвүүдийн ач нарын савыг үзэж зохистойёо хүмүүжүүлж чадваас сая хоёр бүрд тус болно. Үүнээс сурсан эрдэм илүү дорой нь хэдий адилгүй боловч өөр өөрийн хэр доор биеэ тэжээж чадах нэгэн зүйл эрдэмтэй болгоод бүгдээр нэгэн адил шударга сайн хүн болбоос барах болой.

	Аливаа хүн үнэхээр энэ дүрмээр хөвүүн ач нараа сургаж чадваас, даруй сударт номлосон хөвүүдэд Бурханы цагаас өнгөрөхгүй хэмээсэн утга хийгээд алиныг алинаар номхотгоно хэмээсэн утгад нийлэлцэнэ. Жич аливаа ах ихэс болсон хүн, өөрийн хөвүүн ач нарыг сургахын төдийхөн бус. Жич төрөл удам хийгээд айл гэрийн хөвүүд ач нарын эл осол цалгай явдлыг үзвээс бас ч зүй зохисоор сэнхрүүлэн хэлж сургах болбоос хүн мөнхүү баярлаж, бидний хөвүүд ач нарын осол цалгай явдлыг үзвээс хэлж сургах болно. Үнэхээр ийм болон чадваас хөвүүн ач нарт сайныг сургах, мууг цээрлүүлэх хүн үлэмж болох болно. Үлгэрлэвээс, даруй олон багш гагц шавийг залруулан сургах адил, түүний эмээх хичээнгүйлэх нь олон болбоос, аймшиггүй осол цалгайг үл явна хэмээх ч байтугай сурлага асуулга басхүү өдөр бүр нэмэгдээд, сааргүй сайн хүн болно.

	АЖ ТӨРӨХИЙН ЁСНЫГ ХИЧЭЭХ АРВАН ТАВДУГААР БҮЛЭГ

	Аж төрөхийн ёсныг хичээх нь, энэ урьд эд агуурс гарах үүр хөрөнгийг хүндэтгэж, тус хэргийг хичээх дотор буй амуй. Үүр хөрөнгө хэмээгч язгуураас уламжлан ирсэн тариа ба мал тэжээвэр мөн болой.

	Тус хэрэг хэмээгч худалдаа арилжаа хийх, жич үйлч дархан хийгээд аливаа зүйлийн хүчин гарах тэргүүтэн мөн буюу. Үүнээс идэх, өмсөх хийгээд жич аливаа хүний амьдрах ёсныг осолдвоос эд таваар чухаг болоод хэрэгсэл үл хүрэлцэх тул, үүнээс даруй гачигдаж мухардахуйд хүрнэ. Үүнд дээшид болбоос эцэг эх юүгээн ачилж, дорогшид болбоос эм хөвүүдээ тэжээж чадахгүйгээс гадна, жич охин өгөх, бэр авах ба цаг улиралд тайх ба ураг элгэн хийгээд нөхөр ханийн харилцан найр тал хийх ба аливаа зүйл зүйлийн санамсаргүйгээс болох зардал юунай тогтуур буй аж. Аяа аль нэгэн зүйлд болбоос эдгүй бол үл болно хэмээх ч байтугай, үүнээс эдийн хэрэглэл үл хүрэлцэх учирт басхүү өдөр бүр сэтгэл санаа амаргүй зовнин гутаж, үүнд сайн хэргийг явж үл чадахаас эгнэгт гачигдаж мухардахдаа арга барагдаад үүнээс хүчирхэг ард болбоос муугаар явж цаазыг халдаж, бага болбоос ял янга олно. Их болбоос амь бие эрсдэхүйд хүрнэ. Буурай болбоос, эгнэгт зовон зүдэж, өлбөрч дааран, гачигдаж мухардсаар гуу сувагт унахуйд хүрнэ. Ийм бэрхийн тулд эс хичээвээс болно уу.

	Тиймийн тул аливаа хүн үүр хөрөнгө хийгээд тус хэргийг хичээх ёсонд тухай алдахгүй цагийг нээж, өөр өөрийн чадах чинээгээр хичээж шамдах, ерийн учир болбоос эрхгүй хэмжиж, арвилахыг эрхэлж, өөрийн хэргийг дагаж гэр бараа хийгээд дээл хувцас ба аливаа сав зэвсгээс эл зүйлийн хэрэгсэлд хүртэл бүү хэрээс хэтэрхий давуул. Дээр тааллын бүлэгт номлосон, хэн нь үгүйрч амуу хэмээсэн нь, энэ нь Бурхан багш чухам хамаг амьтанд аж төрөх ёсныг үл хичээн осолдож, аж ахуй алдагдаж, эд агуурс хомс болоод гачигдах мухардахдаа муу нүгэлт үйлсийг зоволдох үр боловсрохыг энэрч айлдсан нь буюу. Тиймийн тул жаргах, амрахыг үл эрэн, зовох зүдэхээс үл халган цагийг дагаж хичээвээс зохино.

	ТЭНГЭР НАРЫН БАЯСАХ, ХИЛЭГНЭХИЙН УЧРААР ХАМАГ АМЬТНЫ ЖАРГАХ ЗОВОХ ХОЛБОГДСОН АРВАН ЗУРГААДУГААР БҮЛЭГ

	Алтан гэрэлт хэмээх сударт, хаан хүний эрдмийг алдсанаар муу ёр хийгээд гамшиг зовлон болохыг номлосон нь, нүгэл хилэнцийг үл хэрэглэн талбиваас догшин муу хий хийсэн, муу хороор орох болж, наран саран, од ба явах одон бээр үл зохирч, хаан тэр мэт болбоос, эл тариа, цэцэг жимс тэр улсад сайтар үл боловсроод зуд болж хэмээжээ.

	Бас номлосон нь, муу хилэнцтэнийг өмөөрөн талбиваас, харилцан байлдаан хийгээд хэрэлдэх, тэмцэлдэх арга зальтан хотол улсад төрөх хийгээд таалах түшмэл үхэх болж хэмээжээ. Бас номлосон нь, номтой ёстыг эрүүлбээс, эл түүгээр ёсон хи одон хямралдаж хэмээжээ. Бас номлосон нь, муу ардыг хүндэлбээс, дээд номын өнгө, амьтны өнгө, газрын хүчин буурч хэмээжээ. Бас номлосон нь, мэргэдийг доромжилбоос үхэл, аянга зуд болоод үр тарианы өнгө, амт бээр буурч хэмээжээ. Үүгээр шинжилбээс, хотол улсын мандах, буурах, жаргах, зовох хийгээд амьдрах, үхэхийн нарийн төсөв нь бүрнээ эзэн хаан болсон нэгэн хүний гэгээн хийгээд гэгээн үгүйд холбогдсон нь илэрхий болой.

	Жич олон судар шастирт, хаан хүн өршөөлт засгийг явуулснаар, хамаг амьтан жаргалант болсон хийгээд догшин засгийг явуулснаар, хамаг амьтан зовлонт болсон тэргүүтэн бас маш олон буй бөлгөө. Бас эртний сударт үзвээс, хэдий гэгээн эзэд дээр халайж, өршөөлт засгаар улсаа засахуйд хамаг амьтан жаргалант болсон бөгөөтөл хэрвээ энэ хооронд нэгэн хоёр догшин харгис ноёд ба эс бөгөөс нэгэн хоёр ховдог авлигач газар орныг захирагч түшмэд байх болбоос тэр этгээдэд гамшиг зовлон болоод эрхгүй зовлонг амсана.

	Жич, харанхуй хаад, дээр халайж, өршөөлгүй засгаар улсыг зовоохуйд хамаг амьтанд зовлонт болсон бөгөөтөл, хэрвээ энэ хооронд нэгэн хоёр мэргэн өршөөлт мужийн ноёд ба эс бөгөөс нэгэн хоёр захирагч цээр түшмэд байх болбоос тэр этгээдэд энх түвшин болоод олон эрхгүй буяныг эдэлнэ. Үүгээр шинжилбээс, төрд туслагч сайдууд хийгээд мужийн ноёд, жич газар орныг захирагч, бичиг, цэргийн олон түшмэл хийгээд эл зүйлийн тушаалтанд хүртэл эс холбогдсон нь үгүй. Тиймийн тул эртний гэгээн эзэд ямагт мэргэн сайныг сонгож хэрэглэн, муу гажууг илгээхийг чухал болгожээ. Мэргэн туслагч нарын мөнхүү мэргэн сайныг өргөж, муу гажууг илгээхийг урьдал болгожээ. Газар орныг захирагч мэргэн ард мөнхүү номхон сайныг хүмүүжүүлэн, догшин харгисыг дарахыг хичээх болгожээ. Эрх хүчин бүхий ард үнэхээр өөр өөрийн ёсныг гүйцэтгэж чадваас, хамаг амьтан өөрийн жаргал цэнгэлд хүрээд, баясгалант уур дээш мандсанаар, хамаг тэнгэр нар баясалцаад, тэнгэр газрын уур найрамдах тэгш болоод, элдэв зүйлийн сайн бэлгэ заларч, салхи бороо цаг цагт нийлэлцэн, төмс тариа элбэг дэлбэг төрөөд хамаг амьтан бээр энх төвшний буяныг эдлэхүйд хүрэх болно. Хэрвээ ёсыг алдваас, хамаг амьтан зовох гаслахуйд нэрвэгдээд, гаслант уур дээш мандсанаар, хамаг тэнгэр нар хилэгнээд, тэнгэр газрын найрамдах уур хувьсаж, элдэв зүйлийн муу ёр үзэгдэж, салхи бороо цаг цагт үл нийлэлцэн, тариа төмс үл төрөн, ховор зуд болох, самуун дайсан дэгдээд, хамаг амьтан бээр элдэв зүйлийн гамшиг зовлонг амсахуйд хүрэх болно.

	Элдэвчилбээс, хаан хүний эрдэм нь тэнгэрийн санаанд нийлүүлэн өршөөл журмаар хамаг улсыг хүмүүжүүлэн залруулж, сайд мэргэдийг хүндэлж, муу гажууг илгээн, өршөөл, гэгээн төв, шударга баатраар халахуйд барна. Жич их бага түшмэд мөнхүү хааны санаанд нийлүүлэн зарлигийг дагаж, өөр өөрийн тушаалыг гүйцэтгэхүйд барна.

	
ХОЁРДУГААР ДЭВТЭР

	МЭРГЭН АРД МУНХАГ АРДЫГ ЖОЛООДОХ АРВАН ДОЛООДУГААР БҮЛЭГ

	Тааллын бүлэгт номлосон нь, хэн нь эрүүт явдалд бөгөөс газраас татсугай хэмээсэн нь: Энэ нь үл мэдэхийн хэрээр эрүүдэж гэм алдал бүхийгээ өөрөө сэрж үл мэдэгчдийг сэнхрүүлж сургахыг үзүүлсэн буюу. Ер өндөр гэгээн ард хэмээгч, хамаг бүгдэд багш болбоос зохистойн тулд, аль мэргэн аргын үүднээс алиныг алинаар, түүний гэм алдлыг нь хаана бүхийг дагаж сургаж залруулахыг өөрийн тушаалаар болговоос зохино. Их төлөв нь гажуу хүнийг болговоос шударгыг сурга. Зальхай хүнийг болбоос төвийг сурга. Элбэрэлгүй хүнийг болбоос ачлалыг сурга. Хэн хүн ч үгүй хүнийг болбоос хүндлэхийг сурга. Өөрийг биеийг бодохыг, хүнийг болбоос гэрээ засахыг сурга. Зөлчигэр хүнийг болбоос янаг халууныг сурга. Хатан хэдэр хүнийг болбоос номхон зөөлнийг сурга. Хөнгөн долгин хүнийг болбоос хүнд зузааныг сурга. Нимгэн өрүү хүнийг болбоос номхон сайныг сурга. Догшин харгис хүнийг болбоос журамт зүйг сурга. Дээрэнгүй оморхог хүнийг болбоос хөнгөмсөг найрамдлыг сурга. Дээрэнгүй оморхог хүнийг болбоос хөнгөмсөг найрамдлыг сурга. Ховдог овилогч хүнийг болбоос цэвэр ичимтгийг сурга. Алах нядлахад дуртай хүнийг болбоос асрах нигүүлсэнгүйд сурга. Хартай хүнийг болбоос тогтсон заяа бүхийг сурга. Харамч хүнийг болбоос өглөг өгөхийг сурга. Цалгай осол хүнийг болбоос хичээнгүй болгоомжтойг сурга. Зүрх их хүнийг болбоос шулуун номхныг сурга. Үхээнц хүнийг болбоос хатуу чигчийг сурга. Түгшүүртэйгээр явж ашиг олдог хүнийг болбоос заяа бүхийг сурга. Балмад цамай үгтэй хүнийг болбоос болгоомжтой төвийг сурга. Худал хуурмаг үгтэй хүнийг болбоос үнэн итгэмжтэйг сурга. Хэдэр яхир үгтэй хүнийг болбоос хөнгөмсөг хүндийг сурга. Чигч эрс хүнийг болбоос болгоомжтой хянамгайг сурга. Сэцэн чадалтай бөгөөд биеэ хөөргөж бусдын мунхаг үхээнцийг жигшин доромжлогчдыг болбоос эрдэмтэн сайдын явдлыг сурга. Аливаа мэргэн, мунхаг эрхэм доордыг ялгахгүй гэм алдал нь цөм түүний хэлбэргүй занг даган гарч ирнэ. Хүн болгон өөр өөрийн авч төрсөн нэжгээд зан бүхийн тулд тийнхүү олон хэлбэргүй зангаас болсон гэм алдлыг нийлүүлбээс зүйл зүйлээр мохошгүй маш олон болно. Хэдий тийн хэмээвч санаа бүхий мэргэн ард үзмэгц даруй олж мэднэ. Тиймийн тулд өршөөл нигүүлсэхүйд мэргэн ард бээр үүнийг биеийн үүрэг болгож элдэв зүйлийн уран аргын үүднээс мунхаг ардыг сурган жолоодохыг чухал аваас зохино. Гэтэлгэгч Хонсин бодисадвагийн гэрлийн дотор нүдэн бүхий нь цаггүй хамаг амьтныг нигүүлсэж үзэх бэлгэ буюу.

	БАГШ ИХСИЙГ ДЭЭДЛЭН, ЁС ЭРДЭМТНИЙГ ХИЧЭЭНГҮЙЛЭХҮЙ АРВАН НАЙМДУГААР БҮЛЭГ

	Хүний хамаг бодсын дотор гайхамшиг хэмээсэн нь, хоосон чанарыг цаглашгүй билиг билгийн эрдэм нь энэ биед бүхий учрал буюу. Тийнхүү мэргэдийн өгүүлсэн нь тэнгэр газрын хооронд үлэмж дээд хэмээгч ёс, үлэмж эрхэм хэмээгч эрдэм, олохуйяа маш бэрх хэмээгч ёс эрдмийг биед бүхий буй за хэмээжээ. Бас судруудад өгүүлсэн нь хүний биеийг олохуйяа бэрх нь үлгэрлэвээс, олон зүг дээш хандуулан хатгасны дээр цагаан гичийг сацахуйд нэжгээд нэжгээдийн үзүүрт тогтох мэт хэмээжээ. Бас өгүүлсэн нь Бурханы шашны лугаа учрахуйяа бэрх нь урьд үлгэр лүгээ адил хэмээжээ. Энэ нь даруй тээргүй ёсон учрахуйяа бэрхийг өгүүлсэн болмуй. Энэ нь тээргүй ёсон хэмээгч даруй өөрийн бодь сэтгэлийг хоосон гайхамшгийн ариун гэгээн эрдэм түмэн соёлын эш, хамаг номын үндэс болсон хоёргүй, номын хаалганы гурван эрдэнийн үнэн магад газар мөн болой. Үүний дэлгэрэнгүй журам ёсыг сурах хийгээд үүний нарийн нууцыг газрыг багш бус болбоос мэдэж чадахгүй бөгөөд бас улам олж чадахгүйн тул, тийнхүү багш таныг дээдлэн хүндлэх нь маш эрхэм чухал буюу. Жалби хувилгааны доор хэмээх сударт номлосон нь, Багш, түүний сүүдрийг үл алхтугай. Суварга эвдсэн лүгээ адил хэмээжээ. Үүгээр үзвээс, багшийг хичээнгүйлэн хүндлэхээс үлэмж сайн буян жич үгүй. Жич бас эрхт эдээр үзэгч нигүүлсэгчийн оройд түүнчлэн ирсэн Авида Бурханы нүүр бүхий нь энэ даруй язгуур үндэсний лам ба багш нарыг дээдлэн хүндлэхийг үзүүлсэн бэлгэ буюу. Тиймийн тул аливаа шавь нар болсон хүн багш ихсийг дээдлэн хүндлэхийг эрхэмлэхээс зохихоос гадна, жич аливаа ёс эрдэм бүхий ерөнхий эцэг багш мэтийн тул, бас ч хичээнгүйлэхийг чухал хэмээн мэдтүгэй. 

	ЯНАГ ӨРШӨӨЛИЙГ БАДРУУЛАХ АРВАН ЕСДҮГЭЭР БҮЛЭГ

	Аливаа гэр эзэлж, нэгэн гэрийн товчоо бологч ард зүйл бүхэнд санааг бэртээхгүй болбоос зохистойгоос гадна, ер оморхог сэтгэлийг дарж, янаг өршөөлийг бадруулж олонд дүрэм болох эртний явдлыг журамлан хойч үеийн үр ач нарт сайн суртлыг үүрд хоцруулбаас зохино. Энгийн зэргийн хүнийг тоочин хэмээх нь байтугай, хэдий учир мэдэх шударга сайн хүн боловч ачилж тэжээхэд гагцхүү өвөг эмэг хийгээд эцэг эх ба их авга, их авга бэргэн хийгээд бага авга, бага авга бэргэн хийгээд дүү, дүү бэрийг сая хүний тоонд тооцно. Үүнээс гадныг болбоос, цөм хөнгөлж омтгойлно. Үзвээс зарим нэгэн дүрсгүй ард нь их бага бэргэн, бага авга бэргэн хийгээд бэргэн дүү бэрийг ч их авга, бага авга, ах дүүг наснаас нөгчив хэмээсэнд, хэрвээ үр хөвүүнгүй болбоос даруй түүний эд агуурс хийгээд гэр барааг хураамжлан аваад түүний төрхөмд хариулна. Аяа элбэрэлгүй журамгүй нь үүнээс их нь үгүй буюу. Ёсыг эвдэх нь үүнээс өөр үгүй болой. Тиймийн тул өтгөс бас хүсүүлэн сургах нь өвөг, их өвөг, бага өвөг хийгээд их авга, бага авга ба ах дүү эс бөгөөс тус тусдаа суух болбоос, аль нэгэн хишиггүй нь урьд наснаас нөгчсөн ба эс бөгөөс гамшиг зовлонд тохиолдон зууран салалцсан болбоос түүний бага ашгийг мөнхүү эмэг ба эх, их авга бэргэн, бага авга бэргэн ба дүү бэрийн ёсоор өршөөж санаваас зохихоос гадна жич харьд одсон авга эгч, эгч охин дүү нар заяаны эрхээр үр хөвүүнгүй бэлэвсэн хоцорч, итгэж түших хүнгүй төрхөмдөө хариваас мөнхүү яс махны янаг амрагийг санаж, аль сайн үгсээр түүний сэтгэлийг тусруулж зохистойгоор тэжээвээс зохино. Жич, бас боол шивэгчнийг энэрч өршөөн зүй зохистойгоор үзэж гэрээс гаргаваас зохино. Энэ боол шивэгчний, түүний ирсэн уг учрыг хянаваас яав өршөөлт сайд журамт хүнийг үл түвдэх явдал буй за. Юуны тул, хэмээвээс эс бөгөөс үгээгүй доорд ард чухаг зудын ба эс бөгөөс гамшиг зовлонд тохиолдсон ард гачигдан мухардаж амьдрахуйяа бэрхийн учир, яс махны амрагийг түвдэж аргагүй худалдсан ба эс бөгөөс өнчин хоцорсон итгэх түших хүнгүй бяцхан хөвүүд охидыг муу ард хуурч мэхлэн дам худалдсан ба эс бөгөөс цэрэг дайны самуунд тохиолдоод эцэг эхээс хагацан сарниад дэмий тэнэж явахыг олж авсан ба эс бөгөөс сүр хүчээр сайн хүний хөвүүн охиныг өр ширийн учирт түрэмгийлэн авснаас тийнхүү үүнээс сая гэрийн боол хэмээн нэр олсон байна. Аяа наран саран хэний үүдэнд гийгүүлэхгүй буй. Мандах доройтох цаг ирэхгүй буй. Өдгөө бид бусдын үр ач нарыг гэрийн боол шивэгчнээр зарна. Хойч өдөр бидний үр ач нар хэзээд сайнаар ахуйг хэн баталж чадна. Иймийн тул, өршөөлт ард гэрийн боол шивэгчнийг гаргаж үүгээр өөрийн эрдмийг засаад урьд хүний дутуу эрдмийг нөхвөөс болно буй за. Ялангуяа бидний Бурханы суртахууны ёсонд болбоос нийтээр өршөөхийг үндэс болгосны тул эс журамлаваас болно уу. Бас Бурхан багшийн гэгээнтэн, бие нь алтны салаа, хасын навч түмэн дээд улсын хааны хөвүүн бөгөөтөл зургаан жил даяанд сууж бодь хутгийг бүтээхүйд ийн нэгэн зарц эс зарсан нь илэрхий тэмдэг бус хэмээнэ үү. 

	ЭРДЭМ ЧАДЛЫГ ЗАСАХ ХОРЬДУГААР БҮЛЭГ

	Хүн амьтан хийгээд хамаг бодост хүртэл бүрнээ арга билгийн найрамдах уурыг авч хувилж ирэхүйд өөр өөрийн хувь зохиолын тогтсон ёсыг дагаж, бүтэхийн тул, тийнхүү үүнээс тус тус нэгэн чанар болно. Ийнхүү бодсын чанар болбоос ариун булингар, номхон, догшин байдал дүрс ба хортой хоргүй ба зан дуршил тэргүүтэн нь бас тус адилгүй болой. Энэ нь бодсын чанар буюу. Гагцхүү хүний чанар болбоос маш өөр. Аливаа хэрэг бодост сэтгэл хөдлөхийн тулд болбоос нэргүй биндэрьяа мэт ариун гэгээн ахууг ч чанар хэмээнэ. Энэхүү хоосон гайхамшгаас хэрэг бодост тохиолдмогц тавтайяа нийлэлцэх мэдлэг өөрөө болсон атгалгүй ёсны сэтгэлийн эрдэм хэмээнэ. Энэхүү эрдмийг өөрөө мэдэхийг хувь зохиолд мэдлэг хэмээнэ. Энэхүү мэдсэн ёсоор атгаггүй өөрөө чадахыг хувь зохиолд чадал хэмээнэ. Энэ сэтгэлийн эрдэм хэмээгч даруй гашуун зовлонтныг үзвээс энэрч нигүүлсэнгүй сэтгэл өөрөө төрөгдөх аваас өөрийн гэм эрүүд явдалд өөрөө ичихийг гэмшил сэтгэлд төрөгдөх ба жич зүйл зүйлийн ёсон бүхий уг явдалд зөвшөөрөх сайшаагдах сэтгэл өөрөө төрөгдөх ба зүйл зүйлийн ёс бус үг явдалд ичих жигших сэтгэл өөрөө төрөгдөх тэргүүтэн мөн болой. Хүний хэрэг явдалд төв дунддаар аваачих ба түмэн бодост болбоос түүний чанарыг дагаж нийлүүлэхийг ёс хэмээнэ. Энэ хооронд өчүүхэн төдий атгаг сэтгэл гэм холилдож үл болно. Хэрвээ холилдвоос даруй ертөнцийн энгийн өчүүхэн эрдэм өчүүхэн ёс болно. Хэрэг бодост тохиолдмогц гэнэтэд өөрөө төрөгдсөн өөр хольцонгуйгүй, буцалтгүй, тэр сэтгэлээр үйлдвээс тэр даруй мөн. Чанарын эрдэм мөн хийгээд их хөлгөний ёсон мөн болой. Шулуун онолт сударт номлосон сайн төрөлтийн хөвүүн эцэг эхдээ махаа идүүлсэн ба Махасадва хан хөвүүн өлссөн барст өглөг өгсөн тэргүүнтэн болой. Тиймийн тулд, аливаа их эрс их хөдөлгөөний ёс, үнэн магад мөн чанарын эрдмийг бүтээсүгэй хэмээвээс аливаа хэрэг явдалд хэдий бэрх зовуурьтай нь гал усанд харайх хийгээд зэр мэсэнд гишгэх ба жич эмийн буянд аюулгүй, буцалтгүй чин үнэн сэтгэлээр үйлдэхээс гадна аливаа зүйлийн сайхан нэр магтаал ба гавьяа зүтгэх ба ашиг тусыг хүсэх айх эмээх гаслах хорсох, аргадах мэхлэх, гомдох гэмших шаардах тэргүүтэн атгаг сэтгэлийг өчүүхэн төдий хольцуулахгүй болбоос даруй нь Богд хүний ёс мөн хэмээн мэдтүгэй. Бурхан багшийн ном номлосон боловч нэгэн үсэг ч эс номлов хэмээжээ. 

	БАГШИЙН ЁСНЫГ ИЛЭРХИЙЛСЭН ХОРИН НЭГДҮГЭЭР БҮЛЭГ

	Аливаа багш нарын ёс адилгүй, эрдэм нь тус тус өөр боловч түүний ёсон нэгэн буюу. Эрхгүй өөр өөр ёсондоо сурсан эрдэм хийгээд жич, ёсон нь хамгаас хэтийдэн гарсан бөгөөд олонд багш болбоос болох дүрэм байвал зохино. Бичиг үсэг сурах ба эмч зурхай сурах, бодь мөрийн хөтөлбөр сурах, жич сахил санваар сурах, авшиг өгөх, номын эшийн үндэслэл үзэх тэргүүтэн нь цөм багш мөн тулд тийнхүү багш ихэс болсон ард шавь нар ч хөвүүдийг сургаж жолоодохуйд эрдэм чанарыг ухуулахуйн тэргүүн бөгөөд чадал мэдлэгийг дараа болговоос зохино. Бичиг үсэг сурахуйд болбоос үсэг бадгийн эх сүүл ялгавартай бөгөөд дээр доор болох дүрэм хийгээд эр эм эгшиг тэргүүнтэн тодорхой ухуулбаас зохино. Ном судар сургах болбоос аль зүйлийн болбоос тэрхүү ном судрын бүлгийн анги дараалан санаа утга нь ямар бүхий мэтчилэх тэрхүү ёсоор ухуулбаас зохино. Сахил санваар үзэхүйд аль зүгийн санваар болбоос тэрхүү санваарын зүйл ангийг ёсчлон тодорхой ухуулбаас зохино. Нууц тарнийн авшиг хийгээд номын эш үндэслэл үзэхүйд болбоос зан үйлийн ёс хийгээд тангаргийг тодорхой ухуулбаас зохино. Дэлхий түүгээр шинжилбээс зарим нэгэн нь бичиг үсэг сурав хэмээн хэлэх байна. Түүний санаа утгыг мэдэгчид нь маш цөөхөн. Зарим нэгэн нь тэр тэр нууц тарнийг авшиг хийгээд эш үндэслэлийг авав хэмээн байна. Түүний зан үйлийн ёсон хийгээд тангаргийг болбоос огт мэдэхгүй зарим нэгэн нь тэр сахил санваарыг авав хэмээн хэлэх байна. Тэр сахил санваарын ёсыг мэдэхгүй хэлэх ч байтугай, аль санваар хэдий шавь нарын мэргэн мунхаг хийгээд сурахуйд дуртай дургүйн харьяа боловч аливаа багш ихэс болсон ард гагцхүү өөр өөрийн ёсоо гүйцэтгэвээс зохино.

	ӨРШӨӨЛ БҮТЭЭХИЙГ ШААРДСАН ХОРИН ХОЁРДУГААР БҮЛЭГ

	Ертөнцөд хүний биеийг олж төрсөн нь хялбар бусыг үргэлж санаандаа агуулж хоосон хэрэггүй, өнгөрөөсөөр удалгүй мөнх бус хүрч ирэхийг санаж, гар хоосон одож гэмшүүлэн болохыг сэргийлж бие хэл, сэтгэлийн булингар хирийг ариутган арилгаж энэрэх өршөөхөөр амьтны тусыг үйлдэн ичингүйрэх жигшихээр биеийн явдлыг засан зөвших буруушаахаар сайн мууг ялган авах гээхийг мэдэн маргах, найр талбихаар хуурам бусын ашиг нэрийг тэвчин төв шударгаар түмэн зүйлд нийлүүлэн хамаг амьтанд тус нийгэм болохыг бодон, их эрсийн явдал зүтгэлийг хичээвээс сая энэ хүний биеийг авч төрснийг хоосонгүй хэмээвээс болно. Тиймийн тул, эн тэргүүн их ёсыг дүрслэн биеийн явдлыг үүнээс адагт хүртэл зүй зохисоор тодорхойлсны хойно өөрийн шаламгайлан хичээвээс гадна бусдыг басхүү биедээ адил болгосугай хэмээхүй нь ялангуяа сайн эрдмийн манлай нь болъюу. Жич эрдэмд орох чухал ёсон нь ахуй учир бидний биед ёс бусаар аашлах ба хуурах, мэхлэх ба хожих, холдуулах, дарлах, айлгах, хяхах ба булаах, эзлэх ба хардах мохордуулах тэргүүнтэн зүйл зүйлийн ёс бусыг хүргэхийг бид дургүйн тул бид мөнхүү энэ мэт ёс бусыг хүнд бүү хүргэсүгэй хэмээх ба жич бидний бие, өөрийн зовох зүдэх ба даарах халууцах ба өлсөх ундаасах ба ядуучлахуйд хүртэл дааж чадахгүйн тул энэ санааг барьж доор ардыг хэтэрхий бүү зовоосой гэж хэмээвээс өөрөө мэргэн болсугай, сайн болсугай, эрхэм болсугай, нэвтэрхий баян болсугай, ах захаа хүндэлсүгэй, хөвүүн охиноо сургасугай. Нөхөр ханьд итгэмжтэй болсугай. Олонд тус болсугай. Сайныг мандуулсугай. Мууг дарсугай. Мунхгийг сэнхрүүлсүгэй. Гажууг засуулсугай. Сайн явдалд тусалсугай. Хүний мууг хүлцсүгэй. Гачигдсан мухардсанд тус хийгээд гашуун зовлонтныг тэнхрүүлсүгэй хэмээхүйд хүртэл миний хүсэх, миний хичээх, миний явах нь тул бусдыг бичих, үүнийг хүстүгэй, явтугай, хэмээн жолоодох ба жич сайн явдлыг тохиолдсон элийг их чармайж байхыг орхилгүй чадах чинээгээр явахыг энгийн хэрэг болговоос зохино. 

	НӨХӨР ХАНИЙН САЙН МУУГ ЯЛГАСАН ХОРИН ГУРАВДУГААР БҮЛЭГ

	Нөхөр ханийн харилцан нөхөрлөх ёсыг шинжилбээс их төлөв нь ямагт хэр тэнцэж адил номд сая нөхөрлөнө. Эс бөгөөс эрхэм адил харилцан нөхөрлөнө. Эс бөгөөс харилцан чадах адил нөхөрлөнө. Энэ нь ертөнцийн жам ёс бүхийн тулд эдгээрийн хөдлөл нь гагцхүү цаг улиралд хааяа нэгэнтээ харилцан нийлбээс инээн наадаж, архи дарс ууж, өөр өөрийн одоо бүхий баян эрдэм хийгээд эрх хүчин ба мэргэн чадлыг хөөргөж, санаа сэтгэлээ нээж, санасан мөрөөдсөн явдлаа хэлэлцэн уйтгар сэргээхээс бус, энэ мэтс хэзээ нэгэн цагийн найрт ёсон мөн боловс гадаад үзэл төдий байна. Чухам биед тус болох магад газар буй бус. Юуны тул хэмээвээс хүний сэтгэлийг ухваас болохгүй хэргийн хувьсал тогтуурьгүй. Мандах буурах нь адилгүй тул буюу. Үүний дотор нь хэдий тэр бүгдээр дүрсгүй ард бус боловч олонх нь гамшиг зовлон тохиолдох ба доройтож буурах хэмээсэнд зарим нэгэн нь ухарч зайлна. Зарим нэгэн нь түүн лүгээ яахин нөхөрлөв хэмээн гэмших болно. Бас хэтэрсэд нь худагт унасанд дээрээс чулуу орхих нь бас ч буй бөлгөө. Аяа хүн үүнд хүрч ирвээс сая урьд өдрийн сайн мууг танихгүй нөхөрлөснөө нэхэн гэмших болно буй за.

	Шулуун онолт сударт номлосон нь, нэгэн гөрөөч хүн худагт унасан нэгэн хүн хийгээд нэгэн арслан, нэгэн могой, нэгэн хулгана, нэгэн харцагыг туслан гаргасныг хожим тэдгээр дөрвөн амьтан адгуус бөгөөд басхүү хорт амьтан бөгөөтөл цөм ач хариулан тус хүргэжээ. Тэр хүн эгнэгт ачийг умартан хор хийв хэмээжээ. Энэ нь чухам муу хүнийг хорт адгууснаас доор ханилж үл болох сургаалыг үзүүлсэн нь энэ буюу. Бас номлосон нь биеийн мөн чанар хоосон атал зандан модны ой, ба замба цэцгийн ойгоос хий хийсэж ирвээс тэр хийгээс сайн үнэр үнэртэнэ. Хэрвээ муу үнэрт буртаг ба өмхий үхээрээс хий хийсэж ирвэл түүнээс муу үнэр үнэртэнэ хэмээжээ. Эзэн нь сайн хүнд шадарваас түүний сайн эрдэмд биеийн осол цалгай нь хийсэж халдаад сайн болох ба муу хүнд ойртвоос түүний муу явдалд биеийн сайн төрөлх нь хувилж урваад муу болохыг үзүүлсэн нь буюу. Ер хүний үгийг сонсоод сайн хэмээн түүнийг даруй итгэж үл болно. Энгийн учир дотуураа хянаваас сая олж мэднэ. Сайн хүн болбоос эрхгүй шударга батад биеэ сахих бөгөөд үг шүүмжлэл төв чигч буюу. Энэ даруй сайн хүн болой. Нөхөрлөвөөс түүний тусыг үлэмж олно. Янаглах бөгөөд шадард. Муу хүн болбоос зальхай зусраар бусдыг хөнөөх бөгөөтөл үг шүүмжлэл гажуу мушгих буюу. Энэ даруй муу хүн болой. Хичээнгүйлэх бөгөөд зайл. Нөхөрлөвөөс түүний хорыг үлэмж олно. Бас эртний мэргэдийн өгүүлсэн нь сайн хүн болбоос мууг дарж, сайныг алдаршуулан биеийн илүүг үл хөөргөн бусдыг ухрыг илэрхийлэхгүй. Муу хүн болбоос сайныг хардаж мууг элэгшин биеийн илүүдээ хөөргөн, бусдын ухрыг илэрхийлнэ хэмээжээ.

	УУДАМЧ ХЯНАМГАЙГ ЭРХЛЭХ ХОРИН ДӨРӨВДҮГЭЭР БҮЛЭГ

	Аливаа иргэнд халайн засахыг барих, түрүүлэх алхлах эрх бүхий ард бээр сайныг тэтгэж мууг арилган, олныг энхжүүлэн засахуйд шударгыг барин хэдий төв ёсон боловч муу харгисыг ял хийх ба таслах, дуусгах дотор эрхгүй басхүү энэрэх сэтгэлийг ухуулж санаа сүвэгчлэн уудамч хянамгайгаар аваачваас зохино. Юуны тул хэмээвээс эргүү хор хэмээгч улс төрийн хэрхэвч муу болшгүй хэрэглэх нь бөгөөд аливаа муу ардын муу болж ял халдсан нь тэр бүгдээр төрөлх муу авьяастай бөгөөд дуртайяа муу болсон бус. Тэдгээрийн муу болсон учрыг нарийвчлан хянаваас, маш олон зүйл амуй. Нэгэн зүйл нь эцэг эх сайныг сургахгүй. Дээр бас газар орны муу эв зангийг дагаж муу болох ба эс бөгөөс өвөг ба эцгийн уламжилсан муу ёсыг дагаж муу болох нь мөн буюу. Нэгэн зүйл нь архи дарс уух хийгээд наадам ба өнгө хүсэлд тачаах тэргүүтнээс шалтгаалан муу болох нь мөн буюу. Нэгэн зүйл нь аж ахуй хийгээд тус хэргийг хичээхгүй зүг суун идэж уугаад, эд хөрөнгөө бараад гачигдах мухардахдаа муу болох нь мөн буюу. Нэгэн зүйл нь бүдүүлэг болгоомжгүйгээр хэрэг өдүүлж муу болох нь мөн буюу. Нэгэн зүйл нь гар үгээгүй үл хүрэлцэхийн эрхээр муу болох нь мөн буюу. Нэгэн зүйл нь цэрэг дайны самуун эс бөгөөс хавар зуд ба эс бөгөөс гамшиг зовлон тохиолдсон учирт аргагүй муу болох нь мөн буюу. Нэгэн зүйл нь догшин харгис засаг ба эс бөгөөс ховдог овилгоч түшмэлийн дээш мөлжихөд чухалдаж муу болох нь мөн буюу. Нэгэн зүйл нь сүр хүчин бүхий ард ба эс бөгөөс муу бурангуй ардын дарлахад тэсэхгүй муу болох нь мөн буюу. Нэгэн зүйл нь хэрэгт хилсээр холбогдох ба эс бөгөөс өшөөт муу хүн гэнэдүүлэн аргад унаад хүчрээр тоонд орж, муу болох нь мөн буюу. Нэгэн зүйл нь хэргийг байдал зүйд нийлэлцэх мэтээр хилсээр муу болох нь мөн буюу.

	Аяа энэ мэт шиг зүйл зүйлийн битүүгээр хилсдэх, сэжиглэлтэй хэргүүд юуны тоо буй аж. Гагцхүү мэргэн ард үнэн санааг барьж, хичээнгүй болгоомжтойгоор хянаж, будилаанаас үл эмээн ямагт мэргэнийг улируулбаас хэрэг хэдий битүү бэрх боловч эрхгүй нэгэн сэдэв мэдэгдээд, зөв буруу нь өөрөө бултайн гарч ирнэ. Тиймийн тул тушаал эрх бүхий ард эрхгүй энэрэх уудамч сэтгэлийг гол болгож, нарийн хянамгайг хэрэглэл болговоос зохино.

	Хар эрлэгийн дайсан маш хилэнтэй Бурхан мөн бөгөөтөл, түүний олон хилэнт нүүрийн дотор басхүү нэгэн нигүүлсэнгүй нүүр бүхий нь энэ нь аюултай сүртэй дотор басхүү агуу энэрлийг үзүүлсэн бэлгэ буюу. Санаваас, ер аливаа чигч хүний зан нь хэзээд муу гажууг жигшин үзэх сэтгэл бүхийн тул, үргэлж хөнгөн хэргийг хүндээр аваачих тул үүний алдас нь хэргийн шударгуу гол алдагдах бөгөөд бас хүн хилсдэхүйд хүрнэ. Бас хуур шүүр эс тасархай түргэн зантай ард нь ерийн аливаа хэргийг одуулахуйн дургүй тул, бүдүүвчлэн хурдан дуусгах тул түүний алдас нь мөнхүү дээр лүгээ адил. Хэрвээ хэрэг үнэхээр битүү сэжиглэлтэй бөгөөд түүний үнэнийг олж тодорхойлохуйд бэрх болбоос хааш яашаар таслан дуусгахаас хөнгөлөн аваачихуйд үл хүрнэ.

	Очир аюулаас үлэмж хилэнтэй Бурхангүй бөгөөтөл түүний маш хилэнт олон нүүрийн дээр басхүү өчүүхэн хилэнт нэгэн нүүр бүхий нь энэ нь маш аюултай, жавхлантай дотор басхүү үл түвдэхийг үзүүлсэн нь бэлгэ буюу.

	ТАВАН ХОРЫН НҮҮРИЙГ ТАНИУЛСАН ХОРИН ТАВДУГААР БҮЛЭГ

	Эрт цагт Хутагт нүдээр үзэгч эрхт их нигүүлсэгч Хонсим Бодисадва бээр Ботала уулнаас зургаан орны амьтныг анхаарч үзээд энэрэхүйгээр нигүүлсэж айлдсан нь, Аяа тачаангуй нь осол мэт тавуулын урин нь гал мэт бадран мунхаг нь харанхуй мэт бүрхэн омгийг нь уул босон найдангуй нь хий мэт дэгдрэн хэмээн баримтлах төмөр чөдөрт батад хүлэгдсэн мэт хэмээн айлдаад нулимсыг цувруулж айлдсан ажгуу. Энэ нь гайхамшиг их Богд хамаг амьтныг асрахуйгаар нигүүлсэхүйн туйл бөгөөд хамаг амьтанд таван хороос өөр дайсангүйг ухуулсан их энэрэл буюу. Энэ нь ер бүхий хамаг амьтныг тэргүүлшгүйгээр биеийн сүүдэр мэт дагаж үзүүр хязгааргүй элдэв зүйлээр хөнөөн хорлогч салалтгүй чухам их дайсан нь мөн буюу. Жич энэ таван хорын дайсныг хэдий гайхамшиг рид хувилгаанд агуу хүчин төгссөн баатар сүрээр гурван ертөнцийг дарагч Очир баригч болбоос дарж үл чадна. Гагцхүү амьтан өөрөө гэтэсхэн сэрж ухаад дарваас, болох байна. Жич энэ таван хорын зүйлийг судруудад номлосон нь, гурван орон дахь орчлонгийн зургаан зүйлд төрсөн амьтан эдгээр урьд эдгээр чинээгээр арчилугаа. Зургаан зүйл хамаг амьтан нэгнээс нэгнээ орчсон мөн ажгуу. Зургаан зүйл төрсөн эд юу үйлдсэн хэмээвээс өдрийн сэтгэлийг үл танин мунхгаар эндүүрсэн амуй. Мунхагт гурав буй амуй. Хамт нэгэн төрсөн мунхаг хийгээд бүхийд хадсан мунхаг ба заяа шалтгаан ач үрд мунхарсан мунхаг амуй. Түүнээ эн урьд хамт нэгэн төрсөн мунхаг хамт сац төрсөн бүхний дэлхий хэмээх буян хилэнц хураах шүтээн буюу. Сав мэт нэгэн бүхүйд сэтгэл дотор хараад биеийг биед барин эс таньснаар өөрөө бие авснаас бүхүйд хадсан мунхаг буюу. Биед зургаан эрхтнүүдэд тийн мэдэхүй бас төрөөд зургаан орноо бие хэмээн барих хийгээд тачаангуй урин төрөн нүд таалагдах үл таалагдах төрснөө чих сайн муу үгнээ тачаангуй урин төрж хамар сайн муу өнөр тачаангуй урин төрөн, хэл сайн муу амьтнаа тачаангуй уриныг үүсгэж, зөөлөн ширүүн хүрэхэд бие тачаангуй хийгээд урин төрж дагалдах үл дагалдах орноо сэтгэл тачаангуй урин төрж тэдгээр хоёр барьснаар орчлонд төрөх шалтгаан болох амуй. Тэднээс заяа шалтгаан ач үрд мунхарсан мунхаг болон буян хилэнц хийгээд заяа ач үрийг өөрийн гэтэлснээ эс мэдэн тачаангуй хийгээд уриныг аль дураар эдэлбээс таван хор төрөн нүд орсноо үзэсгэлэнт түргэнээ тачаангуй төрөн үл дагалдахуйд хилэн төрснөөр доордос амархан дээдэс найдангуй үүсгэн, тэдгээр бүгдийг өөрөө урган өөрийн гэтэлснээ эс мэдэн мунхаг төрөх амуй. Түүнчлэн чихний орон дуунаа шүтэж, таван хор төрөх хамрын орноо хүрлээс таван хор төрөн, сэтгэлийн орон таалах, үл таалахаас таван хор төрөх амуй. Таван хорыг аль дураар эдэлбээс бие хэл сэтгэл гурванаа нүглийг хураан биеэр амин нядлах эс эс өгснийг авах, буруу алжаасныг үйлдэн хэлээр худал өгүүлэх, лохин цалгай үг хийгээд, ширүүн үг өгүүлэн, сэтгэлээр хомхолжээ. Сэтгэл хийгээд хорт сэтгэл буруу үзэл болоод арван үр мунхарсан үр төрнө. Тэр орчлонгийн орноо зургаан зүйл хамаг амьтнаа төрөх үйл эрхлэн үйлдэх амуй. Омгийг эрхлэн үйлдэж буяныг хурааваас, тэнгэр наран төрөн, хилэнцийг эрхлэн үйлдэж буян хурааваас асуурь нар төрж, тачаангуй эрхлэн үйлдэж буян хурааваас хүнээ төрж, мунхаг эрхлэн үйлдэж нүгэлт үйл хурааваас бэрдэд төрж, хилэн эрхлэн үйлдэж нүгэлт үйл хурааваас тамд төрөх амуй. Тэр мэт зургаан зүйлд төрөн орчлонд орчих амуй. Адилтгаваас, суулганы хэлхээсийн хүрд буюу. Тэрэгний бул эргэх мэт нэгнээс нэгнээ тасралтгүй эргэх мөн амуй. Төрөх үхэх үргэлж үл тасран орчлонд орчих үргэлж бас үл тасарч зургаан зүйл амьтны орон төрвөөс зовлон үл тасарч хэмээжээ. Энэ нь таван хорын дайсан бээр тэргүүлшгүйгээр элдэв зүйлээр дордож зургаан зүйл оронд ээлжлэн төрүүлсэн уг учир буюу. Жич бас таван хорын учрыг тус тусаар ялган ухуулсугай. Тачаангуй хэмээгч хүсэл буюу. Бусдын аливаа сайхан өнгө хийгээд эд агуурс ба тариа төмс хийгээд гар мал тэжээвэр тэргүүтэн зүйл зүйлд хүсэх дурлахыг тачаангуй хэмээнэ. Үүнээс харамлах хардах сэтгэл төрнө. Жич хүсэх дурлах, харамлах сэтгэл хэтэрвээс даруй элдэв зүйлийн арга мэх үүсгэж хуурах мэхлэх ба айлгах хяхах ба хулгах булаах ба гүтгэх унагах ба сөнөөх хорлох тэргүүтнээр өөрийн санаандаа эрхгүй нийлүүлэхээр нүгэл хилэнцийг үйлдэх болъюу. Шулуун онолт сударт номлосон нь, үхлийн эзний матрын аманд оров хэмээсэн нь энэхүү өгүүлсэн буй за. Урин хэмээгч бусдад уурлах, хилэгнэхийг буюу эцэг эх ба багш ихэс ба ах зах ба насажсан өтгөст хэдэрлэх харууцах ба ах дүү ураг садан нөхөр хань ба энгийн хүн, эм хүүхэд, доор ардад ёс бусаар аашилж уурлахыг урин хэмээнэ. Үүнээс хорсож занах сэтгэл төрөгдөнө. Жич уурлах хилэгнэх, хорсох, занах сэтгэл хэтэрвээс даруй элдэв зүйлийн догшин муугаар авирлах хараах зүхэх ба жанчих гөвших алах хядах тэргүүтэн зүйлийн сөргүү явдал нь галзуу заан мэт учирсан эл бүгдэд хор болох адил нүгэл хилэнцийг үйлдэх болъюу. Эртний багш нарын өгүүлсэн нь хилэн аагаар гавьяа эрдмийн шугуйг түймэрдэнэ хэмээсэн нь энэхүүг өгүүлсэн буй за. Мунхаг хилэнц сэрж үл мэдэх эргүүг буюу. Төрөлх сайн муу хийгээд сайн зөв бурууг ялгаж үл мэдэх ба үүнийг төрөлх мунхаг гэнэ. Жич нэгэн зүйлийн эргүү мунхаг нь бусдын сайныг доромжлон басах ба хардаж хүшээлэх ба өөрийн муугаа адил муу болгосугай хэмээх ба ихэс хүний сайн үг хийгээд сайн сургаалыг ойшоохоос бас өө эрж муу үгээр хариулах ба сайныг муу болгох ба ойрыг хол болгох, холыг ойр болгох ба бусдын ач тусыг үл санахаас гадна харин хор хүргэх ба бусдад түүнд хор хүргэсэн атал төлөд түүнийг янаг болгох ба өөрийн хэрэгт бусдын зовох зүдэх ба үхэх мөхөхийг үл хамаарах ба жич ховдоглох, шунах ба хардах атаархах ба уурлах хилэгнэх ба хорсох занах ба хөөрч бардамлах ба омгорхох мэдэмхийрэх ба хөнгөн долгин дураар балмадлах тэргүүтэн зүйл зүйлийн ёс бусаар явж үхэж мөхөхөд хүртэл сэрж үл мэдэхийг эргүү мунхаг хэмээнэ. Судруудад номлосон нь, мэдэх шаварт живэв хэмээсэн нь энэхүүг өгүүлсэн буй за. Омог хэмээгч дэмий санаа хөөргөн бардан гэгэлзэн мэдэмхийлэхийг буюу. Сэцэн мэргэн ба эрхэм ба хүчирхэг идэрхэг ба чадал эрдэм тэргүүтэнд эрэмшихээр дээдэстнийг хөнгөлөн, доордсыг дарлах ба өөрийн илүүг хөөргөн, бусдын доройг доромжлох хийгээд олонд дээрэнгүйлж хичээнгүй хүндгүйг омог хэмээнэ. Элдэв зүйл хэмээх сударт номлосон нь, үзлийн хорин их өндөр уул хэмээсэн нь энэхүү өгүүлсэн буй за. Найдангуй хэмээгч хөнгөн долгин бөгөөд өчүүхэн төдий хичээнгүй үгүй буюу. Дэмий дураар балмадлан галзуу мэт хөвхөлзөн ёс бусаар дээд доорд хийгээд хөгшин залууг ялгахгүй үг хэл хийгээд явдал үзлээр шоглох халдах тэргүүтнийг найдангуй хэмээнэ. Эртний нэгэн аршийн өгүүлсэн нь энэ салхинд тэнгэр газар харанхуй болоод хувилгаан гаслантан болж чулуу хагараад уул нурах ба хүн учирваас амь даруй барна хэмээсэн нь энэхүүг өгүүлсэн буй за.

	Эдгээр таван хор нь бие, хэл, сэтгэлийг арван зүйлийн гэмд тус тус хэрэглэгдэж найман түмэн дөрвөн мянган нисваанис болон дэлгэрч бадраад, тэргүүлшгүйгээс элдэв зүйлээр торлон хорлогч салалтгүй их дайсан нь мөн буюу. Би хэмээн баримтална хэмээгч аливаа зүйлд ямагт өөрийн биеийг би хэмээн бодож байна. Хүн бодсын хүн бодос болсныг огт үл мэдэхийн тул тийнхүү таван хорыг дураар эдэлж арван хар нүгэл хилэнц хийгээд таван завсаргүй хилэнцийг үйлдэх болно.

	Эртний нэгэн аршийн өгүүлсэн нь нэгэн сүрэг шимнус сав ертөнцийн амьтныг хядаж дуусав хэмээсэн нь энэхүүг өгүүлсэн буй за. Өтгөс би бас нэгэн зүйлээр үлгэрлэсүгэй. Тачаангуй хэмээгч хамаг нүглийг төрүүлэх нь их дэлхий лүгээ адил буюу. Урин хэмээгч хамаг нүглийг хүмүүжүүлэх нь гэрэлт наран лугаа адил. Мунхаг хамаг нүглийг амьдруулах нь рашаан хур лугаа адил буюу. Омог хэмээгч хамаг муу нүглийг цөмшүүлэх нь сүртэй аянга лугаа адил буюу. Найдангуй хэмээгч хамаг муу нүглийг хөдөлгөх нь найрамдах салхи лугаа адил буюу. Би хэмээн баримтлах нь хамаг муу нүглийг бяслан бат хамгаалагч хороо лугаа адил буюу. Эдгээр нь харилцан шалтгаан нөхцөл болж харилцан туслалцан садан барилдсанаар найман түмэн дөрвөн мянган ган нисваанис тус тусдаа өөрөө сайтар боловсроод, үүнээс зовлонгийн долгион нь улаанаар урвалхийлэн хамаг амьтныг ёроолд живүүлэх болно.

	ОЮУН МЭДЛИЙН АГУУ ИХИЙГ ЭРХЛЭХ ХОРИН ЗУРГААДУГААР БҮЛЭГ

	Аливаа хүн дотоод гадаад их бага аливаа өөр хэрэг явдалд нь багтаамжтай, хүлцэнгүйгээр аваачих нь чухам буяныг цугларуулан эрдмийг бадруулах нь чухал ёс буюу. Хүн төрөлх Богд мэргэн бус болбоос хэн эндэгдэл алдалгүй болж чадна. Ер хүний мэргэн мунхаг адилгүйн дээр жич авч төрсөн сууль хувь зохиолын зан авьяас тус тус өөр болоод газар орны эн зан бас ч нэгэн адилгүйн тулд нийтээр ёсыг барьж шугамнаваас үл болно. Бусад өгүүлрүүн ёс хэмээгч аливаа их бага хүн бүгдээр журамлан дагаж явах нь болой. Энэ үг нь мушгийгүй хэмээнэ үү. Аяа энэ үг буй. Хүн ёсыг сурч үүгээр биеэ засан гэрээ тэгшилнэ. Гэрт болбоос эцэг эх нар хийгээд ах ихсээ үйлчилнэ. Хөвүүн ач нараа сургаж хүмүүжүүлнэ. Гадна болбоос төрөл ураг ба айл хүй хийгээд нөхөр ханьд ханилна. Улсад болбоос эзэн хааны үйлчлэхээ засагт халайж иргэнийг засахуйд хүртэл аль нэгэн боловч ёсон бус болбоос явж үл чадна. Үнэнээр зөрчвөөс, үл болох түмэн үеийн их мөнх буюу. Ёсыг нь мэдэх ард гагцхүү өөрөө эрхэмлэж биеэ сахихаас аливаа дээдсийг үйлчлэх хийгээд хүнийг зарах ба олныг зарахаас аливаа аливаагийн хэрэг явдал хийгээд олныг харилцан холбогдсон зүйлийг шийтгэх ба таслах ба жич аливаа сургах сануулах тэргүүтэнд ёсныг чин үнэнээр баримтлан сахиваас зохино. Ер үл болох хэмээвээс энгийн учир барьж ямагт бусдын эндэгдэл алдагдлыг хянаж шугамнаваас үл болох нь болой. Юуны тул хэмээвээс эцэг эхийг үйлчлэхүйд үүний эндэгдэл алдлыг үзвээс ёсонд үл нийлэлцэхүйн тул эрхгүй баяргүй сэтгэл төрөгдөж байдал илэрнэ. Хэтэрвээс хилэгнэж хариуцан сөрнө. Үүнээс ачлах санаа буурч осол сөргүү болохуйд хүрнэ. Ах ихэс хийгээд ах дүүд болбоос хичээнгүй хөнгөмсөг сэтгэл үүнээс буурч хорсох гаслах байдал гарган, хэрүүл тэмцэл бололцоод янаг амраг эвдэрч улам аглаг болохуйд хүрнэ. Жич төрөл ураг нөхөр хань басхүү ийм болно. Энгийн хүнд болбоос жигших сэтгэл төрөгдөөд эелэх ханилах ба өршөөх асрах сэтгэл үүнээс сул болох тулд аяа оюун мэдэл нь өчүүхэн явцуу болох нь үүнээс цөм болно. Анхандаа ёс хэмээн баримталсан нь үүнд сая ёсон бус болсныг мэднэ. Аяа очроор огтлогч Галингагийн хаан миний үес гишүүнийг огтлохуйд надад сэтгэхүй юун бээр хэмээн номложээ.

	ТӨГССӨН САЙНЫГ ЯВАХ ХОРИН ДОЛООДУГААР БҮЛЭГ

	Аливаа сайн явдлыг явж буяны чуулганыг хураах ёсонд, бага сайныг болбоос үл гээн их сайныг шаардан явах болбоос сая үнэн сэтгэлийн үүднээс сайныг явах хүн хэмээвээс болно. Олонх нь бага сайныг хөнгөлж омтгойлоод их сайныг болбоос хэрээс хэтэрхий болгож үл хайхрах болно. Энэ нь хэзээд буяныг цугларуулах цаггүй хийгээд гар хоосон одох ард мөн буюу. Зарим нэгэн нь хэдий сайнд дуртай боловч ямагт хэр дотроо хичээн өн ихийг нь үл хайхарна. Үүнийг хойрго ард хэмээнэ. Зарим нэгэн нь онц ихийг хичээж багыг нь омтгойлох үүнийг хэтэрч ард хэмээнэ. Ер аливаа сайныг явж буяны чуулганыг хураахуйд бага сайныг гээж явахгүй болбоос сайн нь цугларахгүй. Их сайныг үлдээж явахгүй болбоос эрдэнэ үзээд авахгүй мэт ягшим сайн буяны санг олбоос болно. Иймийн тул эс хүчилж хичээвээс болно. Бага сайн хэмээгч даруй гачигдсан мухардсанд хэдэн цэн фунгаар туслах ба сайны зүгт өдий төдий нэмэр өгөх ба сүм хийдэд хүж зул өргөх ба гуйлгачинд аяга битүү гурил будаа өгөх ба замын хүнд хүнс өгөх ба өчүүхэн жигүүртэн хийгээд гүйх бага амьтанд ба загас мэлхий тэргүүтнийг амийг талбих ба үсэгт цаазыг бузар буртаг газраас түүж авах ба амуу будааг хайрлаж үл гээж асгах ба хорхой шоргоолжноос зайлж гишгэх ба хэрүүл шуугианд хэдэн сайн үгээр эвцүүлэх ба бусдад ширүүн үг хийгээд хошин наадам тэргүүтэн үг үл өгүүлэх ба бусдын өчүүхэн эндэгдэл алдлыг гээж аваачих ба хэдий өчүүхэн доорд муу язгуурт ба тэнэг мунхаг хүн боловч дэмий үл хөнгөлөх ба үл доромжлох ба жич зүйл зүйлийн бага сага яльгүй өчүүхэн үйлс явдалд хүртэл осолдох нь мөн буюу. Тэр ч байтугай аливаа бага сайн хэмээгч чухам засах чухал ёсон мөн бөгөөд хамаг буяныг цугларуулах үндэс мөн тул аливаа хүн нүдний өмнөх хичээл болговоос зохино. Судруудад номлосон нь бага сайнд үргүй хэсээн үл цэгнэгдэх хэмээжээ. Хутагт дара эхийн хөлийн уланд нүд бүхий нь өчүүхэн бага газрыг омтгойлбоос үл болохыг үзүүлсэн бэлгэ буюу. Их сайн хэмээгч олонд тустай үйлсийг хийгээд олны хорлолыг арилгах ба гачигдсанд тусалж зовлонтныг тэтгэх ба сүм суварга байгуулах хийгээд шинэтгэж засах ба бурхан бүтээх шүтээн хийгээд ном судрын хэв хийлгэх ба даруулах зам засаж гүүр талбих ба олны хорлол дайсныг аргацаан номхруулах ба эцэг эх багш ба ах ихсийн бэрх зовлонд амь биеэ хайрлалгүй сэтгэл хүчээ гүйцэтгэх ба ховор зудын олныг аргацаан тэнхрүүлэх ба лам нарыг залж олонд номын эш хийгээд авшиг өгөх ван хайрлуулах ба номын хурал тогтоох ба санваар сахих тангараг сахих ба унших урих бясалгах бүтээх тэргүүтнээс жич өөрийн тухайд аливаа явбаас зохих ёсоо туйлд хүртэл хичээж хэдий бэрх аюултай газар хийгээд арван хувийн гачигдах мухардах боловч үнэн сэтгэл хийгээд уг санаа нь хувьсах нь даруй их төлөв мөн буюу. Тиймийн тул үнэхээр тухай учралыг дагаж бага сайныг болбоос орхилгүй хурааж их сайныг болбоос шаардан явж угаас эцэст хүртэл сэтгэл хүчээ гүйцэтгэх болбоос даруй энэ насны олохуйяа бэрх чухлыг олов хэмээн санагдахуй. Бодисадвагийн мутартаа чандмань эрдэнэ барьсан нь хамаг сайныг эрдэнэ мэт хүндэтгэхийг үзүүлсэн буюу. Жич бас аливаа сайн явдлыг явахуйд би чи хэмээх атгаг үзлийг түртгэж цаггүй асрах нигүүлсэх сэтгэлийг бясалгаж хамаг амьтны тусыг үйлдэхийг ялангуяа чухал болгон аваад үйлдсэн аливаа сайн буянаа хамаг амьтны тусын тулд тээргүй бодь хутагт зориод бас амьтны тусыг уйтгаргүй үйлдэх хийгээд хамаг амьтныг хоцролгүй зовлонгийн далайгаас гэтэлгэж тээргүй бодь хутагт хүрүүлэхийн тулд Туулсан бурхны хутгийг олохын ерөөлийг талбиад ялгуулсан хөвүүнийг даган суралцахын тул Бодисадва нарын их үүргийг үүрвээс энэ даруй их хөлгөний ёсон мөн тул үүгээр тонилох үрийг олох болно.

	Хутагт Самандабадара бодисадва бээр их заан хөлөглөсөн нь энэ нь зовлонгоос гэтэлсэн тонилгох үрийг олохыг үзүүлсэн бэлгэ буюу. Тиймийн тул аливаа сайн явдлыг явах нь гагцхүү үнэн магад сэтгэлийн зоригт байх байна. Үүнд огт эрэгтэй эмэгтэй хийгээд лам хар ба эрхэм доорд хийгээд баян үгээгүй хэмээн ялгасан нь явдалгүй тул хойч сурах ард битгий хоосноор өдөр цагийг өнгөрүүлэгтүн.

	ХЭЛНИЙ АЛДЛЫГ ЦЭЭРЛЭХ ХОРИН НАЙМДУГААР БҮЛЭГ

	Хянан санаваас, зургаан эрхтний алдал амин нэгэн боловч цөм гадаад бишийг дагаж төрөгдөх боловч үүний дотор нь баримталж сахихуйяа бэрх боловч алдагдахуйд хялбар хэлнээс түргэн бөгөөд хорлол аймшигтай нь үгүй. Тийнхүү нэгэн үгийн эндүү буруугийн учирт даруй төрөлхийн буяныг бууруулна хэмээгч байтугай бас их ял нүглийг олоод зовлон гамшгийг эдлэхүйд хүрүүлнэ. Аяа ийм хэцүү аймшигтайн тул энэхүү хэлний алдлыг эс болгоомжлон үзвээс болно уу. Тиймийн тул, ёс журмаа бие хэл сэтгэлээ нот сахиж тохиолдсон эл хэрэг явдалд уудам хянамгай бөгөөд найдангуй омголон занг дарж найртай түвшнээр аваачих болбоос гадаад биш хэдий олон боловч өөрөө устах болно. Жич энэ хэлний алдал их төлөв нь түүнчлэн ирсний номлосон хэлний дөрвөн зүйлийн гэм хэмээхээс үл гарна. Товчилбоос эцэг эх хийгээд багш ихэс ба ах дүү нөхөр хань хийгээд эм хөвүүд ураг элгэн ба жич аливаа энгийн хүнд хүртэл худал үгээр хуурах мэхлэх ба эндүү үгээр булаалдах тэмцэлдэх ба хов үгээр ховлож муутгах ба бусдын нууц гоё ч хийгээд охор явдлыг илэрхийлэх ба бусдын эмс охидыг шүүмжлэн хэлэлцэх ба харгис омгорхог үгсээр бусдыг дайрч ичээх ба хошин наадам үгсээр бусдыг шоглох дайрах тэргүүтэн мөн буюу. Эдгээр алдал нь гэм нь бага болбоос дээдсийг хөнгөлөөд доордсыг халдана.

	Жич бусад лугаа найр эвдрээд хэрүүл тэмцлийг өдөр ичгүүр болохуйд хүрнэ. Хэтэрвээс занчилдах гөвшилдөх хийгээд зарга заалхай бололцохуйд хүрнэ. Бас хэтрээд тайлахуйяа бэрх өш хорсол зангидаж харилцан хөнөөлдөн өөр бусад лугаа хамтаар эд таваар сүйтгэж гэр өрх цочрон амь биеийг ч хамгаалахуйяа бэрх болохуйд хүрнэ. Жич бас маш аюултай нь гурван эрдэнэ хийгээд Очирт лам багш нар богдсыг ба эцэг эхийг муутган доромжлох тэргүүтэн түүний нүгэл хилэнц маш их тул их амьтан тамд унаж тэсэшгүй бэрх зовлонгуудыг эдэлсэн ба тоо томшгүй адгуусан төрөлд төрснийг судруудад маш олон номлосон нь тулд эс хичээвээс болно уу.

	ЖУРАМ БУСЫН АШГИЙГ ТЭВЧИХ ХОРИН ЕСДҮГЭЭР БҮЛЭГ

	Эд агуурс гэгч үнэхээр хүний амьдрах ёсонд амин зуухаас эд зүйлийн хэрэгсэлд хүртэл эрхэм доорд баян үгээгүйг ялгахгүй нэгэн өдөр ч боловч эдгүй болбоос үл болно.

	Тийн хэмээвч хичээлтэй болгоомжтойгоор аж төрөх хийгээд тус хэрэгт хүчлэн ард болбоос зарим нэгэн нь элбэг дэлбэг бардаагаар хүрэлцэнэ. Зарим нэгэн хэдий баахан хүрэлцэхгүй боловч хэмнэж арвилагчид басхүү арван хувь гачигдахуйд үл хүрнэ. Үүгээр шинжилбээс аливаа хүн сайн мууг болох хийгээд мандах буурах тухай нь бүрнээ аж төрөх хийгээд тус хэргийг хичээж чадах үл чадах хоёрт холбогдсон тулд аливаа хүн хэрвээ холыг бодож цагийг нээж, хичээн чармайх болбоос бардаагаар амьдарваас болох бөгөөтөл эрхбиш журам бусын ашгийг ховдоглож юу хийнэ. Зарим нэгэн өршөөлгүй ард бээр ямагт сайнаа балартуулж үл явах хэрэггүй тул нүгэлтэй үйлсийг үйлдэх нь эс бөгөөс үнэн юмны дотор худал хуурмагийг холих ба эс бөгөөс огт үнэн бус атал дүрс адил өөр юмаар орлох ба эс бөгөөс зэсийг сайн болгох ба эс бөгөөс амуу будааны дотор ус шумбасныг элс холих ба эс бөгөөс их бага жин, пүү зарах ба эс бөгөөс дутуу тооны мөнгө зоос талбиж хөлс үржүүлэх ба эс бөгөөс хоёр хоорондоо хожиж холдуулах ба эс бөгөөс бусдын юмыг далдалж дарах ба эс бөгөөс бусдын юмыг хэтрэгсэд нь булаах эзлэх хийгээд хулгаж дээрэмдэх ба эс бөгөөс зөв буруу хийгээд шударга гажууг хутган самууруулж эргүү хорын доор эдийг шунах тэргүүтэн нь хэдий нэгэн цагийн завшаанд олох боловч гамшиг зовлон нь дагалдаагаар хүрч ирээд бие нь нэлээд зовж, хааш яашаар эцэслэж хойч өдөр чанар нь болбоос, эс бөгөөс доройтож мөхөх ба эс бөгөөс үхэж сөнөхүйд хүрнэ. Энэ нь эрт өдгөөгийн нэвтэрхий толь буюу. Яахин хэмээвээс эрт ба өдгөөгийн ховдог авлигач ардын эцэс хийгээд түүний хойч үеийг шинжилбээс, сайн болсон нь нэгээхэн бээр үгүйгээс бас үйлийн үрийн судар шастирт хянаваас гурван муу заяанд унаад зүйл зүйлийн зовлон эдэлсэн нь маш тодорхой бүхийгээс хэрвээ гурван эрдэнийн тахилгын эд хийгээд олон зүйлийн хурлын эд хийгээд ба жич ховор зуд жилийн олон өлсгөлөн амьтныг тэжээхүй тэргүүтэн эдийг хожих хулгах булаах болбоос тоо томшгүй галав болтол тонилохгүй зовлонг эдлэх тэргүүтэн буй амуй. Тиймийн тул энэ бие хийгээд хойч үр ач нараа баахан хайрлаж бодогч ард журам бусын ашиг олохыг тэвчтүгэй. Гэтэлгэгч их нигүүлсэгч хийгээд Гэтэлгэгч дара эх тэргүүтэн Бурхдын мутрын алганд билгийн нүдэн бүхий нь хамаг амьтанд авах гээх хоёрыг заасан гайхамшиг бэлгэс буюу.

	ХАЛХЛАГДСАН ГЭМИЙГ СЭНХРҮҮЛЭХ ГУЧДУГААР БҮЛЭГ

	Аливаа ер бусын хэрэг явдлыг сэтгэх сонсох өгүүлэх үйлдэх тэргүүтэн санамсаргүйгээр болсныг алдас хэмээнэ.

	Санаагүй ба санаа бүхийгээс алдсаныг эндэгдэл хэмээнэ. Санаа бүхийгээс болсныг муу хэмээнэ. Мушгих аваачихыг харгис хэмээнэ. Түрэмгийлэн явахыг догшин хэмээнэ. Үүнээс гадна бас нэгэн зүйлийн их атгаг буй амуй. Алдас хэмээвээс, алдас мөн. Муу хэмээвээс муу мөн. Эндэгдэл хэмээвээс эндэгдэл мөн. Догшин хэмээвээс догшин мөн. Нэг нь гэм хэмээнэ. Энэ нь засахуйяа бэрх нууц өвчин мөн тул тийнхүү их төлөвийг гаргаж хойч хүнийг сэнхрүүлсүгэй.

	Түүний зүйл нь даруй өөрийн муугаа үл хянан бусдын мууг үл хянах ба өөрийн олохыг бодож бусдын алдахыг үл бодох ба өөрийн жаргалыг бодож бусдын зовохыг үл бодох ба өөрийн нүүртэйг бодож бусдын жигшүүртэйг үл бодох ба өөрийн сайхан болохыг бодож бусдын муухайг үл бодох ба өөрийн амрыг бодож бусдын түгшүүртэйг үл бодох ба өөрийн уртыг хөөргөж бусдын охрыг илэрхийлэх ба өөрийн шударгыг гаргаж бусдын гажууг илэрхийлэх ба өөрийн эрдэм чадлыг сайрхаж бусдын эрдэм чадлыг дарах ба өөрийн санааг эергүүг бодож бусдын санаанд сөргүүг үл бодох ба өөрийн нэгэн цагийн хилэн тэвчихийг бодож бусдын дааж чадахгүйг үл болох ба өөрийн биеийг дураар талбиад бусдыг яриглан донгодох ба нэгэн цагийн завшаанд бусдыг үхээнц хэмээн доромжлох ба гачигдсан мухардсанд өдий тус хийж цаггүй гавьяархан барагдашгүй хариу эрхэмлэх ба огт тэрхүү үнэн хэрэг явдалгүй бөгөөд хэрээс хэтэрхий нэрийг хүсэх ба үүний хилэнг түүнд нэхүүлэх ба дотуураар бусдыг ичээж, өөрөө нүүртэй болох ба бусдыг муутган доройтуулж өөрөө илүү болж хөөрөх ба сэвгүй газар өө эрж бусдыг бэртээх ба өөрөө гэм эрүүт болоод бусдын ариун цэврийг хиртээж биедээ адил болгосугай хэмээх ба журам ёстой дүрэм болгож тэргүүтэн гэмүүдийг гээж аваачаад үл хайхарваас түймэр мэт улам бадраад хүн бодост хорлол болно. Хайхарч авсугай хэмээвээс, бас чадахгүй зальхай чөтгөр мэт баригдахгүй, хэрхэвч байшгүй бэрх ад мэт тул үүнд өөр аргагүй. Гагцхүү өөрийг бодох сэтгэлээр бусдыг бодох ба бусдыг хянах сэтгэлээр өөрийг хянах болбоос өөрөө төрөгдөнө. Аяа энэ даруй мэргэдийн өгүүлсэн могой хулгана барих мэт хэмээсэн нь мөн болой.

	САЙН МУУ ХОЁР ЗҮЙЛИЙН АЧ ҮРИЙГ ЯЛГАСАН ГУЧИН НЭГДҮГЭЭР БҮЛЭГ

	Ертөнцийн аливаа үйлсийн магад учрыг хянаваас бүрэн сайн муу хоёр зүйлээр ялгарахуйд барьжээ. Энэ хоёр зүйлийн ач үрээс сая дээд доод жаргалан зовлонгийн шүтээн болох биеийг авна. Үүнээс арчлангүй үргэлжлэл тасаршгүй эргэн тойрохын шалтгаанд тийнхүү гурван ертөнц тогтсон тулд үүнд энгийн сайныг үйлдэгч нь хүний дотор жаргалант болон төрөх ба их сайныг үйлдэгч хүний дотор их язгууртанд эрхэм сайн болон төрөх ба эс бөгөөс тэнгэрийн оронд төрөх ба туйлын сайныг үйлдэгч нь тэнгэр нарын эрхт хааны язгууртанд төрөх ба туйлын сайны дотор туйлын сайныг үйлдэгч нь Бурханы хутгийг олох ба энгийн мууг үйлдэгч нь хүний дотор зовлонт болон төрөх ба их мууг үйлдэгч нь их зовлонт хүн болон төрөх ба эс бөгөөс адгуусанд төрөх ба туйлын мууг үйлдэгч нь гурван муу заяанд унах ба туйлын муугийн доторх туйлын мууг үйлдэгч нь очир тамд унах тэргүүтэн энэ нь гурван цагийн өөрөө болсон ёсон тул, хэн бээр ч халдаж үл чадна. Жич туйлын сайны доторх туйлын сайн хэмээгч даруй очроор огтлогч сударт номлосон нь, үндэснээс төрсөн ба умайгаас төрсөн ба чийг дулаанаас төрсөн ба хувилж төрсөн ба өнгөт ба өнгөгүй ба сэтгэгдэх ба үл сэтгэгдэх, сэтгэхүйгүй ба сэтгэхүйгүй бус тэд бүгдийг хоцролгүй нирвааны чанарт бэр нирваан болгосугай хэмээсэн мэтээр хиргүй ариун цагаан үнэн магад бодь сэтгэлийн үүднээс их асрахуй их нигүүлсэхүйгээр хамаг амьтны тусыг үйлдэх нь мөн буюу. Үүнд хэдий их зовуурьтай явдал ба жич хорт муу амьтан ба догшин шимну тэргүүтний хор хөнөөлд үл айн удаанд уйтгаргүй шаардсаар хүрвээс даруй их төрөлхтөн болно. Шаардалгүй хүрвээс даруй Богд болно. Үүнээс сая Бурханы хутгийг эрмэлзвээс болно. Хэдий тийм хэмээвч нэгэн хоёр төрөл ба эс бөгөөс хэдэн арван төрөлд хураасан буяны хүчинд болбоос болох нь бус. Эрхгүй зуун мянган галав болтол хамаг амьтны тусыг үйлдэж цаглашгүй буяны чуулганыг хурааж арван газрыг олсны хойно сая Бурханы хутгийг олно. Үүнээс хойш бас гурван галав болтол арван зүгийн ертөнцийн зургаан зүйлийн хамаг амьтны дотор алинд ч болов төрж, далай мэт цаглашгүй амьтныг Бурханы хутагт хүргүүлээд үүнээс хязгаалшгүй чинагшгүй буяны чуулганыг хураагаад хамаг сайн эрдмийн чанад хязгаарт хүрсэн дээр бас эртний түүнчлэн ирсэн Бурханы зарлигт язгууртны хөвүүн чи бээр ирээдүй тэр галавын тэр ертөнцөд тийм нэртэй түүнчлэн ирсэн Бурхан болъюу хэмээн вивангирид үзүүлсэн лүгээ яв цав нийлэлцэхүй сая илтэд туулсан Бурханы хутгийг олох болно. Аяа Бурханы хутгийг олох нь ийм бэрх бөгөөд ийм удааныг үл мэдэн зарим нэгэн нь ямагт өдий төдий энгийн өчүүхэн буяныг хийсэн хийгээд өдий төдий өчүүхэн уншиж урьсан ба өдий төдий баахан санваар сахисан тэргүүтнээр даруй Бурхан нүүрийг үзэх хийгээд Бурханы хутгийг олохыг эрмэлзэнэ. Бас зарим нэгэн нь тэр тийм буяныг хийсэн тэр хүн тийм хичээнгүйгээр шагшаабадыг сахисан ба тэр хүн тийм номыг бүтээсэн бөгөөтөл Бурханы нүүрийг олж үл үзэх ба Бурханы хутгийг олохгүй хэмээн бусдын тул уйтгарлана. Эс бөгөөс худал хэмээн сэжиглэж өөрөө үл үйлдэхээс гадна бусдын үйлдэхүйд тотгорлоно. Зарим нэгэн нь хэдий түүний нарийн учрыг төлөвлөн мэдэвч түүний амар хялбар газрыг үл бодон, ямагт түүний бэрх зовуурьтай газраас болно. Энэ зэргийн өчүүхэн оюун, ойрхон санаа нь энгийн сайн хүнийг харин ч болж болохгүй бөгөөтөл их эрсийг юун өгүүлэлтэй. Богд хүнийг юун өгүүлэлтэй. Дээргүй Бурханы хутгийг юун өгүүлэлтэй. Тиймийн тул, аливаа ялгуусан хөвүүнийг даган суралцах ард эрэгтэй эмэгтэй үл ялган түүнчлэн ирсэн хэрхэн номлосон бөгөөс түүнчлэн үйлдэх болбоос урьд төрлийн хамаг нүгэл хилэнц арилах ба хамаг муу ёр хийгээд гамшиг зовлон устах ба хамаг сайн буян цугларан ирэх ба буянт үр ач нар заяах хойд заяанд болбоос тэнгэр хүний дотор дээд жаргаланг олох ба Бурханы сайшаасан аливаа дээд арилсан ордод төрөх тэргүүтнийг цаглашгүй гавьяа тус бүхнийг судруудад номложээ. Энэ хооронд зарим нэгэн үед хэдий бэрх зовуурьтай явдал хийгээд жич хорт амьтан нүгэлт шимнусын хор хөнөөл учралдах болбоос энэ нь алтыг боловсруулах хөөргийн адил гал мэт улам өнгө гэрэл нэмэгдэх ба лүгээ адил тул тийнхүү эртний хүн өгүүлсэн нь нэгэн удаа шимнусын хорлол учирваас нэгэн удаа буяны хүчин нэмэгдэнэ хэмээжээ. Хэрвээ ямагт энэ насны завшихыг бодоод гурван хорыг дураар эдэлж муу явдлаар явбаас завсаргүй нүгэл хилэнцийг хураагаад эргүү хор гамшиг зовлон давхцан ирж, хамаг сайн үйлс нь буруудаж хойч үеийн үр ач нар нь муу зовлонг үлдээж хойд заяанд унаад тэсэхүйеэ бэрх зовлонгуудыг дуусах цаггүй амсахуйд хүрвээс энэ хоёроос алин нь одох алин нь алдахыг өөрөө сонговоос зохино. Тиймийн тул хойч сурах ардад дахин давтан цээрлүүлэн сургах нь муу нүглийг сайтар цээрлэн тэвчиж Бурханы номд дуршлыг олж, эрхгүй номын ёсоор сайн буяныг чадахын чинээгээр үйлдтүгэй. Хэрвээ эртний хураасан буяны боловсрол хийгээд сайн ерөөлийн хүчин цаг болсон болбол энэ насанд даруй бодь хутгийг олбоос зохино. Үгүй болбоос төгс жаргалант оронд төрөх ба ирээдүй цагийн бодь хутгийг олох үрийг цацваас зохино. Иймийн тул аливаа ёс эрдмийг засаж хамаг амьтны сайн тусыг үйлдэхүйд түүнчлэн ирсний номлосныг эрхэмлэж ёсоор явахыг өтгөс би бээр хамаг сайн ёсны дээд бөгөөд хамаг сайн эрдмийн манлай хэмээн сайшаана.

	ЁС ЭРДМИЙГ ЭРХЛЭХҮЙ ГУЧИН ХОЁРДУГААР БҮЛЭГ

	Хүн амьтны хамаг бодсын дотор үлэмж эрхэм хэмээсэн нь өөр учиргүй. Гагцхүү далай мэт ёс эрдмийн савыг бүрэн бүтэн авч төрсний тул болой. Ёс хэмээгч даруй тэнгэр газар хийгээд хамаг бодсыг үүсгэгч их огторгуйн өөрөө болсон ёс мөн буюу. Бас номын агаар хэмээнэ. Эрдэм хэмээгч даруй өөрөө болсон ёсныг журамлан дагах нь мөн болой. Бас эрдэм чанар хэмээнэ. Энэ нь цөм бодь сэтгэлийн орон буюу. Түүний эрдэм болбоос үнэхээр хязгаалшгүй, чинагшгүй, хэрэглэл лүгээ төгссөн буюу. Энэхүү гайхамшиг эрдэм чанар нь Богд хүний төдий л буй бус. Хүн болгоны биед нэгэн адил бүрдсэн бөлгөө. Хэдий найман түмэн мянган номын зүйл боловч сэтгэлээс ангид гарсангүй тул тийнхүү Бурханы номд сэтгэлээс ангид номгүй хэмээн номложээ. Иймийн тул энэхүү сэтгэлийн орныг төв ариун болговоос төгсгөлт дүрс цаглашгүй их хэрэглэл нь бүрнээ төв ариун болоод нэгэнт гарах нэгэнт орохуйд эрдэм болохгүй нь үгүй. Энэ нь ёс эрдмийг адил эрхлэх нь буй. Бас ном эрдэм хэмээнэ. Өтгөс би ерөнхий түүгээр шинжилбээс олонх нь ёсныг эрхлэн, эрдмийг эрхлэх нь маш цөөхөн. Ер ёс хэмээгч эрдмийн бие бөгөөтөл эрдэм нь ёсны хэрэглэл мөн тул тийнхүү эрдэм хэдий их туйлд хүрвээс ёс мөнхүү төдий их туйлд хүрэх болно. Ёсыг эрхлэх нь эрдмийг эрхлэхийн нэгэн зүйл болох байна. Түүний туйл бус. Тиймийн тул эрдмийг эрхэлбээс ёсныг эрхлэх нь даруй түүний дотор буй амуй. Юуны тул хэмээвээс нэгэн зүйл эрдмийг журамлахгүй болбоос даруй нэгэн зүйл ёсыг омтгойлсонд болно. Иймийн тул эрдмийг омтгойлбоос ёсыг омтгойлох нь даруй түүний дотор буй амуй. Хэрвээ ёсыг эрхлэхгүй болбоос журамлан дагах ёсны нь олж мэдэхгүй бөгөөд гэгээн эрдмийг эрхлэх оюун төрөгдөхгүй тулд басхүү эрдмийг эрхлэх туйл бус болно. Ёс эрдэм хэмээгч нэгэн бөгөөтөл хоёр буюу. Хэрвээ гагцхүү ёсыг эрхлээд эрдмийг эрхлэхгүй болбоос адилтгаваас нэгэн сайн бялдар бие төгссөн бөгөөтөл улирч хөдөлж үл чадах мэт буюу. Тэрхүү ёс эрдмийг адил эрхлээгүй. Жич бас ёс эрдмийн нээхүй сэтгэлийн эрдмийг гээгээгүйд буй амуй. Сэтгэлийн эрдмийг гээгээгүй нь сайн явдлын явахуйд буй амуй. Сайн явдлыг явах нь өөрийн тухайд ёсоо хичээж сайнд баясаж хамаг амьтны тусыг үйлдэх тэргүүтэнд буй амуй. Хамаг сайн явдлыг уйтгаргүй аюулгүй амгалан баясгалангаар хичээж цугларуулан эрдмийг төгсгөж нэгэн их ёсыг бүтээх нь энэ нь мянган үеийн богд хүний ёсон болой.

	Бурхан багш урьд урьдын төрөлдөө бодь явдлыг явахуйдаа номыг эрэхүйд биедээ мянган гадас хадсан хийгээд гал ноцоосон ба арьсаа өвчиж цаас хийж цусаар бэх хийж ном бичсэн тэргүүтэн ёсыг эрхэлсэн нь мөн амуй. Эцэг эхдээ махаа өгсөн хийгээд догшин хаан хорлож үес гишүүнийг огтлохуйд хүлцсэн ба хамаг амьтны тусын тулд амь бие хайргүй зовон зүдэж, их далайд эрдэнэ аваар одсон тэргүүтэн нь эрдмийг эрхэлсэн мөн буюу. Энэ нь ёс эрдмийг адил эрхэлсэн тэмдэг мөн болой.

	
ГУРАВДУГААР ДЭВТЭР

	ЭЕРЭГ ТЭРСЛҮҮГ ЯЛГАСАН ГУЧИН ГУРАВДУГААР БҮЛЭГ

	Аливаа их, бага үйлс явдалд сайн муу хийгээд хялбар бэрх, мандах буурах нарийн төсөв нь бүрнээ эерүү тэрслүү хэмээх хоёр үсэгт багтсан нь, ёс журам ба өөрөө болсон байдал ба цагийн хувьсгалын байдал хэмээх гурван зүйл буй амуй. Нэгэн зүйл эзэн болбоос, богд гэгээн өршөөл, баатар ба түшмэл болбоос мэргэн өршөөл, шударга журамт ба эцэг болбоос, анхаарах өршөөх тэгш чанга ба хөвүүн болбоос, ачлах тэжээхүйд хичээнгүй ба эр болбоос төв ёстой бөгөөд чанга ба эм болбоос эергүү зөөлөн бөгөөд хичээнгүй ба нөхөр хань болбоос харилцан сайныг дуртган, эндэгдлийг залруулан, баяр зовлонд болбоос харилцан туслалцах хийгээд жич аливаа зүйлийн хэрэг явдалд цөм ёс журамд нийлэлцэхээр аваачих бүгдийг, ёс журмын эерэг хэмээнэ. Хэрвээ эзэн болбоос, хохиролт хорьцилтой, догшин харгис ба түшмэл болбоос зальхай, гажуу, ховдог бялдууч ба эцэг болбоос журам сайныг сургахгүй бөгөөд бас мууг сургах ба хөвүүн болбоос ачлах, тэжээхүйг оролдох бөгөөд бас сайнгүйгээр явж, эцэг эх юүгээн түгшүүлэх ба, эр болбоос гажуу бүрэлгэгч бөгөөд ёс бусаар зовоох ба эм болбоос догшин харгис бөгөөд эерэхгүй ба хань нөхөр болбоос харилцан мэхлэх, сөнөөх хийгээд жич аливаа зүйлийн хэрэг явдалд цөм ёс журмаас сөрж, аваачих бүгдийг, ёс журмын тэрслүү хэмээнэ. Ер аливаа хүний явдал ёстой болбоос сайн болно. Ёсгүй болбоос муу болно. Сайн хэмээгч хамаг буяны цугларан ирэх нь муу хэмээгч зовлонгийн халдаар ирэх нь буюу.

	Хоёрдугаар зүйл. Ер аливаа хүний зан нь өөрийн язгуураас уламжлан ирсэн эрхлэн дагах суртахуун хийгээд өөр өөрийн аймаг төрлийн үг хэл ба бичиг үсэг ба газар орны ан зан хийгээд жич өөр өөрийн мэдэх чадахаа эрхлэхийн тулд нийгмийн тул, аливаа өөр улсад засгийг явуулах хийгээд харилцан хэрэг үйлс ба хамт нийлэх, үйлдэх ба хайлах тэргүүтнээ өөрийн амар хялбарыг үл бодон, бусдын үл бэрхшээх үл, түүний эрхлэхийг эрхэлж, түүний мэдэх чадахыг дагаж, түүний хүсэхүйд нийлүүлэх тэргүүтнийг өөрөө болсон байдлыг дагах эерэг хэмээнэ. Хэрвээ түүний суртахууныг доромжлох ба түүний үг хэл хийгээд үсгийг үл нэвтрэхдээ зэвүүцэж үл хэрэглэх хийгээд түүний ан зангийг халуулах ба түүний хүсэх хайлахыг сөрөх ба түүний үл хүсэх ба үл мэдэх, үл чадах тэргүүтнийг эрхбиш бэрхшээхүйлэн хүргэх ба хэрэг явдалд болбоос түүний ёс, түүний зүйд үл нийлэлцэх бүгдийг, өөрөө болсон байдлын тэрслүү хэмээнэ. Тийнхүү аливаа хэрэг явдалд эерэг болбоос үйлдэхүйд хялбар бөгөөд засагдана. Тэрслүү болбоос үйлдэхэд бэрх бөгөөд самуурна. Адилтгаваас мянган жинлүүрийн хүндийг өргөх эр нэгэн тэмээг буйлнаас бариад хойш чирвээс өдөр дуустал хүчлэвч хэдэн алхамд ч явж үл чадна. Хэрвээ түүний хойноос дараа дараагаар холбоод бурантгаас хөтлөх болбоос хэдэн арваад тэмээ боловч гурван тухайн бага хүүхэд хэмээн нэгэн цагийн хооронд бас ч арваад хориод газар явж чадна.

	Гутгаар зүйл. Ер цагийн хувьсгалын их төлөв нь гурван зуун онд эрхгүй нэгэн удаа хувьсгал болоод цагийн байдал даруй хувьсах болно. Үүнд олны мандах буурах хийгээд алдах завших тухай холбогдсоны тулд эс мэдвээс үл болно. Тийнхүү мэргэн ард эн урьд эрхгүй амар түгшүүртэйн нарийн төсвийг хянаж, цагийн байдалд нийлүүлэн явахуйд, алиныг явуулбаас зохих, алиныг хянаваас зохих, алиныг байлгаваас зохихыг эрхээр хавчин засах болбоос сая цагт тусалж, олныг энхжүүлж чадна. Үүнийг цагийн хувьсгалын эерэг хэмээнэ. Хэрвээ хуучныг баримтлан, шинийг зэвүүрэн цагт нийлүүлж, алиныг авах, алиныг халах, алиныг байлгах тэргүүтнийг эрхээр хавчин чадахгүй болбоос үүнийг цагийн хувьсгалын тэрслүү хэмээнэ. Энэ даруй тэнгэрт эерэг нь тогтоно. Тэнгэрт тэрслүү нь мөргөнө хэмээсэн нь мөн буюу.

	СЭТГЭЛИЙГ ТОГТООХ, ЗОРИГИЙГ НЭГЭН БОЛГОХ ГУЧИН ДӨРӨВДҮГЭЭР БҮЛЭГ

	Аливаа хүний нэвтрэх, боогдох хийгээд алдах, завших ба мандах буурах хийгээд жаргах зовох ба эс бөгөөс сайны дээр сайн болох ба эс бөгөөс муугийн дээр муу болох ба эс бөгөөс сайны дотор муу бүхий ба эс бөгөөс муугийн дотор сайн бүхий тэргүүтэн зүйл зүйлийн тухай учрал, эсэргүү тэсэргүү адилгүй болохыг хянаваас, их төлөв нь гурван зүйлээс үл гарна.

	Нэгэн зүйл болбоос урьд төрлийн үйлийн үр, нэгэн зүйл болбоос энэ заяаны хувь зохиолын уур тоо ба таван махбодын харилцан төрүүлэх, харшлах, бадрах, буурах улирал, нэгэн зүйл болбоос энэ биеийн сайн муу үйлс явдлын хариулах тэргүүтэн мөн буюу. Бүрнээ энэ гурван зүйлийн барилдлагын шалтгаанаас өөрөө тохирохын тулд тийнхүү тус тусдаа адилгүй элдэв зүйлээр шахцал хүрч ирэхүйд, хүний сэтгэл хөвхөлзөн хэлбэлзэж хувьсахыг үлгэрлэвээс, догшин салхи дэгдэхүйд аливаа өвс мод зүг бүр хуралзан найгалзах мэт болно. Хүний сэтгэл хэрвээ нэгэн зүгт тогтох газрыг олохгүй болбоос аливаа үйлс явдалд нэгэн тухайд тулгуургүй гэгч байтугай үүрд нэг сэтгэлгүй болбоос хэрхэн ёс эрдмийг засаж, их эрсийн эрдэм явдлыг журамлан явж гавьяа нэрийг бүтээнэ. Хязгаалшгүй бүтээлийн тарнийн хаалга нэрт сударт номлосон нь, хэргийг зоригдоо ухагдахуй хэмээжээ. Энэ даруй сэтгэлийг тогтоож зоригийг нэгэн болгохыг номлосон нь буюу.

	ЗОВЛОНТНЫГ ТЭТГЭЖ, ГАЧИГДСАНД ТУС ХИЙХ ГУЧИН ТАВДУГААР БҮЛЭГ

	Аливаа хүн амьтад алиныг алинаар хоцролгүйгээр тусалсугай хэмээх нь мянган үеийн богд хүний нэгэн адил сэтгэл тул, тийнхүү мэргэн өршөөл баатар төгссөн их эрс эрхлэн журамлаж, алиныг алинаар асран нигүүлсэхүйн уран аргаар тус хийж, хуур шүүр хийж явах мөнхүү ихэс эрсийн тухайт хэрэг мөн болой. Тиймийн тул аливаа их бага, нарийн бүдүүн хэлбэр ба бэрх ба хүнд хөнгөн, түргэлэх алгуурлах тэргүүтнийг өөр өөрийн тохиолдсон учралыг дагаж шаардан нийлүүлэн явах нь хэдий энгийн хүний хичээл мөн боловч өтгөс би басхүү маш чухал бөгөөд маш энэрэх мэтийг тухайлан хэдэн зүйлийг сонгож гаргасугай. Нэгэн зүйл болбоос санамсаргүй гэнэтэд гамшиг зовлонд тохиолдоод маш гашуун зовлонд унасан хүн; Нэгэн зүйл болбоос, итгэх түших хүнгүйн дээр бас гар хөл чих нүдний эрхтэн дутуу бөгөөд өвчин эмгэгт баригдсан хүн; нэгэн зүйл болбоос, гэргүйн дээр бас түших дүү нар хийгээд ойр төрөл ураггүй, насажсан өтгөс хүн; нэгэн зүйл болбоос итгэх түших ах дүү хийгээд үр хөвүүнгүй бэлэвсэн эхнэр; нэгэн зүйл болбоос их бага авга хийгээд ойр төрөл ураггүй өнчин хөвүүн охин; нэгэн зүйл болбоос их өвчин зовлонд баригдсан хол газрын хүн мөн буюу. Эдгээр хэмээвээс маш гашуун зовлон тохиолдсон, маш гачигдсан, маш мухардсан амьтан тулд эрдэм мэргэн төгөлдөр, өршөөл журамт сайнд баясагч эрдэмтэн сайд нар энэ мэтэд ялангуяа асрахуй нигүүлсэхүй сэтгэл үүсгэж, мэргэн аргын үүднээс чадах чинээгээр өөрийн үйл мэт тус хийж тэтгэх болбоос зохино. Ер аливаа гашуун зовлонтой ба гачигдсан мухардсанд тус хийх, тэтгэхүйд эх нь хөвүүнээ энэрч өршөөх мэт үйлдэх нь чухал. Хутагтан бодисадва нарын тухайд хичээл явдал бөгөөд Бурхан багшийн их нигүүлсэхүй таалалд мөн тулд бидний бурхан суртахууны шавь нар нэн илүү эрхэмлэн хичээвээс зохино.

	ХУРЬЦАХУЙГ ЦЭЭРЛЭХ ГУЧИН ЗУРГААДУГААР БҮЛЭГ

	Сонсвоос, хурьцахуй хэмээгч хамаг муу нүглийн тэргүүн хэмээжээ. Энэ нь даруй тачаангуй хүсэл мөн болой. Аяа эртнээс янагш энгийн хүн хийгээд дүрсгүй ардыг ч байтугай хэдий ариун цагаан сэтгэлт маснаг хямарлингийн мэт сайхан эрдэм чадал төгссөн баатар сайд эрс боловч үүнд явдал алдагдаад нэр алдар гутагдаж энгийн эгнэгт шавардагсад нь юуны тоо буй аж. Ер тачаангуйг ялгаж дарахуй нь маш бэрх боловч муу нүгэлт болбоос үүнээс аймшигтай нь үгүй. Яахин иймийн тул аливаа хүн хэрэв ёс эрдмийг зассугай, биеэ хамгаалсугай, үр хөвүүнд болсугай, өвчин эмгэггүй амьдарсугай, цаг бусын аюул зовлонгоос хэлтэрсүгэй, энэ заяаг сайнаар төгссүгэй хэмээвээс, эрхгүй хурьцахуй хүслийг цээрлэхийн эн тэргүүн хичээл болговоос зохино. Судруудад номлосон нь, тачаангуйн гал шагшаабадын шугуйг түймэрдэнэ хэмээжээ. Энэ нь аливаа сайн буяныг барагдуулан муу хамаг нүглийг бадруулах аймшигтай хэцүүг өгүүлсэн нь буюу. Жич үүнээс гадна бас харамлах хардахын шалтгаанаас элдэв зүйлийн хор хөнөөл ба цаг бусын үхэл зовлон болохыг басхүү болзвоос болохгүй бөгөөд ер хүний тус шим хэмээгч энэ биеийн туйлын эрдэм мөний тул болой. Эмийн хүчинд дулдуйдаж хүний бие сайн чийрэг цогтой болж үр хөвүүн дэлгэрнэ. Үйлс явдлыг үйлдэнэ. Гавьяа нэрийг бүтээнэ. Хэрвээ дусал шим барагдваас үр хөвүүн чухаг бөгөөд үйлс явдлыг үйлдэж гавьяа нэрийг бүтээж үл чадна хэмээх ч байтугай үүний гэмээр нууц газрын өвчин хийгээд хөл нурууны өвчин хийгээд жич чих нүдний сохор хараа муудах тэргүүтэн болно. Эс бөгөөс гажуу муу өвчинд баригдаад илаарь болохгүй, хэрэггүй эмгэгт хүн болоход хүрнэ. Шулуун онолт сударт номлосон нь, тачаангуйн гэх өвчинд баригдав хэмээжээ. Жич бас хэдий эр эм нэгэн дэвсгэрт боловч хэмжээлэн цээрлэвээс зохино. Үгүй болбоос олон ташуурсаар хэтрэгсэд нь гахай үнээнээс өөргүй болох бөгөөд эгнэгт сэрэх цаггүй болно. Эс цээрлэвээс болно уу. Шулуун онолт сударт номлосон нь, үхлийн эзний аманд оров хэмээжээ.

	ЗАЯА ХИЙГЭЭД ҮЙЛИЙН ҮРИЙГ ЯЛГАСАН ГУЧИН ДОЛООДУГААР БҮЛЭГ

	Аливаа тогтсон заяа эрхэм доордыг ялгахгүй. Түүний дотор сайн муу алин ч үгүй болбоос түүний мандах буурах ёс ба аливаа үйлс явдалд хэдий чармайвч цөм тогтсон заяаг дагаж улиран хувьсахуй заяаны ёсоор эцэслэнэ. Түүний хойч үеийн хөвүүд ач нар болбоос мөнхүү тэр хэрээс даван буурах нь шилжихгүй. Өтгөс би зуун мянган гэрийг шинжилбээс цөм ийм бөлгөө. Энэ даруй тогтсон заяа буй. Хүний дураар болно хэмээсэн нь болов уу. Хэрэв өөрийн хэр дотор сайн муу үйлийн хольцуулан үйлдвээс, түүний мандан буурах ёсон ба аливаа үйлс явдалд хэдий чармайвч мөнхүү заяаг дагаж улирч хувьсах нь тогтуурьгүй боловч мөнхүү түүний хэрээс нэмэх буурах нь үгүй бөгөөд басхүү заяаны ёсоор эцэслэнэ. Гагцхүү түүний хойч үеийн ач нар болбоос нэгэн салаа нь хэдий эцэг өвгийн ёсныг алдахгүй ахуй боловч нэгэн салаа нь эрхгүй, буурна. Өтгөс би зуун мянган гэрийг шинжилбээс цөм ийм бөлгөө. Энэ даруй сайн муугийн хариулал, ташааралгүй хэмээсэн нь мөн болов уу. Хэрвээ баян эрхэм нь түүний хэр дотор сайныг үйлдэхгүй, энгийн муугаар явбаас биеийн эцэст аливаа үйлс явдал сөргүү бөгөөд, түүнээс буурч доройтно. Хэрвээ үгээгүй доорд нь түүний хэр дотор мууг явахгүй, энгийн сайныг авбаас биеийн эцэст аливаа үйл явдал эерэг бөгөөд, үүнээс өөдөлж мандана. Түүний хойч үеийн хөвүүд ач нар болбоос дээш бадарна. Өтгөс би зуун мянган гэрийг шинжилбээс цөм ийм бөлгөө. Энэ даруй тогтсон заяа нь үүрд аваас болохгүй, улирч хувьсах нь мөн бөгөөд жич сайн муугийн эцэст эрхгүй хариулал буй хэмээсэн ба бас сайныг цогцолсноор гэрт эрхгүй өтөлтөл буян буй. Сайнгүйг цогцолсон гэрт эрхгүй үлдэгдэх зовлон буй хэмээсэн тэргүүтэн нь мөн болов уу. Жич судар шастирт шинжилбээс, туйлын сайнаар явсан ба туйлын муугаар явсан хоёр зүйлийн хүний явсан явдал ба жич түүний эцгийг шинжилбээс, урьд нь эс бөгөөс зан бичигт хүн ба эс бөгөөс заяа улирлын тоонд мэргэн ардаас тэр жил, тэр сарын тэр өдөр тийм тийм баяр буй хэмээгээд бас сайнаар эцэслэнэ хэмээсэн ба эс бөгөөс тэр жил тэр сарын тэр өдөр тийм гамшиг зовлон буй хэмээгээд бас тийм тийм гамшиг зовлонгоор эцэслэнэ хэмээн эш үзүүлсэн бөгөөд, сайн хэмээсэн нь нэгэн хүнд муу хилэнцэд явдлыг үйлдсэн учраас тэрхүү үзүүлсэн ёсоор сайн баяргүйгээр үл барам харин гамшиг зовлонг амсаж үүнээс муугаар эцэслээд гэр өрх цочрон сарниж, хойч үеийн хөвүүн ач нар болбоос нэгмөсөн доройтон мөхнө. Муу хэмээсэн нь нэгэн их үлэмж сайн буянт үйлсийг үйлдсэн учраас тэрхүү ёсоор гамшиг зовлонгүйгээр үл барам, харин сайн баярыг олоод, жаргал цэнгэлийг эдэлж, үүнээс гэр өрх мандаад сайнаар эцэслэн, хойч үеийн хөвүүд ач нар болбоос шууд ихэд бардана. Өтгөс би зуун мянган гэрийг шинжилбээс цөм ийм бөлгөө. Нэгэн хэргийн сайн муугийн учирт тогтсон заяа нь агшин зуур урваад, хувьсах нь мөн бөгөөд, буян зовлонд үүдгүй, гагцхүү хүн өөрөө ирнэ хэмээсэн тэргүүтэн нь мөн болов уу. Хойчийн сурах ард бээр энгийн сайн муугийн хариулах нь хүчин эерэг бөгөөд удаан ба холимог сайн мууд мөнхүү холимог хариулах болох ба туйлын сайныг туйлын мууд хариулах нь хурдан дээр. Хүчин их бөгөөд зовлон болох нь басхүү мундалгүй ба, жич тогтсон заяа бас ч удаан цугларсан сайн муу хийгээд их сайн шууд баримталбаас болохгүйг мэдвээс зохино.

	АМЬ БИЕИЙГ ХАЙРЛАХ ГУЧИН НАЙМДУГААР БҮЛЭГ

	Хүний тэнгэр газрын төв уурыг хувь зохиож, төрж ирсний тулд ийнхүү хэтийдэж гараад хамаг бодсын гайхамшиг болжээ. Бурханы номлосон нь, олохуйяа бэрх хүний бие хэмээжээ. Энэ нь хүний биеийг нэгэнт алдваас дахиж олохуйяа бэрхийг өгүүлсэн нь болой.

	Бас номлосон нь усны хөөсөнд адил хэмээжээ. Энэ нь хурдан эвдрэхийг өгүүлсэн нь буюу. Хүн үнэхээр энэ биеийг олохуйяа бэрх бөгөөд эвдрэхүйеэ хялбарыг мэдвээс аль зохистойгоор хамгаалан хайрлаваас зохино. Ер хамгаалахын ёсонд цээрлэвээс зохих нь, хэтэртэл зовох зүдэх хийгээд даарах, халууцах ба өлсөх ундаасах хийгээд зовних гаслах ба хилэгнэх хорсох хийгээд эмгэгийг омтгойлж үл хайхрах ба хэтрэгсэд нь түгшүүртэйгээр явж биеэ сүйтгэх ба эс бөгөөс архи дарс ууж унаж тусаж үхэх ба эс бөгөөс зүйл зүйлийн ёс бусаар явж цаазад эрсдэх ба эс бөгөөс хилэн хорслын учирт, охор санаа барьж цаг бусаар үхэх тэргүүтэн мөн буюу. Тиймийн тул аливаа хүн сэтгэлийн булингарыг цэвэрлэж арилгаж хичээнгүй нигүүлсэнгүй, хүлцэнгүй уудамчаар биеэ сахиваас зохино.

	Бас номд номлосон нь аливаа хүн хэрвээ биеэ хор хийж үхвээс, мөнхүү алсын нүгэл хилэнцийг хураана хэмээжээ. Бас номлосон нь нэгэн хүнийг амьтныг аварваас долоон давхар суварга байгуулсны буянаас үлэмж болно хэмээжээ. Хөвүүдийн сургах нь, аливаа хүн амь биеэ эрдэнэ мэт хайрлаж, бусдын амийг аврахуйд суварга байгуулахаас үлэмж буяны чуулганыг хураахыг мэдтүгэй.

	ӨӨРӨӨ БУСДЫН ТУСЫГ ЭРХЛЭХГҮЙ ГУЧИН ЕСДҮГЭЭР БҮЛЭГ

	Агуу нигүүлсэхүй сэтгэлээр хамаг амьтныг нэгэн адил өршөөн зовлонгоос гэтэлгэж жаргаланд хүргүүлсүгэй хэмээх нь Бурханы ёсон бөгөөд Бодисадва нарын явдал мөн буюу. Тиймийн тул их эрс амьтны тусыг үйлдэхүйд эцэг эх болсон хүн үр хөвүүнээ тэжээн хүмүүжүүлэхүйд, алиныг боловч ялгалгүй сайн болгосугай хэмээх мэт, өдөр шөнө тасралгүй ямагт хичээнгүй болгоомжтой олонд сайн тус болох явдлыг хичээнэ. Аяа их эрсийн явдал бусдад үгүй.

	Гагцхүү өршөөл мэргэн баатрыг үндэс болгож урин ардын үүднээс өөр бусдын сайн тус болох газрыг урьд хожид ба ил далдад хүртэл гэм алдалгүйг урьд болгоод тогтоож, сэтгэл хүчнийг гүйцэтгэж хамаг амьтныг хүмүүжүүлэн, энхжүүлэхүйд барах болой. Судруудад бусдын өөрөөс чухал авах нь Бодисадва нарын явдал хэмээжээ. Буянт хан хөвүүн амь биеэ хайрлалгүй их далайд эрдэнэ аваар одон ба Сюй хаан ослыг засахуйд найман жил гадна аж. Өөрийн хаалгыг гурван удаа өнгөрөхүйд эс орсон тэргүүтэн нь өөрөөс бусдыг чухал хэмээсэн нь мөн буюу. Бас Бурханы хувилгаан биед маш олон нүд хийгээд мутар тэргүүтэн бүхий нь даруй өөрөөс бусдыг чухал авахыг үзүүлсэн бэлгэ буюу.

	БИЕ СЭТГЭЛИЙГ ТЭЖЭЭХИЙН ЁСОН ДӨЧДҮГЭЭР БҮЛЭГ

	Эртний их Аршийн өгүүлсэн нь, гавьяа бүтээд нэрийг олбоос бие эгэх нь тэнгэрийн ёсон хэмээжээ. Тиймийн тул хүн ханаж байхыг мэдвээс бие сэтгэл амар болно. Ер гавьяа нэр ба ашиг хэр хэмжээнд хүрвээс гэтэсхэн сэрж ухаад хэргээс байж гэртээ нам сууж, ичгүүрт түгшүүрээс зайлж, бие сэтгэлээ тэжээж, гэрээ сахиж, заяаг дагахуйд хүрнэ. Хэрвээ ханалыг мэдэн, хүсэл дураар талбиж чармайх болбоос энэ бие агшин зуур боловч амуух, жаргахыг үл олно хэмээх ч байтугай, зовлон гамшиг нь басхүү дагалдаагаар хүрч ирнэ. Сав дүүрвээс асгах ба бодос туйлд хүрвээс мохох нь энэ нь өөрийн болсон ёсон буюу. Бас эртний Аршийн өгүүлсэн нь хэрвээ дүүрнийг баримталж байх сэтгэлгүй болбоос нэгэн өглөөний зуур ичгүүр түгшүүр тохиолдохоос хэлтрэхүйеэ бэрх хэмээжээ. Бас судруудад болиулан үл мэдэхийг цээрлүүлсэн нь маш олон бөлгөө.

	ЗОВЛОНГ УСТГАХ ЧУХАЛ ЁСОН ДӨЧИН НЭГДҮГЭЭР БҮЛЭГ

	Шулуун онолт сударт номлосон нь, асрахуй сэтгэлийн их хуягийг өмссөнд тэр өчүүхэн бээр хор үйлдэж үл чадах хэмээсэн нь бидний Бурхан багш өршөөлт ардад эсэргүүцэлгүйг ухуулсан утга буюу. Аливаа гайхамшиг зовлон ба зүйл зүйлийн хорыг хөнөөх тэргүүтэн халдаар ирэх нь цөм урьд төрлийн үйлийн үр ба эс бөгөөс энэ заяаны уур тооны харшлах улирал ба эс бөгөөс энэ биеийн эрдмийг алдсаны харьяа буюу. Тиймийн тул энгийн учир хичээх, хүлцэнгүйгээр биеэ сэрэмжлэн сахиж асрахуй нигүүлсэхүйгээр бусдыг үзэх болбоос гамшиг зовлон хор хөнөөл лав өөрөө устах болно. Аяа хэрвээ иймгүй, ямагт гаслах, хорсох сэтгэлийг өвөрлөж хүний хүчин арга мэхээр хариулсугай, устгасугай хэмээвээс, энэ даруй хулгайг хөтөлж гэртээ залах лугаа адил эрхгүй түүний зовлонг амсана. Шулуун онолт сударт үзвээс, Бурхан багш эрт төрөлд бодь явдлаар явах цагт хор хөнөөл ирэхүйд ямагт асрахуй сэтгэлийг бясалгаваас, хор хөнөөл дээр амарлих болно. Үүгээр шинжилбээс, хичээнгүй, хүлцэнгүй, асрахуй, нигүүлсэхүй хэмээгч хамаг гамшиг зовлон хор хөнөөлийн түлшийг ноцоох бэлгэ билгийн гал бөгөөд, хамаг сайн эрдэмт буяны тариаланг дэлгэрүүлэх рашаан мөн буюу.

	Бас судруудад номлосон нь, зарим амьтныг буруу явахыг үзвээс, бээр тачаахгүй, их нигүүлсэхүй сэтгэлээр авраад, эзлэн барих хэмээвээс, түүнчлэн ирэгсдийн явдал болой хэмээжээ. Бас номлосон нь хүлцэнгүйн буянаар бие алтны өнгөт болов хэмээжээ. Санаваас, бусдын догшин муу ёсоор ичээн доромжилж сөнөөхийг нэгэн цагт хэдий хүлцэхүйеэ бэрх мэт боловч, үүнд богд хүн цөм гадаад биш болгож хүлцээд, ямагт бусдын нүүрийг бүрэн бүтэн болгосон нь үнэхээр бусдын нүүрт алт түрхсэнээс үлэмж тул, ач үрд бие нь алтан өнгөт болох нь мөн зүй болой.

	Өтгөс би хянаваас, аливаа зөв бурууд зарим нэгэн газарт, хэдий ялгаж олохуйяа бэрх мэт боловч, үнэн ариун ёсонд болбоос, түүний зөв буруу болох зүй өөрөө тодорхой газар буй амуй. Элдэвлэгч хор хөнөөл хэмээгч гадаад биш бүхий тулд үнэн магад сэтгэлд болбоос огт хор болох газаргүйн тул энэ хүлцэхүй асрахуй хэмээгч үнэхээр эрдмийн охь манлай мөн болой.

	БУЯНЫ ЧУУЛГАНЫГ ХУРААХ ДӨЧИН ХОЁРДУГААР БҮЛЭГ

	Өглөг өгөх хийгээд хүнд тус хийх ба жич, аливаа сайн үйлст даган баясалцах нь мөн буюу. Адилтгаваас, тариалангийн хүн хаврын цагт хичээж, ямагт үрийг сацваас, намрын цагт тэрхүү сацсан ёсоор хураан авах мэт болно. Энэ нь буяны үрийг сацах ёсон дээшид болбоос гурван эрдэнэд, балин тахил хүж, зул, цэцэг жимсээр тахих ба сүм хийгээд өргөц ба дорогшид болбоос, үгээгүй гуйланчинд дээл, идээ, мөнгө зоос өгөх ба өвчин эмгэгтэй хүн болбоос эм тан өгөх ба хүний баяр зовлонгийн хэрэгт тус хийх ба гачигдсан мухардсан ардад буй бүхийгээр аргацаан туслах ба аливаа олны хүчээр бүтэх сайн үйлс, сайн явдалд болбоос чадах чинээгээр даган баясалцаж туслах тэргүүтэн нь мөн буюу. Бурханы номлосон нь, хамаг амьтан бээр өчүүхэн өглөгт үргүй хэмээн үл сэтгэтүгэй хэмээжээ. Тиймийн тул аливаа хүн буяны зүгт хар чинээ дотор өглөг өгөх хийгээд гачигдсан мухардсанд тус болох ба сайн үйлст даган баясалцахуйд их багад ялгалгүй өөр өөрийн хэргийг дагаж, хичээн үйлдэж хойч үр ач нарын буяны хөрөнгийг элбэг болгож хоцруулахаас гадна, жич хойч хүний тул сайн жаргалангийн үрийг сацваас зохино.

	ТЭГШ САЦУУ ХИЙГЭЭД ТЭГШ САЦУУГИЙН ЁСЫГ ХАРИЛЦАН БАРИЛДУУЛСАН ДӨЧИН ГУРАВДУГААР БҮЛЭГ

	Аливаа хүн амьтан хийгээд хамаг бодост хүртэл бүрнээ арга билиг таван махбодын хувилах улирал, найрамдах уурыг авч төрсний тулд бүгдээр нэгэн эш, нэгэн үндэс бүхий тул, тийнхүү хүн амьтан хийгээд хамаг бодост хүртэл бүгдээр нэгэн эцэг эхээс төрсөн хэмээнэ. Бас тэнгэр газар, хамаг бодос бүгдийг нэгэн бие хэмээнэ. Энэ нь уг олныг барьж хэлэлцсэн нь буюу. Түүний учрыг хянаваас, язгуурын мөн чанар ариун гэгээн бөгөөд, огторгуй түгээмэл илүү дутуугүй сацуу буюу. Үүнийг даруй мөн чанар хэмээнэ. Номын чанар түүнчлэн өөрөө болсон ёсыг ном хэмээнэ. Энэ орон болбоос цөм нэгэн адил буюу. Гагцхүү хүний төдий л энэхүү орныг бүрэн бүтэн олж төрсний тулд, тийнхүү богд төрөлхтнөөс болхи, хөдөөх бэртэгчин амьтанд хүртэл түүний мөн чанар нэгэн адил хэмээнэ. Үүнийг даруй уг язгуурын тогтсон их газар хэмээнэ. Тэгш сацуу хэмээсэн нь мөн буюу. Жич адилгүй нь уур хувь зохиолын зам увдис болой. Үүнд ариун булингар нь адилгүйгээс бас долоон тийн мэдэхийн төв хийгээд гажуу нь их бага, гүн хөнгөн нь тус тус адилгүйн эрхээр өөр өөрийн хүсэл дуршлыг дагаж, аливаа сайн явдлыг хичээх буяны чуулганыг хураах ба эс бөгөөс таван хорыг эдэлж арван хар нүглийг үйлдэх нь ба эс бөгөөс буян нүглийг хольцон үйлдэх нь бас ч тус тус өөр адилгүйн тул, тийнхүү сайн муу үйлийн боловсрол нь мөнхүү хүнд хөнгөн гүн гүехэн нь тус тус өөр адилгүйгээр боловсорно.

	Үүнд сэцэн гэгээн, мунхаг тэнэг, хүчирхэг, үхээнц буурай сайхан муухай, жаргах зовох, амуух, зүдэх нь зүйл зүйлээр адилгүй, цөм өөр өөрийн үйлдсэн сайн муу үйлийн үрийг дагаж боловсорч тасарна. Тиймийн тул, аливаа зүйлд дээд доодын зэрэг дэгийн ялгал нь мөнхүү өөрөө тасарч тогтоно. Үүнийг даруй эцсийн хариуллын тогтуурьгүй. Аяа ард нэгэн цагийн заншилд эрхэм хязгаарыг олбоос, эгнэгт омогт сэтгэлд хүлэгдэж, дээд доодод зэрэг дэс бүхий ялгалыг баримталж, их газрыг омтгойлж мунхгийн хооронд хоригдоно. Иймийн тул мэргэн гэгээн ард эрхэм газрыг олбоос ахуй учир асрахуй учир хөнгөмсөг сэтгэлийг дээд доордын зэрэг дэсийг үл бодон ямагт тэгш сацуугаар үзэж, аливаа хэрэг явдалд болбоос тогтсон ёсыг дагаж зүй зохисоор аваачих болбоос эрдмийн туйл болно. Жич, хүний доор бүхий ард тэгш сацуу ёсыг баримтлахгүй, дээд доордод зэрэг дэсийн ялгал бүхий ёсыг сахиж, биеэс дээш ардыг үйлчилбээс зохино. Элдэвлэгч хүний дээр бүхий ардын биеэс доор ардыг, дээд доордын зэрэг дэсийг баримтлахгүй, тэгш сацуугаар үзэх ба хүний доор бүхий ард биеэс дээр ардыг тэгш сацууг баримтлахгүй, зэрэг дэсээр үйлчлэх болбоос сая их найрамдах төв ёсон дээр доор шууд тархагдана.

	УРЬДЫН НҮГЭЛ ХИЛЭНЦИЙГ АРИЛГАХ, ХОЙДЫН БУЯНЫ ХӨРӨНГИЙГ БАЙГУУЛАХ ДӨЧИН ДӨРӨВДҮГЭЭР БҮЛЭГ

	Их нирваан хэмээх хүлсэн сударт номлосон нь үйлийн үрт гурван зүйл буй амуй нэгэн зүйл нь, одоо боловсорно, одоо сайн муу үйл үйлдээд, одоо жаргах зовохыг эдэлнэ.

	Хоёрдугаар зүйл, төрөөд боловсорно. Эс бөгөөс урьд төрөлд үйл үйлдээд, энэ төрөлд эдэлнэ. Эс бөгөөс энэ төрөлд үйл үйлдээд, хойд төрөлд эдэлнэ.

	Гуравдугаар зүйл, үйл хурдан боловсорно. Нүдний өмнө үйл үйлдээд нүдний өмнө эдэлнэ хэмээжээ. Жич бас үйл үрийн тэмдэглэл хэмээх шастирт, хэрвээ үйл үйлдсэн үйл зуун мянган галав болтол эс барагдваас, шалтгаан барилдлага учралдах цагт үйлийн боловсролыг басхүү өөрөө эдэлнэ хэмээжээ. Аяа зургаан орны хэдий бүхий амьтан алин боловч, үйлийн үр харилцан эргэн тойрч, шалтгаан нөхцөл болохыг эс эдлэх нь нэгээхэн бээр үгүй. Бэртэгчин ард ямагт нүдэн үзэгдэхийг нь итгэмжлэн, үл үзэгдэхийг сэжиглэнэ. Энэ нь нирваан нууцыг мохоож мэдэхгүй. Тийнхүү үл үзэгдэх газарт, өөрөө болсон ухваас болохгүй. Нэгэн хувилах улирах гайхамшиг төсөв нь маш шударга, маш төв ёсон байхыг үл мэдэхийн учир буюу. Адилтгаваас хүний биеийн эрхтэнд өвчин болох мэт буюу. Элгэнд гэм орвоос нүдний өвчин болох ба бөөрөнд гэм орвоос чихний өвчин болох мэт болой. Гэм нь үгүй үзэгдэх газраас ороод, өвчин даруй үзэгдэх газарт ташааралгүй өөрөө боловсорч гарч ирнэ. Энэ үйл үрийн ёс мөнхүү үл үзэгдэх газраас өөрөө зүй зохисоор боловсорч үзэгдэх газарт ил гарч ирнэ. Тэнсэж үз. Дээд биеэ эрхмээс, доорд бие эрхэмд хүртэл тэдгээрийн буяныг эдлэх нь зэрэг зэрэг зүйлээр адилгүй ба, энгийн дээд хүнээс энгийн доорд хүнд хүртэл, тэдгээрийн амуух, жаргах, зовох зүдэх буян зовлонг эдлэх нь энх цунхул зүйл зүйлээр адилгүй ба энгийн зовлонт амьтнаас маш зовлонт амьтанд хүртэл дараа дараагаар хүндээс хүнд тэсэхүйеэ бэрх зовлонг амсахуйд хүртэл зүйл зүйлээр адилгүй ба жич шувуу гөрөөс хийгээд хорхой шумуулд хүртэл идэгдэх, хэрэглэгдэх ба алагдах, идэгдэхүйд хүртэл тэдгээрийн зовлонг амсах дэсдэр дэсдэр хүнд хөнгөн нь зүйл зүйлээр адилгүй тэргүүтнийг үзвээс, даруй үүнийг дотор нь өөрөө болсон нэгэн шударга төв ёсон байхыг олж мэдвээс болно. Тиймийн тул аливаа хүн бээр үйлдсэн үйлийн үр хэзээ боловч эргэн тойрсоор гүйцэгдэж боловсрох хэцүү аюултайг тасралтгүй санаж, хамаг амьтныг сайн тусыг үйлдэж эрт тэргүүлшгүйгээс хураасан нүгэл хилэнцийг наманчлан арилгаж, хойд заяаны буян хөрөнгийг сацваас зохино. Гагцхүү энэ урьд заяаны хилэнц түйтгэрийг арилгах чухал ёсон нь, үнэн магад сэтгэлийн үүднээс санваар тангаргийг сахиж, онол номчлол хийгээд мөргөл үйлдэж, судар тарнийн зан үйлийн ёсоор ном тарнийг уншиж уриваас, хэдий Сүмбэр уулын төдий их таван завсаргүй нүгэл хилэнц болбоос магад арилж хэмээн түүнчлэн ирсэн номложээ. Үзвээс зарим ард нэгэн цагийн мунхгийн эрхээр нүгэл хилэнц үйлдээд, хойно хэдий гэмших сэтгэл төрөвч эгнэгт тэнгэрт ял олсонд залбирах газаргүй хэмээх үгийг баримталсаар тэргүүн эгэхгүй шууд харанхуйгаас харанхуйд нэгмөсөн унана. Аяа энэ үг нь явахын урьд цээрлүүлсэн нь буюу. Жич Үснинэ базая хэмээх сударт номлосон нь, энэ тарнийг хамаг муу заяаг эвдэхийн тулд үлдээв хэмээжээ. Энэ даруй хэдий их нүгэл хилэнц боловч арилбаас болох бөгөөд бас хэдий туйлын муу хүн боловч мөнхүү нэгэн өглөөний зуур гэнэтэд сэрээд муугаа гэмшиж халаад, басхүү сайнд улирваас болохыг сургасан нь буюу. Мэргэн ард хоёр үгийн утгыг ухаж мэдээд муу нүглийг урьдаас цээрлэвээс зохино. Хэрвээ мунхгийн эрхээр муу нүглийг урьдаас эгнэгт үйлдсэн бөгөөс гэмшиж халаад, наманчлан арилгаж, сайнд дэвшихийг хичээтүгэй.

	ЭРДЭМ СОЁЛЫН ҮНДСИЙГ ЭРХЛЭХ ДӨЧИН ТАВДУГААР БҮЛЭГ

	Аливаа эрдэм соёлын үндэс нь, лав хүний гол ёсон буй за. Юуны тул хэмээвээс, эр эмийн ёс тогтсоны хойно сая эцэг хөвүүн хийгээд ах ихэс, залуус хийгээд ах дүү, ураг төрөл хийгээд нөмөр ханийн ёсонд хүртэл тогтохын тулд ийнхүү үүнээс сая хамаг сургаал соёл ба засаг цаазыг тархаахын тулд чухал товчоо захыг олно. Түүний тархаагдах нь зүйл зүйлээр хялбар тодорхой болохыг үлгэрлэвээс, олон татаалд ус оруулах мэт урсгалын гууны эх тодорхой болбоос ус хэдий нэгэн газраас урсаж гарах нь боловч тус тусаар гууг дагаж дэс дараалан зохистойёо цутгах болно.

	Тиймийн тул, товчоо ашдын ёс тодорхой боловч түмэн соёл сая өөрөө өөрийг зүйл олно. Хэрэв иймгүй, эрэгтэй болбоос тусдаа нэгэн аймаг болон, эмэгтэй болбоос тусдаа нэгэн аймаг болбоос арга билгийн ёсон зөрчигдөж, товчоо ёсон алдагдсаны тулд аливаа сайн эрдэм соёл өөрөө явж үл чадна. Нууц тарнийн ёсны Бурхан эцэг эх үйлдсэн нь энэ нь бидний Бурхан багш арга билгийн төв ёсыг үзүүлсэн нь буюу. Иймийн тул гэрээс гарах ард үнэхээр тойн болохын учрыг лавтайяа ухаад, унших, урих хийгээд санваар шагшаабадыг ёсчлон сахих ба тарнийн номыг тангаргийн ёсоор бясалгах ба асрах нигүүлсэхийг үндэс болгож өөр бусдын тусыг үйлдэж ялгуусан хөвүүдийн даган суралцах болбоос Бурханы үүднээс үл тасрах бөгөөд эцэст сайн үр боловсрох нь үлгэрлэвээс амьд модны цэцэг хэзээд эрхгүй үр боловсрох болно. Зарим нэгэн тойдын тэмдгийн төдий үзлээр засаад, ертөнцийн үзлийг эрхэлж ямагт нэг зэрэг хийгээд олз ашгийг тэмцэж, жаргах цэнгэлдэхийг хэрэг болгон Бурхан хэмээгч ямар ястай, ном хэмээгч ямар юмтайг үл мэднэ. Зарим нэгэн ямагт найдангуйгаар сайварлан явж эгнэгт иймээр хүсэх нь бас ч буй бөлгөө. Зарим нэгэн нь настан хар хүний гэрт хонь мал адуулах ба эс бөгөөс гэрийн зардас болж, тойдын ёсыг гутаан явах нь басхүү буй бөлгөө. Эдгээрийг үлгэрлэвээс, цаасаар хайчилж хийсэн цэцэг мэт хаана үр боловсорно. Энэ мэт нь Бурхан шашныг мандуулах нь буюу. Эс бөгөөс доройтуулах нь буюу нарийнаа шинжлэгдэх нь чухам төр шашны хоёр ёсыг хамтаар алдах нь болой. Элдэвлэгч, аливаа эцэг эх болсон хүн нэгэн хөвүүнийг хувраг талбиваас нэгэн суварга байгуулсан хэмээх үгийг баримтлах ба эс бөгөөс хөвүүн нялх бага цагт өвдөх дуулахуйд чухалдаж хөвүүдийн сайн муу хийгээд түүний авьяасыг хянаж болохгүйн учир буй за. Жич энэ суварга байгуулах ёс нь, дотор эрхгүй шарил хийгээд Бурханы адистидат шүтээнийг оршуулан тахиваас сая хамаг амьтны мөрөөдөх авралын орон болно. Хэрвээ гагц нэгэн хөндий суварга байгуулаад дотор шарил хийгээд адистидат шүтээнийг оршуулан тахихгүй болбоос түүний дотор даруй чөтгөр шимнус оршоод хүн амьтанд хорлол болох болно. Тиймийн тул аливаа эцэг эх болсон хүн эрхгүй хөвүүний авьяасыг шинжилж, алиныг алины ёсоор сонгох болбоос төр шашин хоёрт цөм тус болно. Санаваас, Бурхан болох ёс нь тийн болохуйд үгүй. Гагцхүү үнэн магад асрах нигүүлсэхүй сэтгэлээр амьтны тусыг үйлдэхүйд буй, бусаас үүнд эрэгтэй эмэгтэй лам нар хэмээн ялгасан явдалгүй. Жич судруудад, Бурхан багшийн урьд урьдын төрлийн домогт шинжилбээс бодь явдлаар явахдаа олон нь хүн хийгээд эгэл дүр бөлгөө.

	Жич бас Дармахриди, наст уйлагч ертөнцийн эрхт Бамалинхриди, Сартасэди, Самурасэди номын баясгалан тэргүүтэн их Бодисадва нар маш олон асан бөлгөө. Үүнд даруй Бурхан болох ёсон, лам хард үгүй гагц бодь сэтгэлд бүхийг мэдтүгэй. Жич Бурханы дүрийг нягтлан шинжилбээс, нэгэн дүр бөгөөтөл тэргүүндээ үсниртэй үсниргүй бүхий нь, энэ чухам хэн боловч бодь явдлаар явж чадваас Бурханы болж болохыг үзүүлсэн бэлгэ буюу. Үүнийг бүгдээр мэдэж ухаад, төр шашин хоёрт алдалгүйгээр явж, хэн боловч бодь явдлаар явбаас болохыг хичээтүгэй.

	ҮНЭН МАГАД ЁС ЭРДМИЙН НУУЦЫГ ГАРГАСАН ДӨЧИН ЗУРГААДУГААР БҮЛЭГ

	Үнэн магад ёс эрдэм хэмээгч бэлгэ билиг мөн буюу. Бас бодь сэтгэл хэмээнэ. Маш агуу бөгөөд хязгааргүй, маш төв бөгөөд гажуугүй, маш дунд бөгөөд хэлбийгүү, түүний дүрс төрх түрдэхгүй. Түүний байдал утгагүй ирэхгүй, эх үгүй адаг үгүй, үзвээс дур үгүй, сонсвоос дуун үгүй. Тиймийн хоосон гайхамшиг өөрөө хувьсах, улирах, нууц төсвийг цэнэхгүйеэ бэрх. Тэнгэр, газар, наран саран, одон гараг хүн амьтан хийгээд хамаг бодост хүртэл бүрнээ үүнээс хүснэ. Энэ даруй хамаг бүгдийг үүсгэгч их огторгуй мөн болой. Түүний нууц төсөв хөтөлбөөс арга болно. Нам болбоос билиг болно. Аргын ёсон төрүүлнэ. Билгийн ёсон бүтээнэ. Арга билиг нийлэлдвээс хамаг бүгдийг төрүүлнэ. Үүнээс эс гарах, эс бүтэх нь нэгээхэн бээр үгүйн тул, тийнхүү бас хоёргүй номын хаалга хэмээнэ. Хамаг бүгд өөр өөрийн зүйг дагаж дүрс байдал бүтэх нь билгийн эрдэм буюу. Энэ их огторгуйд багтсан хэдий бүхий эл бүгд мөнхүү тус тусдаа басхүү нэжгээд нэжгээд огторгуй буй бүхийн тулд тийнхүү тус тусдаа басхүү өөр өөрийн ёсондоо зохистой нийлэлцэн илүү дутуугүй өөрөө тасрах нь мөнхүү өөр өөрийн огторгуйгаас болно. Үүний дотор нь хүн болбоос, хамаг бодсоос маш өөр бөгөөд илүү гайхамшигтай буюу. Юуны тул, хэмээвээс их огторгуйн хоосон гайхамшиг гэгээн бэлгэ, билгийн эрдмийн үнэн магад ёсон төгссөний тул болой. Хамаг бүгдийг алиныг алинаар атгаггүй, асрахуй нигүүлсэхүйгээр зүй зохистой хүмүүжүүлэх мандуулах нь аргын эрдэм өршөөл буюу. Аливаад тус тусдаа зөрчвөөс үл болох өөрөө тавтайяа, нийлэлцэх нэгэн маш төв дүрэм хэмжээ эрхгүй бүхий нь билгийн эрдэм журам мөн буюу. Энэхүү эрдмийг журамлан явж чадваас их дэлгэрэнгүй болбоос богд хүн болно. Бага шиг болбоос сайн хүн болно. Бага сөрөх болбоос бага муу хүн болно. Энэ нь өөрөө ёсолсон ёсон буюу. Эс хэмээвээс болно уу.

	Жич эрдэмд орох чухал арга нь цаг бүр сэтгэлдээ улируулан шинжилж, муу гажуу сэтгэлийг цэвэрлэж арилгаад, төв сайн сэтгэлийг агуу бадруулж, тохиолдон хэрэг явдалд цаг учрыг үл алдан, ямагт мэргэнийг улируулан нэгэн зүгийг үл баримтлан, жавхлан төлөөний цагт нийлүүлэн ямагт хичээнгүй болгоомжтойгоор хөдлөх, зогсох, алгуурлах, түргэлэх, орох эргэхийн хатуу зөөлнийг дүрэм хэмжээнээс үл даван төв шударгаар явж цаг бүр осолдолгүй ийнхүү хичээсээр хичээлгүйд хүрэх ба ийнхүү шаардсаар шаардалгүйд хүрэх болбоос өдөр одсонд өөрөө зүтгэлгүй хүрнэ. Үүгээр ертөнцөд зүтгэх болбоос их эрсийн гавьяа тусыг байтугай, хэрвээ үүний нууц дохиог олоод тоост ертөнцөөс ангижраад, дув дуугүй сууж бясалгаваас, үнэн магад ёсыг олно. Энэ билгийн санаа журам нь маш нарийн, маш гүн буюу.

	Өтгөс би үүнийг зохион бичихүйд миний хэвлийг хагалж, ходоодыг гаргасныг зүүдэлсэн бөлгөө. Тиймийн тул хойч сурах ард хичээтүгэй.

	ИХ ТУУЛСАН СЭТГЭЛИЙН ЭРДМИЙГ ИЛТГЭХ ДӨЧИН ДОЛООДУГААР БҮЛЭГ

	Судруудад номлосон нь, их сэтгэлийн төв чанар хэн бээр адил бус хэмээжээ. Бас үнэн магад сэтгэл хэмээжээ. Энэ нь огторгуй хэмээсэн нь мөн бөгөөд бас хоёргүй номыг хаалга хэмээсэн нь мөн буюу. Цөм бодь сэтгэлийг өгүүлсэн нь мөн болой. Үүнийг хэрэглэх болбоос өршөөнгүй, их нигүүлсэхүй, их тэгш, их баясгалан мөн буюу. Үүнийг дөрвөн цаглашгүй хэмээнэ. Энэ даруй түгээмэл өршөөнгүй огторгуй лугаа сацуу бодь сэтгэл мөн болой. Их өршөөнгүй хэмээгч хамаг амьтныг нийтээр өршөөн аварч тус хийх нь мөн буюу. Их нигүүлсэхүй хэмээгч хамаг амьтныг нийтээр энэрэн асарч зовлонгоос гэтэлгэх нь мөн буюу. Их баясгалан хэмээгч хамаг амьтныг баясангуйгаар тус хийж бусдын хор хөнөөлд гаслах хорсох сэтгэлгүй бөгөөд ямагт баясгалангаар асрах, энэрэх нь мөн буюу. Бусад өгүүлрүүн, нийтээр өршөөхийг бичгийн ард зохисгүй хэмээн муутгах учир юун буй. Өчрүүн, энэ нь нэгнийг мэдээд хоёрыг үл мэдэх учир билээ. Юуны тул хэмээвээс, ер гэр зэргийн газарт аваас, тэр зэргийн газрын сэтгэлийг барих нь мөнхүү тогтсон ёсон буюу. Үлгэрлэвээс, эцэг болсон хүн өршөөхийг сэтгэл болгожээ. Энэ нь нэгэн гэрээс үл гарна. Эзэн болсон өршөөхийг сэтгэл болгожээ. Энэ нь нэгэн улмаас үл гарна. Тэнгэр газар өршөөхийг сэтгэл болгожээ. Зургаан нийлэлтээс үл гарна. Эдгээр нь өөр өөрийн ёсондоо зохистой нийлэлцэх боловч чухам сэтгэлийн их эрдэм болбоос туйлд хүрээгүй. Ер сэтгэл гэгч огторгуй лугаа сацуу бөгөөд хязгааргүй буюу. Огторгуй хязгааргүй тул арван зүгийн хамаг ертөнцийг төрүүлжээ багтаажээ. Тийнхүү сэтгэлийн их эрдэм мөнхүү огторгуй лугаа сацуу болбоос сая туйлд хүрэх болно. Лав Бурхан хэмээгч туулсан, адилтгашгүй маш туйлын туйлд хүрсэн үнэн магад утга мөн бөгөөд хамаг буян, хамаг эрдмийг огоот төгсгөж огторгуй лугаа сацуу болоод, бас хамаг бүгдийн их язгуурын итгэл аврал болох орон түүнээс эергүйн тул, бүгдийг нийтээр өршөөх нь мөнхүү тавтайяа нийлэлцэх ёсон болой. Жич огторгуй лугаа сацуу ба эрдэм туйлын туйлд хүрэв хэмээсэн учрыг мэдэхгүй болбоос болохгүй. Шулуун онолт сударт номлосон нь, Бурханы нигүүлсэхүйн эрдэм нь огторгуйд адил, гал адил, усанд адил, огторгуй хамаг бүгдийг эс багтаахааргүй. Гал хамаг бүгдийг эс түлэхээргүй. Ус хамаг бүгдийг эс угаахааргүй хэмээжээ.

	Бас цагаан лянхуан сударт номлосон нь, хэрвээ тэдгээр ертөнц бүгдэд шарабудари лугаа адил бүхнээр дүүргэж, эл нэгэн хурааж сайтар сэтгэвээс тэдгээр сайвар одогсдын бэлгэ билгийг мэдэн үл чадаж хэмээжээ. Бас олонх сударт, Түүнчлэн ирсний нэгэн шар үсний эрдмийг галав дуустал номловч үл чадах тэргүүтэн утга амуй. Бас олон сударт, Бурханы эрдмийг номлосныг үзвээс нэгэн гайхамшиг нигүүлсэхүй эрдэм хөтлөх бүр зургаан зүйлийн орон дайслалд хөтлөх ба зуун мянган түмэн шимнусын зэр зэвсгүүд даруй цэргийн хур болон хувилах ба их догшин рид хувилгаанд тийрэн ягчис рэгцис хийгээд лус чөтгөрүүдийг бодь сэтгэлээр номхотгон дарж чадах ба огторгуй дүүрэн цаглашгүй олон хувилгааныг гаргаад, хувилгаан бүр нэгэн адил их эрдэм лүгээ төгссөн ба нэгэн бие бөгөөтөл хамаг амьтан бээр тус тусдаа адилгүй үзэх ба өнгөрсөн хийгээд өдгөөдөх ирээдүй цагийн амьтны бие хэл сэтгэлийн үйлс хийгээд түүний үүсгэлгүйгээс сайн муу төрөл арилжсаар нирвааны хутагт хүртэл эх адгийг агшин зуур бүгдийг бодох, санахыг хэрэгсэхгүй, тодорхойёо мэдэх ба нэгэн аялгуугаар номыг номлосон атал хамаг амьтан бээр өөр өөрийн хэлээр олж сонсох ба нэгэн барминусын дээр гурван мянган их мянган ертөнцийг багтаасан бөгөөтөл түүний их бага нь үл нэмэгдэх, үл хангагдах ба юуг сэтгэх хийгээд зарлиг болон төдийхнөөр тэр бүгд даруй дээр өөрөө бүтэх ба хамаг тэнгэр лус, хүн хийгээд хүн бус үзмэгц сүсэг бишрэх төрж мөргөх ба нэгэн атга шороо өргөсний буянаар хааны төрлийг олоод, найман түмэн мянган суваргыг нэгэн шөнийн зуур байгуулахыг буяныг хураасан ба хэдий нүгэл хилэнц үйлдсэн хүн боловч хэрвээ муугаа гэнэт сэрээд, итгэл аврал ирэх, үнэн сэтгэлээр гэмшиж наманчлан залбирваас хилэнц түйтгэр даруй арилах ба зовлонт амьтан бээр зовлонгоос гэтлэх ба жич хийсгэсэн хийгээд угаал хийсэн суусан тэргүүтэн оронд, эс бөгөөс суварга ба эс бөгөөс нуур ба эс бөгөөс уул ба эс бөгөөс элдэв зүйлийн гайхамшигтай цэцэг жимс хийгээд өвс мод өөрөө бүтэх ургах тэргүүтэн цаглашгүй гайхамшиг эрдмүүд буй бөлгөө. Аяа энэ мэт хязгаалшгүй, чанашгүй гайхамшиг их эрдэм төгссөний тул тийнхүү хамаг буяны чанад хязгаар хүрсэн буянтныг дээд манлай хэмээнэ. Хамаг бэлгэ билгийн чанад хязгаар хүрсэн бэлгэ билигтний дээд манлай хэмээнэ. Хамаг рид хувилгаантны чанад хязгаар хүрсэн рид хувилгаантныг дээд манлай хэмээнэ. Ер ямар ч юмны дотор эрхгүй туйлын туйл болох нь нэгэн буй бөлгөө. Хэрвээ их буян үнэн эрдэм нь энэ мэт туйлын туйлд эс хүрвээс, яахин огторгуйн үнэн эзэн гурван ертөнцөд маш их эрхт дар дара хэмээж болно. Ийм гайхамшиг буян эрдэм төгссөн арван зүгийн ертөнцөд адилтгашгүй хамаг бүгдийн авралын оронд агч дээр тэнгэр хүний багш хэмээгдсэн бөгөөд бүгдийг нийтээр өршөөхүйг зохисгүй хэмээвээс болно уу.

	НОМ ТАРНИЙГ УНШИХЫН СЭЖГИЙГ АРИЛГАН ШҮҮМЖИЛСЭН ДӨЧИН НАЙМДУГААР БҮЛЭГ

	Аливаа ном судар хийгээд тогтоол тарни, нууц тарни хэмээгч цөм Түүнчлэн ирсний хамаг амьтны тусын тул номлосон, үнэн магад зарлиг мөн тул ертөнцийн эгэлийн сэцэн мэргэн ардын зохиосон энгийн сургаал соёл лугаа үлгэрлэвээс болох нь бус. Аливаа хүн хэрвээ чин үнэн сүсэг бишрэлээр уншиж уриваас энэ заяанд болбоос буян нүглийн ач үрийг таньж, авах гээх хоёрыг ялгаж мэдээд, эрт тэргүүлшгүйгээс хураасан нүгэл хилэнц арилаад, цаглашгүй буяны чуулганыг хураах ба чанадсын эсэргүүцэгч аливаа аюул дайсан хийгээд хамаг муу ёр ба үл зохилдох үйлс бүгдийг хариулаад хөвүүн охин ба эрх хүчин ба эд таваар ба насан хутаг тэргүүтэн хүссэн бүгдийг олох ба хойд заяанд болбоос тэнгэр хүний дотор сайн төрлийг авах хийгээд жич ялангуяа Бурханы сайшаасан арилсан дээд жаргалантай оронд төрөх ба судрын зан үйлийн ёсоор бясалгаж бүтээвээс энэ насанд шидийг олох ба дээш болбоос үе үеийн өвөг хийгээд эцэг муу заяанаас тонилж буянт сайн оронд төрөх ба дорогш болбоос буянт хөвүүд ач нар заяах тэргүүтэн цаглашгүй гавьяа эрдэм ач тус бүхийг судар болгон Бурхан өөрөө номложээ. Зарим нэгэн бэртэгчин ард бээр ер ном тарнийг уншиж урих сүсэг бишрэлт хүнийг доромжлон муушаах хийгээд хөнгөлж шүүмжлэх нь басхүү буй бөлгөө. Үүнд тэдгээрийн учрыг хянаваас, хэдэн зүйл буй амуй. Нэгэн зүйл нь, гадаад тэрс номтон төв ёсыг үл бишрэхээр доромжилно. Нэгэн зүйл нь, энгийн ард энгийн үзэл соёлын ёсныг баримталж доромжилно. Нэгэн зүйл нь, түүний мэдсэн ухсан нь мөчид гүехэн тул гүн нарийныг олж мэдэхгүйгээр доромжилно. Нэгэн зүйл нь, төрөлхийн мунхаг харгис тул, бусдыг үл хөдөлгөн хэрцгий зан гаргаж зоримог доромжилно. Нэгэн зүйл нь төрөлх мунхаг найдангуй тул бусдыг домог хийж шоглож доромжилно. Аяа энэ зэргийн ард хянаж санан, энгийн зэргийн шударга сайн ард харин ч худал үг өгүүлж хүнийг үл мэхлэх бөгөөтөл их мэргэн хүнийг юун өгүүлэлтэй. Богд хүнийг юун өгүүлэлтэй. Гурван сахих галавт хураасан буяны чуулганаас болсон бэлгэ билгийн далай үнэн зарлиг бүтээсэн Түүнчлэн ирсэн Бурханы юун өгүүлэлтэй.

	Аливаа ном тарни үнэн зарлиг хэмээгч хамаг амьтны тусын тул, түүнчлэн ирсэн бээр номлосон үнэн зарлиг мөн бөгөөд бас тэргүүлшгүй галаваас хамаг түүнчлэн ирэгсэд бээр номлож, хатуутгай эш үндэслэлээр ирсэн адислуулж байгаа дараа дараа тулд ийнхүү юун хэмээн номлосон бөгөөд мөнхүү тийм тийм ач тус магад буй бөлгөө. Түүнд сэжиглэх учир огт үгүй. Гагцхүү тэр хүний сүжиг хийгээд зориг ба үнэн хийгээд үнэнгүй ба хичээл нь хүрэх хийгээд үл хүрэхүйц буй амуй. Хичээнгүйлэн үзвээс Бурханы ном аль нэгэн зүйл боловч цөм тус тусдаа үлэмж гайхамшиг ач тус төгссөн боловч цаг учрыг дагаж олон судар тарнийн дотроос чухлыг ялгаж гаргав. Гурван аймаг юм, олонх сударт эрдэнэ давхарлаг алтан гэрэлт, ихэд тонилгогч цагаан лянхуа эрдэнийн хайрцаг бяруузана, зүрхэн тольт, Оточ чухал найман бодисадвагийн хамаг үндэс судрууд ба очроор огтлогч онолын наманчлал, Аюуш, Үсэнэжэ би заяа, Цагаан шүхэрт, Дара эх, Очир хулст, итгэл, билиг барамид, Их хүчин зуун үсэг, Майдарын аман алдсан тарни, ерөөлийн хаан, Раднашихийн тарни, маань, цагийн хүрдэн гора, сэрэрэ, Самбадара, Очир аюулгагч, жэ очир, Хайниширов, махамая, хар эрлэгийн дайсан, Будда шавлан, таван язгуурт дагинас, Арслан түрүүт дагинас, Итгэл, Махагала охин тэнгэр, Байсэрвани тэргүүтэн судрууд мөн буюу, бас цөвийн цагийн чухал номууд нь ихэд тонилгогч судар хийгээд Үсэнэжэ ба заяа (Энэ хоёр зүйлийг хамаг нүгэл хилэнцийг эвдэгч манлай хэмээнэ) Оточ (Цөвийн цагийн чухал шүтээн хэмээнэ) Очроор огтлогч (Дээд ном эвдрэх цагт энэ судрын ач тус үлэмж хэмээнэ.) Их нигүүлсэгч (Гурван ертөнцийн ерөнхий шүтээн мөн бөгөөд түүний зүрхэн тарни зургаан үсэг болбоос муу заяаны хаалгыг хаана хэмээжээ)

	Ер нь аливаа хар хүн хэмээгч ертөнцийн үйлс явдалд татагдаж ширүүн үйлс хийгээд жич, таван хүсэх жаргалангийн эрхээр таван хорыг алин боловч эрхбиш эвдэхийн тулд гор шүтвээс эрхэм буюу. Бас хэрвээ үлэмж их нүгэл хилэнцийг үйлдсэн хүн Бурханы номд орох хийгээд зовлонгоос хурдан тонилж шид бүхнийг хүсвээс хар элгийн дайсан эрхэм буюу, эрхэм хоёр зүйлийг тухайлан гаргасан учрыг мэдсүгэй. Үндсэн сударт анхаарч мэдсүгэй. Хэдий тийн хэмээвч үүний тангараг нь хэцүү болой.

	Аяа Бурханы эрдэм үнэхээр цаглашгүй бөгөөд нигүүлсэхүй нь хязгаарлашгүйн тулд, ийнхүү их мэргэн аргын үүднээс хамаг амьтныг тэгшээр энэрч хоцролгүй тонилгохын учирт, элдэв зүйлийн олдохуйяа бэрх гайхамшиг нууц номуудыг номлосон ажгуу. Үүнд, өтгөс би судруудын их үйлдсэн бүхнийг хянаж зохиосныг дагаж гаргасан байна. Огт миний дураар аваачсан нь бус. Хэдий ийн хэмээвч эрхбиш шаардах явдалгүй мөнхүү өөр өөрийн урьдын ерөөл хувийг дагаж, өөр өөрийн сүсэглэхийг дагаваас бас ч хэмээх явдалгүй.

	
ДӨРӨВДҮГЭЭР ДЭВТЭР

	ХИЛЭНЦЭТ ИДЭЭ ХИЙГЭЭД АРИУН БУСЫН ИДЭЭГ ЦЭЭРЛЭХҮЙ ДӨЧИН ЕСДҮГЭЭР БҮЛЭГ

	Аливаа хүн амьтан бээр энэ биеийг авч ертөнцөд төрж ирсэн нь алин боловч бүрнээ зовох зүдэх зовлонгийн мөн чанар бөлгөө. Тэр ч байтугай хэдий баян эрхэм нь туйлд хүрэвч эцэстээ мөнхүү хоосон болохын тулд агшин зуур амьдрах нүглийн тулам болсон энэ биеийг тэжээхийн учирт дэмий хилэнцэт идээ ба ариун бусын идээ ундааг шунахайрч хойд заяаны зовлонгийн үрийг тарих нь юун хэрэг. Гаслангаас нөгчсөн сударт номлосон нь, хүн үхвээс хонь төрнө. Хонь үхвээс хүн болон төрнө. Энэ хилэнцэт идээний үр төлөөний учирт харилцан ээлжлэн төлөх нь дуусуургүй зовлон эдлэхийг ухуулсан нь буюу. Өтгөс би хотол ертөнцийн түмэн улсыг нийтээр шинжилбээс Монголын төдий л эрхэм доордыг ялгахгүй алин боловч ямагт махан хоолоор амь тэжээхийн тул гэрийн тэжээвэр болбоос тэмээ, үхэр, хонь, ямаа, гахай, морь, галуу, нугас, тахиа тэргүүтний махыг иднэ. Хээрийн адгуус болбоос буга гөрөөс, хярс өтгө, зур гур, бодон гахай, сүүлт тарвага, мангис туулай, зараа тэргүүтний махыг иднэ. Нисэх жигүүртэн болбоос тоодог, гургуул, галуу, ногтруу, ятга тагтаа тэргүүтний махыг иднэ. Усны амьтан болбоос лаг мэлхий хийгээд зүйл зүйлийн загас тэргүүтний махыг иднэ. Аяа хянаж бодвоос энэ заяаг төгстөл нэгэн хүн бээр хэдий тоотон амьтныг идэх болно. Хэзээ нэгэн цагт нэгэн нэгнээ энэхүү өр төлөөг төлж дуусах болно. Үнэхээр аюултай болой. Бурхан багшийн номлосон нь би мах идэхийг хэнд ч үл соёрхоно хэмээжээ. Энэ нь хилэнцэт идээний учирт өр төлөө хариу төлж дуусах цаггүй зовлонг эдлэхийг сэрүүлсэн нь бас номлосон нь арслан, барс, үнэг, ирвэс, чоно, тас шувуу, могой, үнэг, шар шувуу, мангас болж төрнө хэмээжээ. Энэ нь идэх тэрхүү авьяас ба мөнхүү мах идэх муу төрлийг аваад улам нүгэл хилэнцийг хурааж тонилшгүйгээр зовлон эдлэхийг унуулсан нь буюу. Санаваас монгол газар орон нь хэдий сэрүүн хүйтэн олонх түүгээр тариа будаа гурил ховор боловч аргацаан бүхий болбоос мөнхүү ховоргүй болой. Юуны тул хэмээвээс, дулаан газарт тариа бүхийн дээр бас дөрвөн зүгт тойрч тариа тарихын тулд хэрвээ өөрөө залхуурахгүй болбоос унгас арьс хийгээд жич газар орноос гарах газрын ашиг давс шүү тэргүүтнийг худалдаа гүйлгэн арилжиж авах ба эс бөгөөс адуу малаа худалдан арилжиж авбаас болохын тулд, эрхбиш бусдын амийг нядалж өөрийн амийг тэжээхийн нь даанч өршөөлгүй мэт. Тэр ч байтугай үхэр, морь алин боловч гуч дөчин лангийн үнэ даана. Нэгийг худалдаад үүний үнээр будаа, гурил авбаас хэдэн хүн ам идэхүйд нэгэн жил бардаагаар хүрнэ. Хэрвээ нэгийг алаад үүний махыг идвээс нэгэн сар хүрэхгүй. Жич архи дарс хэмээх аж үйлсийг саатуулахаас гадна хөлчүүрч согтов хэмээсэнд ёс бусаар агсамнан аашилж аливаа дээр хүнийг осолдож хөнөөгөөд доор хүний шарыг авч зовооно. Бас хэтрэгсэд нь хэрүүл тэмцэл хийж зовлон гамшгийг өдүүлнэ. Эс бөгөөс бие нь цаг бусын үхлээр үхэхүйд хүрнэ.

	Жич бас амны тамхи хэмээх юм өлсөх ундаасахуйд ер тус болохгүй бөгөөд хэрвээ нэгэн хүний биед хэдэн зүйлийн тамхи эдэлбээс даруй хэдэн ам хүний нэгэн жилийн элбэг зарах зардлыг ганцаар сүйтгэнэ.

	Аяа энэхүү хилэнцэт ариун бусын эдгээр идээ ундаа гэгч ил болбоос үгүйрч гачигдах мухардахуйд хүрүүлнэ. Эчнээ болбоос зовлонгийн гамшгийн үрийг боловсруулна. Иймийн тул аливаа хүн хэмжиж цээрлэвээс зохихоос гадна ялангуяа винайн тойд тэвчвээс зохино.

	ИХ ЁСНЫ БИЕ ХЭРЭГЛЭЛ УХСАН ТАВЬДУГААР БҮЛЭГ

	Бурхан Бодисадва нарын лагшин дүрийг хичээнгүйлэн шинжилбээс амарлингуй догшин ба нигүүлсэхүй хилэгнэхүй ба мишээхүй аюулгахуй ба үснирт ба олон үсниргүй ба олон тэргүүтэн, олон мутартай ба нүдтэй ба гэрэл сацарсан гал сацарсан ба жич зүйл бүрийн барьц барьсан Ядам бурхан, Дара эх, охин тэнгэр, дагинас номын сахиулсан тэргүүтэн нь маш олон зүйл буй тул тусдаа бүрнээ цаглашгүй гайхамшиг эрдэм хийгээд хязгааргүй рид хувилгаан төгссөн хэн бээр ч гүйцэтгэн дэлгэрүүлэхүй бэрх бөлгөө. Их төлөв нь алин боловч цөмөөр үнэн магад хутгийг олсон ихэс богд нар мөн болой. Хэдий тийн хэмээвч эдгээр богдос нарын дотор гагцхүү түүнчлэн ирсэн Бурхан хэмээгдэх нь хэдий бүхий бүгдээр бүрнээ нэгэн адил шулуун амарлингуй тасархай нигүүлсэхүй дүр барьсан бөгөөд хамаг бүгдийн дотор адилтгашгүй манлай дээд бөгөөд цугаар эрхтэй дүр барьсан ажгуу. Үүнд өтгөс би их ёсны төгсгөлт бие хийгээд гайхамшиг хэрэглэлийг гүн нарийн газрыг ухсаны их төлөвийг тодорхойлон өгүүлсүгэй. Шулуун амарлингуй хэмээгч их огторгуйн өөрөө яв цав хийгээд асан нь мөн болой. Их огторгуй арван зүгийг тэнгэр газар хийгээд хамаг бүгдийг алиныг алины ёсоор түүнчлэн төрүүлэх бүтээх мэт. Их богд хүн хамаг амьтны тусыг үйлдэхүйд мөнхүү алиныг алины ёсоор түүнчлэн үйлдэхийн тул тийнхүү цаглашгүй олон зүйлийн адилгүй хувилгааны дүрээр гарсан нь мөн буюу. Үүнд бас бие хэрэглэлийн ёсныг олж ухав. Богд хүнд үүрд сэтгэлгүй хамаг амьтны сэтгэлийг сэтгэл болгохыг олж ухав. Боть гучин долоон ном хийгээд найман түмэн дөрвөн мянган ном нь нэгэн бодь сэтгэлд багтахыг олж ухав. Хаан хүний увдис эрдэм нь их ёсыг дуурайхуйд дуусахыг олж ухав. Билиг барагдаад арга болохыг олж ухав. Олон бага нь нэгэн их дороо хураагдахыг олж ухав. Зарим мэргэн ёслол итгэмж шударга баатар элбэрэл түүгч хийгээд хамаг сайн нь өршөөлд багтахыг олж ухав. Эмэгтэй эрэгтэйгээ дагахыг олж ухав. Жич уул лууг дагахыг, салхи барсыг дагах мэт. Аливаа бүгд цөм өөр өөрийн жамыг дагахыг олж ухав. Бас богд хүний олон түмэнд эзэн багш болж халиваас алиныг алинаар түүний чанарыг дагаж эергээр гээж тус туст түүний хэргийг алгуулан хүмүүжүүлж улам сайнаас сайнд хүрэх хүрүүлэхийг увдис эрдэм болгохыг олж ухав. Хойч сурах ард энэ нэгэн бүлгийн журам санааг олж ухахыг чухал хэмээн мэдтүгэй.

	БУРХАНЫ ГЭРЭЭС ГАРСАН УГ УЧРЫН ТАВИН НЭГДҮГЭЭР БҮЛЭГ

	Түүнчлэн ирсэн Бурхан багш эрт тэргүүлшгүй галаваас биндэрьяа мэт хиргүй ариун бодь сэтгэлийн үүднээс зургаан зүйл хамаг амьтны тусын тулд бодь явдлаар яван, илтэд туулсан дээргүй бодь хутгийг бүтээсүгэй хэмээн гурван асанги галавт буяны чуулганы хураахуйдаа далай мэт цаглашгүй Бурхан мэт цаглашгүй амьтдад тахил үйлдэж, маш баясган далай мэт номын өглөг хийгээд гадаад дотоод хоёр зүйлийн өглөгөөр сайтар хангаж далай мэт цаглашгүй шашин хийгээд амьтныг түйтэн хорлогч шимну тэрсүүдийг номхотгон гээж, далай мэт цаглашгүй тэнгэр хүнийг арилсан орон хийгээд Бурханы бодь хутагт хүрүүлэн түүгээр адилтгашгүй үлэмж дээд үнэн магад сайн буяны чуулганы чанад хязгаар хүрсний тулд зуун насны заагт Энэтхэгийн дундад орны Судадана хааны хан хөвүүн болон төржээ. Тэр нь тоолшгүй галавын урьд Түүнчлэн ирсэн дайныг дарсан үнэхээр туулсан Дивангараа бурхан нь бярманы хөвүүн чи бээр ирээдүй тоолшгүй галав нөгчсөний хойно сая Логдаду хэмээх ертөнцөд ялж нөгчсөн Түүнчлэн ирсэн дайныг дарсан үнэхээр туулсан Шагжамуни нарт Бурхан хэмээн номлосон вивангирид үзүүлсний дээр бас өөрийн хураасан нь буяны ач үрд илтэд туулсан Бурханы хутгийг олох цаг болсон тул тийнхүү гэрээс гарч Цаст ууланд одож зургаан жил бэрх хатуугаар сууж, Бурханы хутгийг бясалгаж гучин таван сүүдэр дээр эрхт бодь модны дэргэд илтэд туулсны Бурханы хутгийг олсон ажгуу. Үүнд зарим нэгэн бэртэгчин ард бээр ертөнцийн энгийн үзэл энгийн ёсныг баримталж өв болгон өөрийн эцэг эх ба хатад хөвүүдээ орхин үл хамаарах атал бусад хүнийг хамаарна уу хэмээн муушаагчид нь буй бөлгөө. Аяа эдгээр зэргийн ард номын журам санааг огт анхааран үзэхгүйгээр шууд энгийн өчүүхэн зэргийн бэртэгчин ардыг хэмжээхэн шүүмжлэх өчүүхэн оюунаар даруй гурван ертөнцөд адилтгашгүй. Их богд хүнийг шоомнож доромжлох нь энэ нь даруй загасны газраар их далайн усыг хэмнэсүгэй хэмээсэн лүгээ адил ба жич бас худгийн мэлхий лүгээ далайн усыг хэлэлцвээс болохгүй хэмээсэн үлгэр лүгээ адил. Санаваас ер амьтны тусыг үйлдэх дотор чухам үлэмж их тус болох нь мөн чанарын үнэн магад эрдмийг ухуулахаас үлэмж тус нь үгүй бөгөөд бас элдэв зүйлийн асрах нигүүлсэх уран аргын үүднээс номхотгох ба зовлонгоос гэтэлгэх ба энэ нь хойд хоёрт цөм тус болохоос гадна басхүү үргэлж даган нигүүлсэгч улам удирдсаар дээргүй бодь хутагт хүрүүлнэ санаж үз. Жич амар тус нь үүнд хүрнэ. Бас хэрхэж хамаарваас сая хамаарсан хэмээнэ. Зоримог чигчээ хөндөлдөн хувийн зүйлд сэтгэлээ барьдуулан мушгиж амны аясаар чалчиж биеэ сэцэн гэгээн болгоно. Аяа энэ мэтс өчүүхэн оюут үгс нь ганц юм үл мэдэх мунхаг ард ба өчүүхэн хүүхдэд хэлэх болох байна. Сэцэн гэгээн өтгөс ардад болбоос юуны ичгүүр болохгүй аж. Тийнхүү хойч сурах ард энэ мэтс чалчаа үгт ардыг учирваас, нарийн шинжилж тавьтугай. Цөмөөр биеэ би хэмээн хөөргөж, бусдыг муушаах балмад залуус бөгөөд огт үнэн магад эрдэм бүхий сэцэн гэгээн өтгөс ард буюу. Түүнчлэн ирсэн номлосон нь, нялх оюутан миний номыг доромжилно хэмээжээ. Энэ даруй нялх хүүхэд юуныг бээр үл мэдэх мэт дэмий чалчих лугаа адилыг өгүүлсэн нь буюу.

	АЛАХЫГ ЦЭЭРЛЭХ ТАВИН ХОЁРДУГААР БҮЛЭГ

	Аяа ертөнцийн хүний нас нь хэдий зуун нас хэмээн өгүүлэх боловч үнэндээ далан нас хүрэх нь басхүү цөөхөн. Хэдий хүрэвч эцэстээ мөнхүү үхэх нь тогтсон жам ёсон тул эгэн хоцорч чадна. Муу нүгэлт ард үүнийг мэдэхгүй. Амь зуухын эрхэнд язгуурын төрөлх сайнаа нэгмөсөн умартаад, завсаргүй нүгэл хилэнцийг үйлдэх нь зарим нэгэн болбоос мал яргалчлахыг аж төрөх нь бус хэрэг болно. Зарим нэгэн болбоос гөрөөс авлахыг ба шувуу харвах ба талбих ба загас мэлхийг гогодох тэргүүтнээр аж төрөх тус хэрэг болно. Эртний мэргэдийн өгүүлсэн нь энэ биеийг нэгэнт алдваас дахин олохуйяа бэрх хэмээсэн нь эдгээр зэргийн ардыг өгүүлсэн буй за. Бас сударт номлосон нь амь нядалсан нь нүглээр амьтан тамд бухын тэргүүт ба хонины тэргүүт ба туулайн тэргүүт ба элдэв зүйл тоо томшгүй алагдан зовох болъюу хэмээжээ. Аяа энэ нь мөнхүү тэсэхүйеэ бэрх хэцүү зовлон мөн бөгөөтөл зарим нэгэн догшин муу ард нь үүнээс мянга түмэн хувьд ба лагз хөлт хувь илүү түрэмгий муу дээрэм болж эд агуурсыг булаахаас гадна басхүү гал талбиж хүн алах ба бас хэтрэгсэд нь сөргүү тэрслүүгээр таван завсаргүйг там хийгээд үйлдэж жич тоо томшгүй хүн амьтныг алж нядалсан нь завсаргүй там хийгээд очир там хийгээд хэзээд тонилшгүйгээр тэсэхүйеэ бэрх зовлонгуудыг амсах нь лав урьд лугаа үлгэрлэвээс болохгүй буй за. Аяа усны хөөс мэт агшин зуур амьдрах энэ биеийн учирт ийнхүү явах нь үнэхээр юуны хэрэг аж.

	ҮЙЛИЙН ҮРИЙГ НАРИЙВЧЛАН ШҮҮМЖИЛСЭН ТАВИН ГУРАВДУГААР БҮЛЭГ

	Шулуун онолт сударт номлосон нь, буян ба нүгэлт үйлийн ач үр хэзээгээр үл барагдана. Биеийн сүүдэр мэт хагацалгүй явна. Түүгээр бие хэл сэтгэлийн үйлсийг сахин хичээтүгэй хэмээжээ. Энэ нь бидний Бурхан багшийн үнэн магад төв шударга ёсон үйл үрээс өөргүйг зааж ухуулсан нь буюу. Өтгөс би басхүү аливаа хүн амьтан хийгээд хамаг бодсын анхан төрж ирсэн үндсийг хянаваас тэнгэр газрын уурыг авч төрсний тулд цөм нэгэн үндэс, нэгэн эхээс гарсны тул мөнхүү нэгэн эцэг эхээс төрсөн ах дүүгээс юун өөр аж. Ийм болбоос, тэнгэр газар бас ч хамаг бодсын эцэг мөн болой.

	Тийн атал, үүний дотор мэргэн мунхаг хийгээд эрхэм доорд ба баян үгээгүй хийгээд эрхэм жаргах зовох тэргүүтэн нь зүйл зүйлээр асар тэгшгүйгээр төрж ирнэ. Аяа тэнгэр газар хамаг бодсыг төрүүлэх хүмүүжүүлэхүйд огт гоёч хэлбэргүү сэтгэлгүй бөгөөтөл зарим нэгэн нь жаргалант болгож төрүүлээд, бас эрхэм дээр эрхэм баян болгож элдэв зүйлээр ивээж хүмүүжүүлнэ. Зарим нэгнийг нь муу зовлонт болгон төрүүлээд, бас доорд дээд, доорд үгээгүй дээр, үгээгүй болгож элдэв зүйлээр мохоож зовооно. Бас эцэг эх болсон хүн үр хөвүүдээ өршөөх нь огт атгаггүй нэгээс адил атал, зарим нэгнийг мэргэн сайн хийгээд үзэсгэлэн цогтойгоор төрнө. Зарим нэгнийг нь мунхаг муу хийгээд муухай цоггүйгээр төрнө. Аяа цөм нэгэн адил чивэл уур нэгэн адил дусал шимийг авч төрсөн бөгөөтөл мэргэн мунхаг хийгээд сайн муу ба жаргах зовох тэргүүтэн нь харилцан ташаарах нь тэнгэр газар мэт хол алслагджээ. Үүнд даруй үүний дотор өөр нэгэн учир бүхнийг олж мэдвээс болох нь жич үйлийн үрээс өөр хэнд харьяат болно. Судруудад номлосон нь, үйлийн үр хэнд ч харьяат бус хэмээсэн нь мөн болой. Энэ нь үйлийн үр өөрөө боловсорно. Хэн бээр зөрчиж үл чадахыг өгүүлсэн нь буюу. Ер хүн амьтны сайн муу явдал нь зүйл зүйлээр адилгүй тул, иймийн тул, үйлийн үр мөнхүү тус тусдаа адилгүйгээр боловсорно. Тийнхүү сэцэн мэргэн, баян эрхэм зэрэг хүчин бүхий ард сайныг цугларуулахыг үл мэдэн, гагцхүү одоо бүхий буяндаа эрэмших болбоос урьд төрлийг хураасан буяны хөрөнгө улам саарч барагдаад, мунхаг тэнэг хийгээд үгээгүй доорд ба үхээнц дорой болон төрөх хийгээд бас дорогшилсоор гурван муу заяанаа унаад элдэв зүйлийн бэрх зовлонгуудыг амсахуйд хүрнэ. Муу нүглийн ач үр барагдваас басхүү нэгэн сайн үйлсийн шалтгаанаар тахиж улам цаашилсаар мөнхүү сэцэн мэргэн хийгээд баян эрхэм ба хүчин төгөлдөр болон төрөх хийгээд басхүү давшсаар мөнхүү тэнгэр хүний дээд жаргалант оронд төрөх болно. Энэ нь арга билгийн сайн муу үйлийн үр хариулан ээлжилж, мандах буурахын өөрөө болсон ёсон буюу. Үүнд хэн бээр ч хажуугаас нэмж, хасаж үл болно. Гагцхүү хүний сэтгэл сайн муу хоёрт улирах төсвийг дагаж тохирох байна. Тийнхүү аливаа сайн муу үйлийн үр боловсрол нь өөр өөрийн үйлдсэн их бага хэмжээг дагаж тус тусдаа зүй зохистой боловсруулах нь чухам аливаа сайн муу шан хорын шударга эрх нь үүнээс дундад дээд бөгөөд биш нь үгүйн элдэв хүн хэрвээ явдал бүхнийг үүгээр журамлаваас үүнээс гадна, сайн явдал нь жич үгүй. Жич аливаа муу явдлыг мөнхүү үүгээр хянаваас, үүнээс гадна, бас толь нь жич үгүй. Хэрвээ үйлийн үрийн ёсныг сайн хэмээсэн нь чухам сайн бус болоод, муу хэмээсэн нь чухам муу бус болно. Тиймийн тул, үйл үр хэмээгч аливаа сайн муугийн уг дүрс бөгөөд хамаг шан хорын нууц хууль мөн буюу. Зарим нэгэн, бэртэгчин ардыг энэ учрыг мэдэхгүйгээр ямагт үйл үр хийгээд амьтан таныг битүү далд итгэмжилбээс бэрх хэмээн өгүүлнэ. Аяа энэ үг хүний сайн сэтгэлийг бөглөж хааны хэмээх ч байтугай, эгнэгт хүний муу сэтгэлийг өдүүлж нээх нь үүнээс хэтрэх нь жич үгүй. Тэнсэж сана.

	Аливаа богд ихэс эрс хийгээд жич хамаг сайныг үйлдэгч хүнд хүртэл, эс үхэхээргүй гажуу муу сандад ардаас жич мууг үйлдэгч хүн мөнхүү нэгэн үнэн болой. Хэрвээ сайн муу эцэгтээ дуусан хоосон болох болбоос, сайнаар явах нь ямар тус буй. Харин муугаар явж энэ насны аль жаргал цэнгэл болохыг эрж завшихуйд хүрэхгүй болой. Тийнхүү би үүнийг сайнд тотгордон, мууд удирдах аймшигтай нь жич үгүй хэмээнэ. Бас тэсэж хяна.

	Ертөнцийн ёсонд болбоос сайнаар явбаас гавьяа нэрийг олно. Хөхүүлнэ, шагнана, муугаар явбаас эрүүлнэ, яллана, цөлнө, ална. Энэ нь хэдий шан хорын мөн ёсон боловч эгнэгт үүгээр дуусна. Аяа үүнд миний дотор басхүү үл түвдэх явдал нь нэлээд буй амуй. Юуны тул хэмээвээс, зарим нэгэн мэргэн сайн хүн бяцханаас эцэслэхүйд хүртэл цаггүй ямагт сайнаар явсаар эцэслэнэ. Үүнд гавьяа нэрийг олохгүй бөгөөд хөхиүлэн шагнасан нь буй. Хэдий хөхиүлэн шагнасан нь буй хэмээн мянга түмэн хувиас нэгэн хувьд хүрэхгүй. Зарим нэгэн зальхай муу ард бээр огт нэгэн сайнгүй бөгөөтөл басхүү гавьяа нэрийг олно. Хөхиүлэн шагнахыг олно. Бас нэгэн зүйлийн догшин харгис гажуу муу эрх хүчиндээ эрэмшиж аль мууг дураар явж ямагт хүн амьтныг тоо томшгүй алж нядлаад, басхүү сайнаар олж эцэслэхүйд нь буй бөлгөө. Үүнд зарим нэгэн хэдий эдүү хороор эрсдэх боловч түүний муугийн мянга түмэн хувиас нэгэн хувьд ч үл хүрнэ. Хэрвээ сайн муу явдалд үйлийн үрийг хэлэлцэхгүй эрх биш энгийн ёсоор сайн муу шан хорын шударга, ташааг дуусгасугай хэмээвээс, хүний сэтгэл үл сулсхийхийг хэдий мунхаг хүн боловч, тэр болохгүй хэмээн лав мэднэ буй за. Тиймийн тул сайн муугийн чухам шударга сайныг ёсныг халсугай хэмээвээс үйлийн үрийн ёсныг эрхлээгүй.

	Үүнд нарийн болбоос сэтгэл санаа нь өөрөө шударга түвшин болоод, явдал нь өөрийн зүй зохистой оршингуй болох болно. Жич энэ оршихгүй хэмээгч хэрэг явдал бүхэнд цөм ёс журамд явдал бүхэнд цөм ёс журамд яв цав нийлэлцэхийг буюу. Энэ үйл үр хэмээгч хэрэг явдлын голыг дагаж өөрөө боловсрох нь буюу. Ямар шударга, ямар журам нь үүнд хүрнэ. Тиймийн тул, өтгөс би ёсоор үйлийн үрийг шударга журмын нарийн нууц зүрх мөн хэмээнэ. Сүн улсын бичгийн хүний өгүүлсэн нь Бурханы суртахуунд хичээнгүйгээр дотоодыг шударга болгох нь буй бөлгөө, журмаар гадаадыг оршингуй болгох нь үгүй хэмээсэн нь ташаарсан болой.

	ЗАЯА УЛИРЛЫН ТАВИН ДӨРӨВДҮГЭЭР БҮЛЭГ

	Аливаа эрхэм доорд баян үгээгүйг ялгахгүй. Хүн бүхний сайн муу их бага үйлс явдалд эерэг сөргүү хийгээд бэрх хялбар нь тус тусдаа адилгүй. Зарим нэгэн нь аливаа сайн муу их бага явдал бөгөөд зүйл зүйлээр тухай учрах нь цөм эерэг бөгөөд гүн нийлэлцэж, амар хялбар санасан ёсоор бүтнэ. Энэ нь тухай тэр бүгдээр бүрнээ мэргэн чадалтай бөгөөд бодлого хүрэлцсэн учраар бүтсэн аж. Зарим нэгэн нь аливаа сайн муу их бага үйлс явдал бүхэн зүйл зүйлээр тухай учрал нь цөм сөргүү бөгөөд бэрх зовуурьтайн дээр бас санамсаргүй газраас хөшүүр болох ба эс бөгөөс бодох болгон алдагдах ба эс бөгөөс бүтэх шахаад эгнэгт зүүдний адил хоосон болно. Энэ нь юуны тэр бүгдээр бүрнээ мунхаг үхээнц бөгөөд бодлого үл хүрэлцсэн учраар эвдэрсэн аж. Бас эрт ба өдгөөгийн завшсан хийгээд алдсаныг тэнсэж хянаваас, зарим нэгэн нь тэр хэрэг явдалд санаа талбиж бүтээсүгэй хэмээн хичээж атал хүн хоорондоос хөшүүрлэн эвдэх ба зарим нэгэн нь сайн хэрэг бус атал урваад сайн хэрэг болох ба зарим нэгэн сайн хэрэг атал урваад ичгүүртэй хэрэг болох ба зарим нэгэн нь ичгүүртэй хэрэг атал урваад нүүртэй хэрэг болох ба зарим нэгэн нь хорлож сөнөөх атал урваад гавьяа тустай болох ба зарим нэгэн нь хүчин нэмж тус атал урваад хор хөнөөл болох ба зарим нэгэн угаас ачтан атал урваад өстөн болох ба зарим нэгэн нь угаас өстөн атал урваад ачтан болох ба аяа зуунтаа санаад зуунтаа бүтэх ба зуунтаа санаад зуунтаа эвдрэх тэргүүтэн эерэг сөргүү нь хэлбэрч ташгүй болох нь энэ цөм хүний хүчнээр чадах нь бус, бүрнээ заяа хийгээд улирлын харьяа буюу. Ер аливаа хүний бодос цөм арга билиг таван махбодын уурыг авч төрж ирсний тулд түүний нууц тоо ёсонд болбоос тус тусдаа, эх хөвүүн болох ба харилцан тэргүүтэн ёсон буй амуй. Үүнийг хувь зохиол хэмээнэ. Бас заяа хэмээнэ. Үүнд эс бөгөөс, нэгэн жил, эс бөгөөс арван жилд ээлжлэн улирах уур тоо хийгээд мэнгэ, хүлил ба сайн муу гариг одон учралдан төрөх, бадрах, буурах, үхэх тэргүүтэн нууц тоо улирал нь арван хоёр орныг дагаж эерэг сөргүүгээр улирч явах тулд сайн муу хийгээд мандах буурах ёсон нь үүнээс төрнө. Үүнийг улирал хэмээнэ. Бас хийморь хэмээнэ. Тийнхүү заяа улирал бүрнээ сайн болбоос аливаа үйлс явдал цөм эерэг бөгөөд нэвтэрнэ. Заяа улирал бүрнээ муу болбоос аливаа үйлс сөргүү бөгөөд хаагдана.

	Хэрвээ заяа сайн бөгөөд, улирал муу болбоос мөнхүү эерэггүй улирал ирэх цагт сая ихэд нэвтэрнэ. Хэрвээ заяа муу бөгөөд улирал сайн болбоос эерэг нэвтэрнэ. Улирал хэмээгч үлгэрлэвээс аливаа цэцэг нь аль сард дэлгэрэх болбоос тэр тэр сардаа хүрээд сайн муу ялгалгүй нэгэн адил улирлыг дагаж эрхбиш дэлгэрэх мэт буюу. Тиймийн тул аливаа үйл явдал үйлдэхүйд хэрвээ дараа дараагаар эерэг бөгөөс бүтэмжтэй болбоос даруй хийморь сайн хэмээн мэдээд, чармайн хичээвээс зохино. Аливаа үйлс явдал үйлдэхүйд хэрвээ дараагаар сөргүү бөгөөд бүтэмжгүй болбоос даруй хийморь муу хэмээн мэдээд, аливаа үйлс явдалд ер болгоомжлон хичээж, хэрээс хэтрэх үйлс явдлыг, ялангуяа хичээн татаж хэвийг сахиж, цагийг хүлээвээс зохино. Зөрчвөөс талаар дагаж зүдээд, гавьяа тусгүйгээр үл барам, басхүү гамшиг зовлон болох болно. Тийнхүү мэргэн ард мандах буурах улирлыг мэдэхийг чухал болгожээ.

	СОЁЛ НЭЭГДСЭН УГ ЭХИЙН ТАВИН ТАВДУГААР БҮЛЭГ

	Олон улсыг нийтээр анхааран шинжилбээс Энэтхэг хийгээд Хятад, Орос тэргүүтэн зүйл бүрийн өөр хэлт улс бүхийгээс зарим нэгэн нь, хэдий бага улс боловч эрт орой адилгүй бүрнээ соёл нээгджээ. Гагцхүү бидний Монгол улсын төдийлөн, мунхаг балрын цагаас соёл нээгдсэнгүйгээр шууд Юань улсад хүрч ирээд, сая Бурханы шашин дэлгэрч ирээд бас бичиг үсэг үүсэж гарсан ажгуу. Үүнээс хэдий үйл үрийн ёсныг тодорхойлж сайн муу авах, гээх зүйлийг ухаж төсөөлсөн боловч гагцхүү тойдын төдий л, жич хар хүн болбоос эрэгтэй, эмэгтэйг үл ялган алин боловч сайныг үйлдвээс буян болно. Мууг үйлдвээс, нүгэл болно хэмээх үг даруй мэдэх байна.

	Жич сайн нь ямар учраар буян болох ба муу нь ямар учраар нүгэл болох. Тийм болсон ёсныг огт үл мэдэхээс гадна хэдий бичиг үсэг буй боловч төр ёсны тухайд нэр сургаал дэлгэрсэнгүйгээр өнөө цагт хүрч иржээ. Энэ хооронд сурахуйд дуртай ард нь зарим нэгэн хэдий Хятадын төр ёсны сургаал соёлыг сурагчид нь буй боловч эртний цагийн ёс эрдмийн шулуун соёлыг хэрэглэхгүй ямагт Хан улс, Тан улсаас янагш олон бичгийн ардын гавьяа, нэрийг хүндэд авах, эцэс цагийн утга уянга бөгөөд огт үнэн хэрэглэлгүй хоосон засварын зүйл тул, тийнхүү ямагт нэр ашгийг хичээж хоосон үзлийг эрдэм болгож явна. Ер эдгээр ард биеэ засаж олонд тус хийж явах нь маш цөөхөн бөгөөд олонх нь Монголын ан зангийг бүдүүлэг хэмээн голж, хятадын ёсыг эрхэлсээр Хятад болж хувилахаас гадна бас Хятадын муу сурамгайг дуурайж Монголыг доромжлон үзэх ба Бурхан шашныг доромжлох ба тусдаа нэгэн овоор аашилж, олныг хөнгөлж, дарлах тэргүүтэн болно. Үүнд, өтгөс би тэдгээрийн тул ичүүрэх бөгөөд басхүү зовнино. Юуны тул хэмээвээс, туулай үхвээс үнэг уйлах нь түүний намдаа энэрэхийг мэдэх бөгөөтөл, хүн бөгөөд адгуусанд хүрэхүйд ичүүрнэ. Зовних нь хэрвээ үүнд зэвүүрхэж, төр ёсны нэр сургаалыг дэлгэрүүлэхгүй болбол, бидний Монгол улсын их өвчин нь тухайлан үүнд буй болой. Хэрвээ дэлгэрүүлсүгэй хэмээвээс, эрхгүй Хятадын бичиг шастирыг орчуулах болно. Үүнд, хэдий тус болох газар үлэмж боловч, их хорлол бас дагалдаагаар хүрч ирнэ. Юуны тул хэмээвээс, бичгийн суртахуун дэлгэрснээр, суртахууны ёсон хоёр болоод, үүнээс лам хар суртахууны учирт харилцан тэмдэглэж, эгнэгт Хятадын онхолдсон тэрэгний мөрийг дагаж, түйвээхүйд хүрэхийн тулд үүнээс төр шашин хоёр бүр доройтож олонд хорлол болохуйд хүрнэ. Бас зарим нэгэн нь, хятад бичгийн санаа утга нь, гүн нарийн хэмээн эрхэлж, монгол бичиг үсгийг хөнгөлнө.

	Ер бичиг үсэг хэмээгч өөр өөрийн үг хэлэндээ цөм тавтай нийлэлцэх нь мөнхүү өөрөө болсон буюу.

	Тэр ч байтугай аливаа бичиг үсэг хэмээгч үг санаа хийгээд буян бүхий зүйлийг үйлдэх тэмдэг бөлгөө. Үүнд дэмий гүн нарийн хол ойр хэмээн булаалдах учиргүй. Чухам гүн нарийн хэмээгч гагцхүү ёс эрдэмд буйгаас бус бичиг үсэгт үгүй. Ёс эрдэм хэмээгч үзвээс болохгүй, сонсвоос болохгүй. Үүнийг Бурханы номд болбоос өнгөгүй, дуун үгүй, үнэр үгүй, амт үгүй хэмээжээ.

	Аршийн ёсонд болбоос, би тэр нэр хийгээд үсгийг мэдэхгүйг ёс хэмээнэ. Шаардаж, нэрийдэх болбоос их хэмээнэ хэмээжээ.

	Бичгийн сургаалд болбоос, байдлын дээдийг нь ёс хэмээнэ. Байдлын доордыг нь сав хэмээнэ хэмээжээ. Байдлын дээд хэмээгч даруй өнгөгүй, дуунгүй хэмээсэн нь мөн буюу.

	Байдлын доорд хэмээгч даруй өнгө дуун байдал дүрс бүхий нь мөн буюу. Их болбоос, тэнгэр газар хийгээд уул далай ба бага болбоос хүн амьтнаас дараалан хамаг бодост хүртэл цөм сав лугаа адил буюу.

	Үүний доторхыг ухваас болохгүйг ёс хэмээнэ. Бас үлгэрлэвээс, ёс эрдэм хэмээгч чандмань эрдэнэд адил буюу.

	Алт, мөнгө, хас, биндэрьяа тэргүүтэн ямар савд, гэвч түүний эрдэм хүчин нь огт үл буурна. Жич энэ бичиг үсэг хэдий олон зүйлийн хэл бүхий боловч мөнхүү алт, мөнгө, хас, биндэрьяа тэргүүтэн сав лугаа адил буюу.

	Үүнд өтгөс би хятад бичгийн ном судар хийгээд сурах ардыг огт дургүй нь бус. Ном судрыг болбоос үнэхээр хүснэ. Сурах ардыг болбоос үнэхээр хүснэ. Гагцхүү бичгийн ард мушгих бөгөөд учир ёсныг үл нэвтрэхийг жигшинэ.

	Жич бас өдгөө цагийн тойд төвөд ном хийгээд төвөд үгийг адбиш хэлбэрч хүндэтгэн, монгол ном хийгээд монгол үсгийг хөнгөлөх нь үлгэр мөнхүү урьд лугаа адил буюу. Сурах ардад эдгээр хэдэн зүйлийн гэм бүхий учирт монголын соёл нээгдэхгүй. Тийнхүү буурай болсон тулд үүнд өтгөс би, нэлээд жил бухимдан зовнисоор нэгэн өглөөний зуур гэнэтэд зүүднээс сэрсэн мэт ухаан олоод, олон зүйлийн сав судрын санаа журмыг бас давтаар хянаж, эш татаж төр ёсны сургаал соёлыг үүсгэн зохиогоод үүнээс хар хүнд төр ёсныг нарийвчлан сургах дашрамд Бурханы номын нарийн нууцыг ухуулав. Тойн хүнд болбоос, номын нууц журмыг улам сэнхрүүлэн ухуулахаас гадна, бас төрийн ёсны нарийн газрыг хамтаар сургав.

	Энэ шастирт, төр шашны хоёргүй их ёсны төгсгөлт дүрс гайхамшиг хэрэглэлийн дундад төв, асрах, нигүүлсэх, өршөөл мэргэн баатар ёслол бат шударга элбэрэл түүгч, хүлцэнгүй, хичээнгүй, ариун шулуун хөдлөл яв цав хатуу зөөлөн, уудамч найрамдах баясгалан, өглөг эрс тасархай, сүсэг бишрэл хийгээд алгуурлах түргэлэх тэргүүтэн их бага, нарийн бүдүүн, илэрхий нууц буй ба үгүй ба буй хэмээвээс болохгүй. Үгүй хэмээвээс болохгүй.

	Жич хувь зохиолын хувилах улирал хийгээд үйл үрийн ёсонд хүртэл нийтээр нарийвчлан тайлбарлаж ёс эрдмийн нарийн нууц газрыг эс гаргаснаар үгүй бөгөөтөл зарим нэгэн бүлгийн нууц учир нарийн газрыг хэдий үсээ цайтал ном судар оролдсон тойн хүн хийгээд бичиг судар уншсан хар хүн боловч хэрэв олноос гарсан сэцэн гэгээн ард бус бөгөөтөл зүрхний номлолыг эс олсон болбоос бас ч хялбараар олж ухахуйяа бэрх бөлгөө. Иймийн тул хойч сурах ард хичээтүгэй.

	ХООСОН УЧРЫГ ЯЛГАСАН ТАВИН ЗУРГААДУГААР БҮЛЭГ

	Лав хамаг бүгдийн эх үндэс нь, хоосон буюу. Гагцхүү энэ хоосон хэмээх нэгэн үсэгт энгийн ардыг ч байтугай, хэдий сэцэн гэгээн ард боловч мөнхүү эс төөрөгдсөн, эс мунхрагдсан нь маш цөөхөн тул, тийнхүү өтгөс би хоосны ялгаврыг өдий тайлбарлан тодорхойлж хойч сурах сэжгийг арилган ухуулсугай.

	Хоосон хэмээгч огторгуй буюу. Түүний агуу их нь хязгааргүй бөгөөд үүсгэлгүй, төгсгөлгүй, ирэхгүй, одохгүй, нэмэгдэхээргүй, буурахааргүй. Гурван цагт тэгшээр оршоод хэзээ боловч эвдэршгүй нэгэн ёсоор амуй. Үүнийг их хоосон хэмээнэ. Хамаг бүхий ба хамаг үгүйн уг бөлгөө. Үүнээс ялгалгүй өөрөө болсон гайхамшиг гэгээн ариун эрдэм нь хамаг бодсыг үүсгэгч, төгсгөгч, ухваас болохгүй, төсөвлөвөөс болохгүй, нэгэн ёсон бөлгөө.

	Энэ даруй үнэн магад хоосон хэмээсэн нь мөн буюу. Бурханы арван найман хоосон ба бодь зүгийн гучин долоон ном ба найман түмэн дөрвөн мянган зүйл ба жич хааны төр ёсон аливаа сургаал бүгд цөм үүний ёсон.

	Үүний эрдмийг тодорхойлсон бөлгөө. Даруй Бурханы ёсонд хоосныг бие болгож, мэргэн билиг асрах нигүүлсэх хичээнгүй баатрыг хэрэглэл болгон буй за. Үгүй ба би, чи хэмээх ба ном ба ном бусад долоон тийн мэдэхийн атгаггүй. Цөм агуу төв өөрөө болсон мэргэн билиг асрах, нигүүлсэх, хичээнгүй баатар бөгөөд өчүүхэн төдий шаардалгүй нь мөн болой. Энэ нь түүнчлэн чанар хэмээсэн нь мөн буюу. Жич нь богд хүний ариун мөн чанарын ухааны төв сэрлийн шулуун гэгээн нь огторгуй лугаа адил түгээмэл бөгөөд тунгалаг шөнийн тэргэл сарны гэгээ мэт тунамал тунгалаг аливаа сайхан муухайд үл тачаах, үл урилах мэт хөдөлшгүй өөрөө болсныг их туулсан сэтгэлийн төв чанар хэмээнэ. Бас яв цав доройтсон хоосон хэмээнэ. Бас номд номлосон, төрсний эцэс үхнэ. Үүдсэний эцэс эвдэрнэ хэмээсэн нь энэ нь их огторгуйд багтсан арван зүгт оршсон тэнгэр газар ба хамаг бодост хүртэл эл бүгд аль нэгэн болбоос бүрнээ мөнх бус эвдрэхийн мөн чанарт буюу. Үүнийг яв цав түрдэх хоосон хэмээнэ. Эдгээр хоосны хоосон нь, хэдий өөргүй боловч, үнэхээр тус тусдаа засвар буй амуй.

	Тэрхүү их огторгуйн хоосон хэмээгч даруй хамаг бүгдийг багтаагч хөдөлшгүй их хоосон буюу. Нэн магад хоосон хэмээгч бүгдийг чанарыг баригч өөрөө даруй бодь хутгийн нүүрийг таниулсан нь буюу.

	Яв цав түрдэх хоосон хэмээх хоёр зүйл буйгаас нэгэн зүйл нь богд хүний сэтгэлийн атгагаар нэг мөсөн арилгаад гадаад бишид үл хөдлөхийг нь цав доройтсон хоосон хэмээнэ. Нэгэн зүйл төрсний эцэс үхэх ба үүдсэний эцэс эвдрэх тэргүүтэн нь орчлонгийн тогтсон жам ёс мөн тул, үүнийг эвдрэх чанарт нь цав түрдэх хоосон хэмээнэ.

	Ер судруудад, энэхүү эвдрэх чанарт хоосныг номлосон нь аливаа амьтанд орчлонгийн жам ёсон нь магад ийм хэмээхийг ухуулаад ялангуяа баян эрхэм ард бээр таван хүсэх жаргаланд мунхарч, буяны зүгийг үл мэдэн, ямагт нүгэл хилэнцийг дураар үйлдэж, нэгэн цагийн завшихыг мэдэхээс энэ биед гамшиг зовлон болох хийгээд хойд заяанаа харанхуйгаас харанхуй гурван муу заяанд унаж нэгнээс нэгнээ улирч хэзээ боловч тонилшгүй шууд одох ардад эсэргүү нэгэн бялх цохиж цээрлүүлэх дохио буюу.

	Аяа олонх нь эдгээр хоосны нарийн учрыг ялган чадахгүй тул, тийнхүү холилдуулан хамаг ном мөн чанар ямагт хоосон хэмээгээд хоосноос айх уйтгарт үргэлж эвдрэх хоосныг эш татаж, өөрийн тухайд үйлдвээс зохих үйлс явдлыг ч хичээн чармайхгүйгээр үл барам үүнээс бусдын хичээж чармайхыг ч хориглож тотгорлоно.

	Үүнийг төдий хоосонд боогдсон мунхаг хэмээнэ. Зарим нэгэн нь, энэ мэт гэм бүхийг мэдээд, хоосон хэмээх үсгийг зэвүүрхэж ямагт нүдний ил бүхийг баримталж явна.

	Түүний гэм нь мөн чанарын гүн нарийныг олж ухахгүй бөгөөд бас ач үрийн номд мунхаг болно. Номд номлосон нь мөн чанарыг эс мэдвээс багадгүй хаан мэт хэмээжээ.

	Энэ хоёрын гэм алдас нь илүү дутуугүй адил бөлгөө. Үүнийг хойч сурах ард эс мэдвээс болохгүй. Жич эдгээр гэм учирт Бурхан шашны доройтох сэдэв мөн бөгөөд, бас Сүн улсын бичгийн ард гараад Бурханы номын хоосон чанарын ёсныг нягталж эрж аваад чанарыг тогтоох бичиг хэмээн зохиогоод бичгийн суртахуунд хавсарч тусдаа ёсны сургаал хэмээн нэрийдэж, бас ичгийн суртахууныг мандуулах ялдарт үүнээс эргэж зоримгоор Бурханы ёсныг даруй яв цав түрдэх хоосон өөр өвийн ёсон хэмээн үүсгэн өгүүлэлдэж, муутган буруушааж бичиг шастирт үлдээсний тулд хойч бичгийн ард мөнхүү эш татаж, мянган ам, түмэн амаар дайсанд эсэргүүцэх мэт хүчин үлдээхгүй хорлон хөнөөхийн тулд тийнхүү Бурхан шашин улам доройтсон нь цөм энэ хоёр зүйлийн учраас болжээ. Ялангуяа Хятад орны Бурхан шашин доройтсон нь илүү бөлгөө. Өдгөө цагийн Манж Хятад түшмэд мөнхүү тэр муу сурамгайг улам Монгол Төвөдийн оронд бадруулах тулд тийнхүү Чин улсын Хэвт ёсны хоёрдугаар онд Далай ламыг мөшгөж байгуулсан нь одоо цагийн илэрхий тэмдэг болой.

	Тиймийн тул хойч сурах ард энэ хоосны учрыг ялгаж ухахгүй болбоос болохгүй. Жич өтгөс би аливаа ёсны сургаал хэмээсэн бүгдийг нийгмээр нягтлан шинжилбээс, алин боловч гүн нарийныг мохотгож ёс эрдмийг тайлбарлан тодорхойлсон боловч гагцхүү энэ ёс эрдмийн маш гүн нарийн нь, мөн чанарын ёсонд буй амуй. Мөн чанар хэмээгч хоосны ёсон буюу. Хоосны ёсныг гагцхүү Бурханы номд үлэмж гүйцэтгэн номложээ.

	ТЭНГЭР ГАЗАР ХИЙГЭЭД НАРАН САРАН БА ОРДЫН ЭЗЭД ЛУС, НАЙМАН АЙМГИЙГ ТАХИХ ТАВИН НАЙМДУГААР БҮЛЭГ

	Санаваас, аливаа үйлст шалтгаан нөхцөл барилдахгүй боловч, өөрөө бүтэх үйлсгүй. Тэнгэр газрын уур харилцан нийлэлцэхгүй боловч хамаг бодос үл хүмүүжнэ.

	Ер тэнгэр газрын хувилган үйлдвэр болбоос бүрнээ чөтгөр сахиулсны хувилах улирах чадах тул, тийнхүү эртнээс янагш богд хаад тэнгэр газар хийгээд наран саран ба өвгөсийн сүм ба үүл бороо ба шороо тариалангийн тэнгэр нар хийгээд, жич дөрвөн зүгийн нэрт уул ба мөрөн гол ба тэнгис нуурын эзэд лус хийгээд ордын эзэд хувилгаадыг цаг улиралд хичээнгүйлэн тахиж залбирна. Мужийн эзэд болбоос, өвгөсийн сүм ба шороо тариалангийн тэнгэр нар хийгээд өөр өөрийн хязгаар доторх их нэрт их уул далай ба гол ба тэнгис нуурын эзэд лус хийгээд ордын эзэд хувилгаадыг цаг улиралд хичээнгүйлэн тахиж залбирах тул тийнхүү тэнгэр газрын уур тунгалаг тэгш бөгөөд бороо цаг цагаар найрамдах болоод хамаг бодос жимс тариалан элбэг дэлбэг төрж улс төр энх түвшин болоод, хамаг амьтан амар цэнгэлээр жаргалдах нь цөм үүнээс болно. Жич эдгээр тэнгэр лус ордын эзэд, найман хэмээгч цөм түүнчлэн ирсэн Бурхан багш хийгээд нь Бодисадва очир баригчийн өмнө тангараг өгч бошго олсон их агуу хүчит их эрхт бөгөөд, хамаг амьтны буян нүглийг байцааж, буян зовлонг буулган сайныг ивээн мууг эцэслэгч их сүлд бөгөөд хамаг амьтанд маш ачтайн тул тийнхүү аливаа их бага эрхэм доордыг ялгахгүй цаг улиралд тахиж залбирваас зохино. Гагцхүү тэнгэр газар хийгээд наран саран ба нэрт уул хийгээд их далай ба мөрөн голын эздийг болбоос олон иргэний тахиж залбирахыг Хятад улсын хуульд цаазалсан учир болбоос, үүгээр дээр доордын нэр тогтсон бөлгөө. Хэрвээ их мэдэл бариулахгүй хаан ба мужийн ноёдын ёслолыг хэрэглэхгүй, өөр өөрийн нэрийг дагаж нэгэн нэгэн удаа тахиж залбирваас үл болох явдалгүй. Тийнхүү тахих зүйл хийгээд тахих өдрийг дараа жагсаан бичив.

	Тэнгэр газрыг тахих зүйл нь, мах, шүүс, цэцэг жимс, тарианы үр (түүхий нь эрхэм буюу). Тэнгэр тайх өдөр нь өвлийн туйл. Газар тайх өдөр нь зуны туйл. Наран сарныг тахих зүйл нь цэцэг жимс, тарианы үр, зул хүж тэргүүтэн мөн буюу.

	Наран тэнгэр тахих өдөр нь хоёр сарын шинийн нэгэн.

	Саран тэнгэрийн тайх өдөр нь найман сарын арван тавнаа.

	Нэрт уул, их далай ба мөрөн гол ба тэнгис нуурын эзэд лус хийгээд орны эзэд хувилгаадыг тахих зүйл ба сар өдөр болбоос өөр өөрийн газар орны язгуураас уламжлан ирсэн тогтсон хууль дүрмийг дагаваас зохино.

	ЁСНЫ СУРТАХУУН ХАРИЛЦАН ТЭМЦЭЛДЭХИЙГ ШҮҮМЖИЛСЭН ТАВИН ЕСДҮГЭЭР БҮЛЭГ

	Аливаа хүн өөр суртахууны ёсыг үл мэдэхийн эрхээр дэмий доромжлон шүүмжлэх нь зохисгүй мэт. Их төлөв хүн цөм өөр өөрийн суртахуун ба өөр өөрийн мэдэх ёсоо эрхэм болгоно. Энэ нь аливаа хүн бүгдийн зан буюу.

	Тиймийн тул хэдий түүний ёсон нь төв ёсыг лавтайяа мэдэвч харилцан дээд доорд ба зөв бурууг үг хэлээр тэмцэлдэх нь тус болох газаргүйгээр үл барам, нэгэнт хорлол болох газар үлэмж буй амуй.

	Юуны тул хэмээвээс, ер аливаа хүний зан нь, бусад нэгэн эерэггүй үг гарваас, мөнхүү эрхгүй нэгэн сөргүү үгээр хариулна. Бусад нэгэн зүйлгүй явдлыг үүсгэвээс мөнхүү эрхгүй нэгэн сайнгүй явдлаар хариулна. Тэр ч байтугай, өөрийн тус суртахууны уг заалт хийгээд нарийн нууц журмыг харин ч дуусган мэдэж чадахгүй бөгөөтөл өөр суртахууны ёсныг юун өгүүлэлтэй.

	Ер аливаа суртахуун байгуулсан санаа журам нь басхүү тус тус өөр тулд хэрхэж түүний зөв буруу газрыг хялбараар олж мэдвээс болох аж. Хянаваас, эрт өдгөөгийн суртахууны ард харилцан тэмцэлдэж нэгэн нэгнээ сөнөөхийг хичээсэн бөгөөтөл гавьяа тус бүтсэн нь нэгээхэн бээр үгүй.

	Үүний учирт, зүг нэгэн цэрэг дайн дэгдүүлж тоо томшгүй хүн амьтныг олж нядлаад туйлын зовлонд хүрүүлсэн нь аль олон.

	Ер аливаа суртахууны уг санаа нь цөм хүн амьтныг сайнд удирдаж чадахгүйгээр үл барам харин зовлонд хүрүүлбээс болно уу.

	Үзвээс Хятад орны Тан улс, Сүн улсын олон бичгийн ард зэргээр Бурханы шашин хийгээд аршийн ёсныг сөнөөтүгэй хэмээн зориг дураар муутган буруушааж мянган ам, түмэн ам нэгэн адилаар, өдгөө цагт хүрч ирэв. Үүнд хоёр суртахууны ёсон нь, хэдий эртний үеийн өв тэгшид хүрэхгүй доройтсон мэт болсон боловч сөнөсөн нь үгүй бөгөөд, бичгийн суртахуунд бас ч тус болсон газаргүй. Харин олонд тотгороор хорлол болжээ. Юуны тул хэмээвээс, ер хүнийг хайрлах ёсон нь, эрдмээр хайрлах ёсноос эрхэм нь үгүй. Эрдэм хэмээгч үнэн ариун мөн чанарын эрдэм мөн. Даруй их хөлгөний ёс мөн буюу. Хүний гишгэх чухал арга нь өөрийн ухаан сэрээд, мууг тэвчин, сайнд дэвших нь үйл үр хийгээд хариулан нийлүүлэх ёсонд хүрэх нь үгүй.

	Үйл үр хэмээгч жаргалан зовлонгийн шүтээн болох энэ биеийг авах шалтгаан ач үр мөн буюу. Хариулан нийлүүлнэ хэмээгч чөтгөр сахиулсан аливаа хүн амьтны үйлдсэн сайн муу үйлс явдлыг тольдон байцааж, дотуураар буян зовлонг тогтоох нь мөн буюу.

	Хэрвээ аливаа хүн их хөлгөний ёсон хийгээд үйл үр ба хариулан нийлүүлэх ёсонд нарийн бөгөөд итгэмжлэх нь бат болбоос, хичээх болбоос сэтгэл өөрөө төрөгдөөд: аливаа үйлс явдалд авах гээхүйд мухардахгүй бөгөөд бас гурван муу заяаны зовлонгоос айх оюун төрөгдөж, үүнээс нүгэл хилэнцийг үл үйлдэх ба тэргүүлшгүйгээс хураасан түйтгэрээ арилгах ба ирээдүйн тул буяны чуулган хураах зэрэгт мөргөл наманчлалыг үйлдэж, ном тарнийг уншиж, хойд заяанд арилсан дээд орноо төрөхийн ерөөл талбих тэргүүтнийг үйлдвээс хүн амьтанд тус болох газар нь үлхиж бөгөөд огт алдагдах газаргүйгээс хүний ёсонд мөнхүү хорлол болох явдалгүй. Бичгийн ард сэтгэлийг өвөрлөж үргэлж өгүүлэх нь, хүний ёсныг гүйцэтгэвээс даруй буяныг ирүүлбээс болно хэмээгээд элдэв зүйлээр өөр эрж муутган тотгорлож үл хичээнэ.

	Ер хүний сэтгэлийн гайхамшигт цаглашгүй олон зүйлийн эрдэм бүрдсэн бөгөөтөл эрхбиш хэмжээлж бусдад үл хамааруулах нь санаа нь явцуу бөгөөд явдал нь хэмжээтэйн тул, олох нь цөөхөн бөгөөд алдагдах нь үлэмж болохыг өдий мунхаг хүн боловч бас ч олж мэднэ буй за. Аяа хүнийг улам сайнд давшуулж удирдахгүйгээр үл барам, бас тотгорлож, байлгах нь хорлол бус хэмээвээс болно уу. Бас Сүн улсын Хуйзун хаан аршийн ёсонд орж, Бурханы шашныг цаазалжээ.

	Юань улсын Хубилай сэцэн хаан Бурханы шашинд сүсэлж, аршийн ёсныг цаазалсан тэргүүтэн нь зүг нэгэн үймүүлсэн байна. Огт гавьяа бүтсэн явдалгүй.

	Жич олон суртахууны ёсон хийгээд жич харилцан харшлах учрыг өдий төдий өгүүлсүгэй.

	Хятадын оронд Бурханы суртахуунаас гадна бас арш хийгээд бичгийн суртахуун буй бөлгөө. Бас гадаад улсад маш олон зүйлийн суртахуун буй боловч дорно зүгт дэлгэрч ирсэн нь хотон хийгээд тэнгэр эзэн ба есүс тэргүүтэн суртахуун буй бөлгөө. Аршийн суртахууны ёсон болбоос тэнгэр газар хийгээд хүн амьтан ба хамаг бодост хүртэл, уг эхийн ёсныг мохоож, арга билгийн нууцыг нарийвчлан тайлбарлаж, өөрөө болсон ёсонд зүтгэлгүйг эрхэлж, сайн мууд хариулал бүхийг өгүүлсүгэй. Энэ нь төв ёсон буюу.

	Үүнийг Бурхан суртахууны хөхийн шашны шавь нар болбоос гадаад ном хэмээн өгүүлнэ. Шарын шашны шавь нар болбоос Бомбу хэмээн дуудна. Энэ бомбу хэмээх үг болбоос Энэтхэгийн орны тэрс номтныг өгүүлсэн байна.

	Хятадын орны аршийн ёсныг өгүүлсэн нь бус. Энэ нь ташаарч хадсан нэр бөлгөө. Тэр ч байтугай энэ суртахууны нэрийг хятадын болбоос, дао хэмээн өгүүлнэ. Дао хэмээхийг орчуулбаас бас ёс хэмээнэ. Бас шид хэмээнэ. Бас нэгэн нэрийг Сиянь хэмээн өгүүлнэ. Сиянь хэмээхийг орчуулбаас бас хувилгаан хэмээнэ. Арши хэмээнэ. Үүнд бомбу хэмээх үгийг хаана хэрэглэнэ.

	Бичгийн суртахууны ёсон болбоос, ертөнцийн ёсон тул, тийнхүү товчоо ашдын ёсныг нарийвчлан хэлэлцсэн бөгөөд хамаг сайн явдлыг нэгэн оршил хэмээх үсэгт багтааж тайлбарлан хүний ёсныг эрхэлжээ. Энэ нь аливаа хүний хичээвээс зохих төв мөн буюу. Үүнийг Бурханы суртахууны шавь нар болбоос янагуух ном хэмээн өгүүлнэ.

	Аршийн суртахууны шавь нар болбоос, урьд тэнгэрийн их ёсныг мэдэхгүй хэмээн өгүүлнэ. Тэнгэр эзний суртахууны ёсон болбоос, их төлөв нь тэнгэр эзэн хэмээгч хамаг бүгдийг үүдсэн хамаг бүгдийг төрүүлэгч хамаг амьтны буян зовлонг мэдэгч маш эрхт хамгийн эзэн мөн тулд аливаа хүн эрхэмлэн шүтэж сайнаар явбаас, хойд заяанд тэр эрхт эзний дэргэд төрөх тэргүүтнийг өгүүлжээ.

	Есүсийн суртахууны ёсон болбоос, есүс хэмээгч тэнгэр эзний янаг хөвүүн юм. Амьтныг туслагчийн тул, ертөнцөд бууж төрсөн хэмээнэ. Нийгмээр асрах, өршөөхийг үндэс болгожээ.

	Аливаа хүн эрхэмлэн шүтэж, сайнаар явбаас, хойд заяанд мөн тэнгэр эзний дэргэд төрөх тэргүүтнийг өгүүлжээ.

	Энэ хоёр суртахууны шавь нар болбоос тэдгээрийн суртахууныг маш эрхэм хэмээж өөр суртахууныг хөнгөлж доройшаан муутгана.

	Хотонгийн суртахууны ёсон болбоос есүсийн суртахуунд адилшаах бөгөөд, эзний төлөө явж дайнд үхэхийг дээд болгожээ.

	Аливаа хүн эрхэмлэн шүтэж сайнаар явбаас, хойд заяанд тэнгэрийн орноо төрөх тэргүүтнийг өгүүлжээ.

	Энэ даруй цагаан малгайн суртахуун мөн шарын шашныг доромжилно.

	Эдгээр гурван суртахууны ёсонд болбоос, хөрөг зураг үл тахихын тул, тийнхүү хөрөг зураг тахихыг доромжилно.

	Жич үүнээс гадна хэдий олон зүйлийн суртахуун буй боловч түүний нэрийг олж сонссон байна. Түүний ёсныг олж сонссонгүй тул, тийнхүү бичсэнгүй.

	ИХ НИГҮҮЛСЭГЧИЙН ХУВИЛГААН ЛАГШИНД БОГД ХААДЫН ЭРДЭМ БАГТСАН ЖАРДУГААР БҮЛЭГ

	Хичээнгүйлэн, Бурхан Бодисадва нарын хувилгаан лагшныг шинжилбээс, тус тусдаа элдэв санаа, элдэв учир багтсаны дотор нь ялангуяа нүдээр үзэгч эрхт Хонсим бодисадва нь их нигүүлсэгч хэмээн арван зүгт алдаршсан бөгөөд, түүний олон нүүрт болбоос, амарлингуй нигүүлсэхүй өчүүхэн хилэгнэсэн ихэд нүүрийг зохиосон бөгөөд, мутартаа элдэв зүйлийн амарлингуй догшин тэргүүтэн багаж барьсан нь, энэ даруй амарлингуй нигүүлсэхүй баясгалан гэгээн төв ариун баатар хичээнгүй, хүлцэнгүй сүсэг бишрэл өглөг хатуу зөөлөн, эрс тасархай, алгуурлах түргэлэх аюулгүй, уйтгаргүй тэргүүтэн их ёсны бие хэрэглэлийн гайхамшиг эрдэм нь, хувилах улирах нь, мохошгүйг үзүүлсэн бэлгэ буюу. Энэ нь цөм шаардалгүй өөрөө болсон буюу. Үүнд их Бодисадвагийн хамаг амьтны тусыг үйлдэхүйд алин алинаар номхотгох жолоодох цаглашгүй эрдмийн нарийн нууцын төлөвийг үл ухваас болохоос гадна бас хаадын их ёсныг олж мэдвээс зохино. Ер хаан хэмээгч тэнгэрийн бошгот олон түмэнд халайж төв ёсноор засах нь буюу. Энэ даруй өөрөө болсон ёсон мөн бөгөөд үүнд зүтгэлгүй буюу. Энэ зүтгэлгүй ёсныг хэлэх сонсохуйд хялбар боловч богд гэгээн ард бус болбоос үнэхээр чадахуйяа бэрх буюу. Юуны тул хэмээвээс, тэнгэр газар зүтгэлгүй бөгөөд түмэн бодсыг төрүүлнэ, хүмүүжүүлнэ.

	Үүнд, ямар зүтгэл буй амуй. Үүнийг тэнгэрийн ёсон хэмээнэ.

	Хаан хүний ёсон нь тэнгэр газар лугаа сацалсан тулд, тийнхүү хамаг улсыг хүмүүжүүлэн засахуйд мөнхүү тэнгэр газрын эрдмийг дуурайхуйд барна.

	Бурханы судруудад номлосон нь, номын хаан, номын ёсноор улсыг зассаны тулд, хамаг амьтан энх эснээр жаргав хэмээжээ. Бас арши нарын их хааны алтан бичиг хэмээх номд өгүүлсэн нь, бодост өөрөө болсон үйлс буй амуй. Хаших хумихыг хэрэгсэхгүй, зүтгэлгүй болбоос бие дүрс амар хэмээжээ. Бас богд хүний зурхайт номд өгүүлсэн нь, богд хүн мандсанд түмэн бодос бараглана хэмээжээ. Энэ нь цөм богд хаадын зүтгэлгүй ёсныг өгүүлсэн нь болой. Жич энэ зүтгэлгүй хэмээсэн нь, аливаа үйлст нэгмөсөн үл хамааран зүг суухыг өгүүлсэн нь бус. Эрхбиш яахин боловч сая зүтгэлгүйд болно хэмээвээс, маш үнэнхүү маш төв, богд гэгээн мэргэн өршөөл баатар хичээнгүй бөгөөд би, чи хэмээх доордыг умартсан ба хүсэл дурлалын хэр ариун арилсан сэтгэлийн үүднээс элдэв зүйлийн уран аргаар гайхамшиг ядам соёлоор алиныг алины болсон ёсон тархагдан явах болбоос үүнийг даруй зүтгэлгүй хэмээнэ. Эртний их аршийн өгүүлсэн нь, ёс үүрд зүтгэлгүй бөгөөс эс зүтгэхээр үгүй эзэд хаад хэрвээ сахиж чадваас түмэн бодос өөрөө хүмүүжнэ хэмээсэн нь үүнийг болой.

	ШАШНЫГ ЗАСАХ ЁСНЫГ ТОДОРХОЙЛСОН ЖАРАН НЭГДҮГЭЭР БҮЛЭГ

	Аливаа бодос туйлд хүрвээс эрхгүй мохно. Мохвоос эрхгүй хувьсана. Хувьсваас эрхгүй нэвтэрнэ. Аливаа их бага үйлсийг ялгахгүйн удахуйд яван явсаар гэм сэв орж хувьссаар уг дүрмээс өөр болохуйд хүрнэ. Үүний дээр бас цаг улирлын хувьсгал адилгүйн тул, энэ хоёр зүйл хавсарваас эрхгүй буурч доройтно. Энэ нь бас өөрөө тусрах ёсон буюу.

	Ер аливаа хүний зан нь, хуучныг баримталж, шинийг үл ойшооно. Түүний баримтлах дотор хэдий нэлээд гэм буй боловч түүнд өдөр удаан дассаны тулд гэм хэмээн үл хайхарна.

	Аяа үнэхээр гэм болбоос, тус хаанаас ирнэ нэгэнт хорлол болох нь болой. Санаваас, Бурханы шашин дорно зүгт дэлгэрч ирсэн анхан цагт болбоос, аливаа бүхэн цөм номын ёсноор тул, тийнхүү хамаг амьтан жаргалант сайн болсон нь, бусдад үгүй. Шашны ёсонд, гэм ороогүй, Шулуун сайнаар ахуйн учир буюу. Ер аливаа юм удваас хуучирч эвдрэхүйд хүрэх нь, байдалд өөрөө болох нь буюу. Үүнийг цаг цагт сэлбэн засваас шинэ болж үл эвдрэх нь мөнхүү өөрөө болсон ёсон мөн болой.

	Тийнхүү Бурханы номд цаг хэмээн номложээ. Бас мэргэн оточ өвчтөнийг эмнэх мэт хэмээжээ. Энэ нь цаг цагт сэлбэн засваас, хэзээд шинээр аху бөгөөд үл доройтох, эвдрэхийг өгүүлсэн нь буюу.

	Засах арга нь нэгдүгээр зүйл, тойдын газар үүрд сууваас зохино. Хоёрдугаар зүйл, хийдийн зохистой хурлын уншлагаас гадна хоосон чанарын ном хийгээд тарнийг судрын аймаг ба бодь мөрийн хөтөлбөр тэргүүтнийг боловсруулбаас зохино. Гуравдугаар зүйл, монгол үсгийн судар шастир уншиж орчуулахыг хичээвээс зохино. Дөрөвдүгээр зүйл, нууц тарнийг бясалгахуйд тарнийн зан үйл хийгээд тангаргийг ёсчлон ухваас зохино. Тавдугаар зүйл, шид онолыг олсон багшийг эрж дөрвөн даяаны нууц увдисыг авч цуврал барьсан хутгийг бясалгаваас зохино. Зургаадугаар зүйл, нэргүй лам нарын зохиосон утгагүй, тусгүй судруудыг галд түлбээс зохино.

	СУДАР ТАРНИЙГ АДИЛ ЭРХЛЭХ ЖАРАН ХОЁРДУГААР БҮЛЭГ

	Санаваас, бидний Бурхан суртахууны ёсон хэдий олон зүйлийн салбар буй боловч их төлөв нь винайн хийгээд Егүзэр хэмээх хоёр зүйлд багтана. Винайн ёсон болбоос ариун санваар сахиж бие хэл сэтгэл гурвыг нэгтгэж хиргүй биндэрьяа мэт нэгэн тоосныг ч хүлээн авахгүй, ямагт дөрвөн цаглашгүйг бясалган гурван орны амьтны үндсийг боловсруулна. Энэ нь чухам үнэн ариун ёсон мөн тул, тийнхүү ерөнхий бүгдийн биширч хүсэх нь цаглашгүй тул, тийнхүү эртнээс янагш цөмөөр энэ ёсныг эрхэлж дэлгэрүүлжээ. Үнэнээр дүрсгүй, утга гэгээн ёсон мөн болой.

	Егүзэрийн ёсон болбоос, нууц тарнийг бясалгах ёсонд тангаргийг сахиж байна. Санваар сахиж, ертөнцийн ёсон хийгээд ариун ёсонд боогдохгүй дураар явах тул, улсын хууль ёсон ба винай ариун ёсон лугаа нийлэлцэхгүй учирт олонх нь үүнийг дотоод гүн нарийн газрыг мэдэхгүйгээр шууд винайн ёсныг барьж гэм болгон үзэх тул, тийнхүү энэ ёсон асар дэлгэрсэнгүй буюу. Ер тарнийн ёсонд зан үйлэнд тиймийн ёсон бүхийн тулд, тийнхүү Егүзэрт гэм өргөж үл болох бөгөөд нэгэнт хүчин нэмэгдэх болно. Үүнийг хамтаар эс мэдвээс болохгүйгээс гадна, ер тарнийн ном хэмээгч амьтанд тус болох нь цаглашгүй бөгөөд учрахуйяа бэрх чухаг ном мөн тул хамаг бүгдээр хоёр ёсныг хамтаар эрхэлтүгэй.

	УГААЛГЫН АЧ ТУСЫГ ӨГҮҮЛСЭН ЖАРАН ГУРАВДУГААР БҮЛЭГ

	Бурханы намтарт номлосон нь, Бурхан багш бодь хутгийг бүтээх цагт Ганга мөрөнд угаав хэмээсэн нь, түүний дотор нь илэрхий нууц хоёр зүйлийн санаа буй амуй.

	Илэрхий зүйл нь, атгаг сэтгэлийг арилгаж, өөрөө болсныг үзэхийг угаал болгожээ.

	Нууц зүйл нь, дөрвөн даяаныг бясалгах ёсонд бас нэгэн угаалын арга буй амуй.

	Санаа нь хэдий үүнээс гарахгүй боловч хэрэглэл адилгүй бөлгөө. Үүнийг өтгөс би дэмий илэрхийлэн хэлж үл чадна. Хэдий тийн хэмээвч, эрхгүй ийм болсон учир хийгээд эрхгүй ийм журамлах уг санааг өдий төдий өгүүлсүгэй. Арга билиг таван махбодын мандах буурах ёсонд болбоос, арван хоёр орныг дагаж эерэг сөргүүгээр эргэж тойрох нь тус тусдаа бас арван хоёр орон буй амуй.

	Үүнд хулгана, морь, туулай, тахиад угаалын орон болно. Тийн хэмээвч туулай, тахиаг чухал болгожээ. Юуны тул хэмээвээс энэ хоёр орон болбоос төрүүлэх алах орон тулд эргүү эрдэм харилцан сөрөх тул, үйлс үйлдвэр зохихгүй тул, тийнхүү чухал болгожээ. Жич бас гадаад дотоод хоёр зүйлийн угаалын ач тусыг өгүүлсүгэй.

	Гадаад зүйл нь, биеийн аливаа бузар буртаг хир нугуудыг арилгах бөгөөд судал амьсгалыг тэгшитгэж, жич хүйтэн чийг уураас олон гөвдрүү хийгээд хөл нуруу өвдөх ба дал, мөр, хөших хий хуян тэргүүтэн өвчнийг арилгана.

	Дотоод зүйл нь, хүн ердөө хэдий явдлыг засаж, эрдмийг алдахгүй боловч долоон өдөр дотор нэгэн удаа биеэ ариун цэвэр угааж, бацаг санваар сахиж, мөргөл наманчлал хийж, ном тарни уншиж, нүгэл хилэнцийг арилган ариулсан дээд оронд төрөх ерөөл талбих болбоос энэ ба хойд хоёр цөм тус болохын тулд үлгэрлэвээс, хямарлигт цэцэг нэмсэн ба алтанд өнгө гаргасан лугаа адил сайхан эрдэм мөн буюу. Тиймийн тул мөнхүү туулай тахиа өдөр тохиолдох бүр биеэ угааж мөргөл наманчлал үйлдвээс зохино.

	СУГАВАДИ ТӨРӨХИЙГ ЭРХЛЭХ ЖАРАН ДӨРӨВДҮГЭЭР БҮЛЭГ

	Ер үүдсэний эцэс эвдрэх ба төрсний эцэс үхэх нь гурван цагийн тогтсон жам ёсон бөгөөд гэр мэт сайн мууг үйлдвээс, гэр мэт үйл үр боловсрох ба хэдий чинээ сайн мууг үйлдвээс төдий чинээ жаргалан зовлон болох нь үйлийн үрийн өөрөө болсон шударга эрх мөн тулд, үүнд, сэжиглэх явдалгүй. Тиймийн тул, сайныг үйлдвээс, тэнгэр хүний дотор амгалан жаргалангуудыг эдлэх нь магад боловч гагцхүү зовних нь, хураасан буян нь, эс барагдахааргүй бөгөөд таван хүсэх жаргалангийн эрхээр нэгэн эдлэх үйлсийг, мөнхүү барагдаад, гурван муу заяанд унаж, ээлжлэн улирч, тонилох цаггүй болно. Тийнхүү Бурханы номд хэдий эсрүүн хурмастын мэт их эрхт хийгээд их агуу хүчит, их жаргалант орныг ч үл хүснэ. Энэ дээд орон нь хэдий олон нь боловч хэрвээ номын ёсоор буяныг үйлдэх хийгээд урих бясалгах ба ерөөл талбих тэргүүтнийг ёсчлон үйлдэхгүйгээр ертөнцийн энгийн ёсоор явж хэдий их буяныг хураавч дээр өгүүлсэн мэт. Тэнгэр хүний жаргаланг эдлэхээс бус, арилсан дээд оронд төрөх хувьгүй.

	Тиймийн тул, энэ дээд орноо төрөхийг хүсэгдэх энэ орноо нэгэнт төрвөөс Бурханы бодь хутгийг олох ёр хэдий төрөх үхэх нь буй боловч ямагт тэнгэр хүний дотор төрж, хэзээд муу нүгэлт хийгээд зовлонт төрөлд үл төрьюү хэмээн сударт номложээ. Энэ арилсан дээд ардын дотор Сугавадийн орныг ялангуяа гайхамшиг хэмээн номложээ. Жич бас энэ зохиолын судрыг үзвээс, тэнд төрөх амьтан бүгд бүрнээ долоон эрдэнэсээр бодож гаргасан таван өнгийн гэрэл сацрах лянхуа цэцгээс хувилж төрнө.

	Төрөөд сац таван зүг билиг лүгээ төгсөөд аливаа суух орд харш хийгээд өмсөх, эдлэх тэргүүтэн нь цөм сэтгэсэн даруйд эрдэнэсээр өөрөө бүтнэ. Энэ орны уул хад ба өвс мод хийгээд цэцэг навч тэргүүтэн нь цөм эрдэнэсээр бүтсэн бөгөөд ус нь найман эрдэнэ лүгээ төгссөн бөгөөд усны ёроол болбоос алтан хумхи буюу. Нисэх шувуун болбоос цөм хувилгаан шувууд бөгөөд үргэлж номын дууныг дуурьсгана.

	Наран саран бээр үгүй түүнчлэн ирсэн Авида Бурханы гэрлээр гийгүүлнэ. Тэнд төрсөн амьтан бүгдээр нисваанисын гэм хийгээд эгэлийн бузар буртгаар хир халдахгүй цөм амарлингуй асрахуй нигүүлсэхүй бодь сэтгэл лүгээ төгссөн бөгөөд ахуй учир түүнчлэн ирсэн Авида Бурханы тэргүүтэн ном сонсоно.

	Эс бөгөөс бус ертөнцийн орны Бурхан багш тэргүүтэн рид хувилгаанаар агшир зуур одож номыг сонсоно. Хэзээ боловч, зовох чилэх хийгээд уйдах сэтгэлгүй үүрд их амгалан жаргалангаар ахуй тэргүүтэн буй хэмээжээ. Энэ нь Сугавадийн орны зохиолын өдий төдий төлөв буюу. Дээд орноо төрөхийг хүсэгчид нь эн урьд мөнх бусыг үргэлж санах ба хамаг амьтны тусын тул, дөрвөн цаглашгүй бодь сэтгэлийг бясалгах ба нисваанисын хороор үл халдах тэргүүтнийг сэрэмжлэх нь маш чухал хичээл мөн тул тийнхүү шулуун онолт сударт номлосон нь үлэмж туст гурван анги шүлэгт зарлигийг эш татаж хойч ардад үүрдийн билгийн зул болгож дараа жагсаан бичив.

	 

	НЭГДҮГЭЭР АНГИЙН ШҮЛЭГТ ЗАРЛИГ НЬ:

	Хамаг үүдсэн мөнх бус

	Хамаг төрөл нь зовлонт буюу

	Хамаг ном нь хоосон бөгөөд

	Минийх үгүй буюу.

	Миний бээр буй бус.

	 

	хэмээжээ. Ер аливаа хүн мөнх бусыг санахгүй болбоос аливаа хэрэг явдалд цөм би хэмээн баримтлаад буянт үйлсийг үйлдэх сайн сэтгэл хөвөрч төрөгдөхгүй бөгөөд харамлах хардах сэтгэлд торлогдож буяныг үйлдэхүйд сул болно. Тийнхүү эртний хүний өгүүлсэн нь мөнх бусыг санахгүй болбоос, сэтгэл төрөгдөхгүй хэмээжээ.

	 

	ХОЁРДУГААР АНГИЙН ШҮЛЭГТ ЗАРЛИГ НЬ:

	Асрахуй сэтгэлийг бясалгатугай. 

	Урин хилэнт сэтгэлийг тэвчтүгэй. 

	Их нигүүлсэнгүйгээр амьтныг ивээтүгэй. 

	Хутагт хамаг нигүүлсэхүйгээр өршөөгдөх их баясгаланг бясалгатугай. 

	Бусдын бээр өөр лүгээ найрамдах ном ба 

	бодисад сэтгэлээр аварваас нарын сэтгэл буюу 

	 

	хэмээжээ. Энэ нь би хийгээд хамаг бүгдийг эгнэгт хоосон бүхий нэвтэрхий ухваас, би хэмээн баримтлах сэтгэл арилаад, амьтны тусыг үйлдэх үнэн магад, дөрвөн цаглашгүй бодь сэтгэлийг өөрөө болохыг үзүүлсэн нь буюу.

	 

	ГУТГААР АНГИЙН ШҮЛЭГТ ЗАРЛИГ НЬ:

	Биеийн явдлыг маш авартал нотлоод, амь нядлах хийгээд хулгай ба үл хурьцагдах, хуурмаг худал үгс ба үл эндүү үгсийг үл өгүүлтүгэй. 

	Хүсэх жаргаланд үл тачаагаад, уринт сэтгэлийг тэвчтүгэй. 

	Хамаг муу үзлийг тэвчвэл эл Бодисадва нарын дээд явдал буюу. 

	 

	хэмээжээ. Энэ нь ямагт буянт номыг эрхэлж, амьтны тусыг үйлдэхийн тул, бие сэтгэлийг бэхлэн сахиж таван хүсэх жаргаланд үл мунхрах хийгээд жич арван хар нүглийг хэдий амь биед хүрэвч, хар цагааныг өчүүхэн төдий хольцуулан үл явахыг үзүүлсэн нь буюу. Энэхүү зарлигууд цөм эрдэмд орох ба ёсыг засах чухал ном бүхий тулд, үргэлж санаж усны хөөс мэт түргэнээ эвдрээд эгнэгт хоосон болох энэ биеийн учирт буян номыг үйлдэлгүй, муу нүглийг үйлдээд, гурван муу заяанд унаваас, нэгнээс нэгнээ улирч, нэгэн цаг ч үл чадах, саадгүй зовлонгийн хүлээснээс тонилж сүнс нь хайрлалтай тул, тийнхүү бие хэл сэтгэлийн гэмүүдийг арилгаж цэвэрлэж, буянт үйлсийг болбоос чадах чинээгээр цөөхнөөс улам олон болгож арвитган нүгэлт үйлсийг болбоос, олноос улам цөөхөн болгож устгах, үүнээс ертөнцийн аливаа баян эрхэм хийгээд янаг амраг ба жич хамаг эд агуурсанд хүртэл хүсэх тачаах сэтгэлийг таслаад, ямагт дээд жаргалант Сугавадийн ертөнцөд төрөх үнэн магад туршлыг төрүүлж, чин сүсгээр Түүнчлэн ирсэн Авида Аюушийн зүрхэн тарни хийгээд нас хийгээд бэлгэ билигт сударт ба үхэлгүй хэнгэргийн дуут хаан тарни маани хийгээд бүтээлийг аргын судар ба Сугавадийн ерөөлийн судруудыг уншиж уриад аливаа үйлдсэн буянуудыг Сугавадийн зорьж ирээд өдөр бүр зул хүж хийгээд, балин цэцэг тэргүүтнээр түүнчлэн ирсэн Авида Аюуш хийгээд их нигүүлсэгчийн сүргийн өмнө тахиж наманчлах мөргөлийг үйлдэж өдөр талбиж залбиртугай.

	Бас судруудад номлосон нь, аливаа хүн үхэх цагт юунд тэжээвээс түүнд төрьюү хэмээжээ. Энэ нь сайн мууг хамтаар өгүүлсэн нь буюу. Тиймийн тул үхэх цагаа санаж залбирах нь нэн чухал хэмээн мэдтүгэй. Тийм атал энэ оронд төрөх нь ном тарнийг бясалгахгүй наманчлал мөргөлийг үйлдэхгүй, буяны чуулганыг хураахгүй нүгэл хилэнцийг арилгахгүй болбоос, хэдий нэгэн цагийн залбирсан хүчинд тэр орноо төрөх боловч хязгаар газарт төрөөд, лянхуан хүйсэн хатах тэргүүтэн гэм бүхийн тул, тийнхүү энгийн учир дээр өгүүлсэн мэт аливаа зүйлийг хичээн үйлдэж, үхэх цагт болбоос алгасангуйн сэтгэлээр зоригдон залбирахыг нэн чухал хэмээн мэдтүгэй.

	 

	ТОГТСОН ДҮРЭМ

	Сургаал соёл хэмээгч хүний сэтгэл ухааныг сийрүүлж, аливаа сайн муу хийгээд зөв бурууг тодорхойёо таниулах нь буюу. Даруй их замын адил болой. Тогтсон хэмээгч дүрэм хэмжээг журамлан дагаж санаа явдал нь түйтгэрэлгүй нэгэн зүгт хадаж бус тийш үл хэлбэрэг нь буюу. Тиймийн тул аливаа их бага үйлс явдалд тогтсон дүрэм тодорхой тогтсоны хойно хүн сая өөр өөрийн тус явдлыг олж мэдээд явахуйд амар болох тул тийнхүү аливаа их бага үйлс явдал шаардахгүйгээр өөрөө дэс дараалан бүтэх болно. Тиймийн тул дүрэм хойно жагсаан бичжээ.

	 

	НЭГДҮГЭЭР ЗҮЙЛ

	Сүмийн дэргэд тусдаа нэгэн Бурхан суртахууны гэр байгуулж хоёр анги салгаад, нэгэн ангид болбоос хөвүүдийг нэгэн ангид болбоос охидыг долоон нас хүрмэгц энэ сургуулийн гэрт оруулж, урьд цагаан толгой хийгээд бага сага үсэг хялбар таних шастир ба дараа нь эрдэнэт толь уншиж дүүрсний хойно, тойн бологчид нь үүнээс сүмийн газар сууж, ном эрдэм сурваас зохино. Хар бологчид нь үүнээс өөр өөрийн авьяас дурыг дагаж эс бөгөөс төр засгийн эрдмийг сурах ба эс бөгөөс зурхай ба эс бөгөөс эмч ба эс бөгөөс цэрэг эс бөгөөс урлах эрдэм ба эс бөгөөс худалдаа хийх ба эс бөгөөс тариалан үйлдэх тэргүүтнийг суртугай.

	ХОЁРДУГААР ЗҮЙЛ

	Аливаа хувраг болсон хүн хийд сүмийн тухайт уншлагаас гадна бодь мөрийн зэрэг хөтөлбөрийн зэрэг судруудыг орчуулах ба хоосон чанарын судар ба тарнийн судар тэргүүтнийг боловсруулсныг хойно даяан бясалгалд суугчид нь даруй суутугай. Хэрвээ хийдийн хурал дагаж суугчид нь эрхгүй бороо урих ба эмч догшин бороо мөндөр салхийг хорих ба хараал ба дээрэм хулгайг барих ба догшин ад чөтгөр шимнус бугийг дарах ба ирмэсийг харуулах тэргүүтэн нууц тарнийн зүйлийг эрхгүй чадах лам нараас үндэслэж аваад, зан үйлийн ёсоор цөм сууж ёсчлон бүтээгээд амьтны тусыг үйлд.

	 

	ГУРАВДУГААР ЗҮЙЛ

	Зурхай хэмээгч тэнгэрийн утга хийгээд цаг улирал ба аливаа мэргэлэх зүйлийн нарийн нууц эрдэм мөн тул, аливаа эрэгтэй, эмэгтэй цөм сурваас болно. Тийнхүү аливаа зурхайн нууц ёсны хар шар тэргүүтэн зурхайн олон судрыг боловсруулан сурваас зохино.

	ДӨРӨВДҮГЭЭР ЗҮЙЛ

	Оточ хэмээгч хүн амьтны өвчин зовлонг арилгаж, амьдрахыг хамгаалах эрхэм ёсон мөн тул аливаа эрэгтэй, эмэгтэй цөм сурваас болно. Тиймийн тул дөрвөн үндсэн хийгээд жич олон мэргэд дэлгэрүүлэн зохиосон судруудыг боловсруулан сурваас зохино.

	ТАВДУГААР ЗҮЙЛ

	Сүмийн дэргэд нэгэн угаалын гэр бариад хоёр анги салгаж халуун усны сав хонх тэргүүтнийг тэгш бэлтгэх, туулай тахиа өдөр ба цагааг сарын шинийн найман, арван таван, хоёр сарын арван таван, дөрвөн сарын шинийн найман, арван таван, зургаан сарын шинийн дөрвөн, есөн сарын хорин хоёрыг тохиолдох бүр өглөө эрэгтэй үдэш эмэгтэй биеэ угааж, билиг барамид, Түүнчлэн ирсний зуун найман нэрийн судар ба зүрхэн тарни, ерөөлийн хаан тэргүүтэн судруудыг уншиж, мөргөл үйлдэж тархтугай. Эдгээр номуудыг цөм монгол хэлний судрыг хэрэглэвээс зохино.

	ЗУРГААДУГААР ЗҮЙЛ

	Суртахууны багш сонгох дүрэм нь үзвээс бидний монголчуудын суух байдал нь нэгэн адил нийгэм үгүй. Зарим нэгэн газар болбоос энэ сум, тэр сум хэмээн ялгахгүй, нийлж хажиглан суужээ. Аминд боловч арван өрхийн дээр нэгэн сургагч багш талбисугай. Энэ нь арван өрхийг жолоодон сургах ба жич суртахууны аливаа хэргийг мэдсүгэй. Нэгэн сумны дээр тэргүүн, дэд хоёр сургагч багш талбисугай. Үүнийг буяны садан багш хэмээн нэрийдсүгэй. Энэ нь нэгэн хүнийг жолоодон сургах ба жич суртахууны аливаа хэргийг мэдсүгэй. Нэгэн жил хоёр удаа цугла. Чуулж суртахууны эл хэргүүдийг хэлэлцсүгэй. Нэгэн хошууны дээр тэргүүтэн нэг, дэд хоёр сургагч багш талбисугай. Үүнийг нийтийн буян садан багш хэмээн нэрийдсүгэй. Нэгэн жил нэгэн удаа цугла. Чуулж суртахууны аливаа хэргүүдийг хэлэлцсүгэй. Нэгэн чуулганы дээр мөнхүү тэргүүн дэд хоёр суртахууныг мэдмэгц багш талбисугай. Улсын нийслэл хотод болбоос суртахууны явдлын яам байгуулаад, хотол улсын суртахууны хэргийг шийтгүүлсүгэй.

	ДОЛООДУГААР ЗҮЙЛ

	Аливаа суртахууны шавь нар хэрвээ суртахууны ёсон дотор ял халдваас суртахууны хууль ёсоор суртахууны хэргийг мэдэгч газар шийтгэсүгэй. Түшмэд хамаагүй.

	НАЙМДУГААР ЗҮЙЛ

	Аливаа Бурхан суртахууны улс, өөр суртахууны улс лугаа ураг бололцохгүй. Хэрвээ зөрчвөөс тэр гэрийн ардыг албан газар нэгэн жил алба хашуулсугай.

	ЕСДҮГЭЭР ЗҮЙЛ

	Суртахууны тэмдэг нь хоёр ямх хэмжээтэй мөнгөөр тойрон давтаад түүний доод талд, нэгэн лянхуан дүрс гаргаад түүний дээр бас нэгэн очрын дүрс сийлээд малгайн өмнө хадтугай.

	АРАВДУГААР ЗҮЙЛ

	Буян садан багш нарын ёсон нь, төрийн ёсон ба үйл үр ба Бурхан бодисадва нарын намтар тэргүүтнийг сургаваас болно. Хэрвээ бясалгах хийгээд тарнийн тангараг ба санваар өгөх ба номын эш үндэслэл, авшиг өгөх тэргүүтэн үл болно.

	АРВАН НЭГДҮГЭЭР ЗҮЙЛ

	Суртахууны ард хэрвээ ёс бус муу цалгай үгсээр, Бурхан бодисадваг муутган буруушаах ба эс бөгөөс хор хөнөөл хийх тэргүүтэнд хөнгөн болбоос нүүрт, тэрс хэмээх үсэг шивсүгэй. Хүнд болбоос түүний гэр барааг хураамжлан аваад, нутаг орноос үлдэн гаргасугай.

	АРВАН ХОЁРДУГААР ЗҮЙЛ

	Аливаа үйлс явдалд өөр суртахууны ард лугаа харилцан хэрэг холбогдол болох байдал нь хэрхэвч үгүй болгож үл чадна. Тиймийн тул, биднийг халдах, дарлах тэргүүтэн явдал гарваас, эс бөгөөс харилцан хэлэлцэх эс бөгөөс харилцан эсэрүүлцэхүйд бүгдээр нэгэн сэтгэлээр шаламгайлан орвоос зохино.

	АРВАН ГУРАВДУГААР ЗҮЙЛ

	Аливаа хувраг хөвүүдийг харьяат буян садан багш нар сонгож талбиваас зохино.

	АРВАН ДӨРӨВДҮГЭЭР ЗҮЙЛ

	Хуврагууд хэрвээ хор гэртээ суух ба эс бөгөөс бусдад зарцлагдах тэргүүтнээр шашны ёсныг харшлах ба гутаах болбоос цуглааны газар лам хэргэмтэн нар бүгдээр тушааж, хийдийн газар суулга. Хэрэв дагахгүй болбоос даруй харийн дайснаа оруулж алба хашуулбаас зохино.

	АРВАН ТАВДУГААР ЗҮЙЛ

	Сүмийн газар суусан хуврагууд ном эрдмийг үл хэрэглэн, ямагт ёс бусаар явах хийгээд өнгөтэй дээл өмсөж, олз ашиг нэр зэргийг хичээж жаргах цэнгэлдэхийг хэрэг болгогчдыг мөн харийн дайснаа оруулж алба хашуулбаас зохино.

	АРВАН ЗУРГААДУГААР ЗҮЙЛ

	Бурхан суртахууны ард өөр суртахуунд урваж орвоос, түүний ялыг асууж тайлбаас зохино.

	АРВАН ДОЛООДУГААР ЗҮЙЛ

	Аливаа хүн хөвүүнээ хувраг талбихуйд ганц хөвүүнийг талбиваас зохино, болохгүй.

	АРВАН НАЙМДУГААР ЗҮЙЛ

	Аливаа нярав хийгээд ердийн хэрэг мэдэгч нар болбоос, нэгэн жил нэгэн удаа данс бичгийг нарийвчлан бодсугай. Хэрвээ хожсон нь илэрхий болбоос, төлүүлэн жаран ташуур занчсугай.

	АРВАН ЕСДҮГЭЭР ЗҮЙЛ

	Аливаа эрхтэн дутуу ард хувраг болбоос үл болно. Юуны тул хэмээвээс Бурханы санваар хүртвээс болохгүй бөгөөд шашны сүр даруй болно.

	ХОРЬДУГААР ЗҮЙЛ

	Аливаа санваар хүртэлх ард урьд эрхгүй бум хийх ба эс бөгөөс нэгэн зүйл их буяны үйлдвэр үүдсэн илэрхий тэмдэг бүхий ба эс бөгөөс бэрх хатуужлыг хүлцэж, тангараг өгч оройдоо чавганы зул барьж чадваас сая хүртвээс болно.

	ХОРИН НЭГДҮГЭЭР ЗҮЙЛ

	Аливаа эрэгтэй, эмэгтэйг ялгахгүй нэжгээд зүйлийн тангараг хийгээд санваар сахихаас зохино.

	ХОРИН ХОЁРДУГААР ЗҮЙЛ

	Аливаа ном тарнийг эш үндэслэлгүй уншиж уриваас үл болох тул, тийнхүү нэгэн жил нэгэн удаа эс бөгөөс хоёр гурван жилд, нэгэн удаа эрхгүй ихэс лам нарыг залж ном тарнийн эш үндэслэлийг автугай.

	ХОРИН ГУРАВДУГААР ЗҮЙЛ

	Үзвээс, өдгөө цэргийн хэрэглэх хадаг нь хүнд огт тусгүй, зүг зоос сүйтгэнэ. Үүнийг сайн болгож, халбаас зохино. Түүний өргөн этгээд хоёр хувь нэмээд, эс бөгөөс хөвөн, эс бөгөөс ширхгээр нэхвээс хэрэгтэй юм болохын тулд өгсөн авсанд бүрнээ тус болно.

	ХОРИН ДӨРӨВДҮГЭЭР ЗҮЙЛ

	Бурханыг хүн үл суух, тусдаа нэгэн өргөө гэрт тахиваас болно.

